Монгол Улсын Их Хурлын 2007 оны хаврын ээлжит чуулганы 08 дугаар сарын 16-ны өдөр  (Пүрэв гараг)-ийн чуулганы нэгдсэн хуралдаан  10 цаг 25 минутад УИХ-ын чуулганы нэгдсэн хуралдааны танхимд эхлэв.

УИХ-ын дэд дарга Д.Идэвхтэн хуралдааны ирц, хэлэлцэх асуудлыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс нийт 44 гишүүн ирж, 57.8 хувийн ирцтэй байв. Үүнд:


Чөлөөтэй: Р.Бадамдамдин, Т.Бадамжунай, А.Бакей, Б.Батбаатар, Н.Батбаяр, Г.Батхүү, Д.Ганхуяг, Р.Гончигдорж, Д.Дэмбэрэл, Б.Жаргалсайхан, Г.Занданшатар, М.Зоригт, С.Ламбаа, Ж.Наранцацралт, Д.Одбаяр, Д.Одхүү, С.Отгонбаяр, К.Саираан, М.Сономпил, Д.Тэрбишдагва, У.Хүрэлсүх, З.Энхболд, М.Энхболд, Н.Энхболд, М.Энхсайхан, Б.Эрдэнэбат;


Өвчтэй: Б.Батбаяр, Э.Бат-Үүл, Т.Ганди, Ч.Улаан, Ц.Цэнгэл;


Тасалсан: Ц.Батаа;


Хоцорсон: Сүх.Батболд 0.50, Х.Баттулга 0.40, Д.Бат-Эрдэнэ 0.35, Ц.Баярсайхан 0.35, Л.Гантөмөр 0.50, Р.Раш 0.50, Ч.Содномцэрэн 0.50;


Нэг. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төсөл (анхны хэлэлцүүлэг)


Хэлэлцэж буй асуудалтай холбогдуулан Монгол Улсын Ерөнхийлөгчийн Улс төрийн бодлогын зөвлөх Я.Долгоржав, УИХ-ын Тамгын газрын зөвлөх Д.Насанжаргал, Төрийн байгуулалтын байнгын хорооны референт З.Нямцогт нарын бүрэлдэхүүнтэй ажлын хэсэг байлцав. 


Хуулийн төслийг анхны хэлэлцүүлэгт бэлтгэсэн талаархи Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн Д.Туяа танилцуулав. 


Танилцуулгатай холбогдуулан УИХ-ын гишүүдээс асуулт, санал гараагүй болно. 

Д.Идэвхтэн: - Хуулийн төслийг анхны хэлэлцүүлгээр нь баталъя гэсэн горимын саналыг дэмжье. 

Зөвшөөрсөн

27

Татгалзсан

16

Бүгд 


43

62.8 хувийн саналаар горимын санал дэмжигдлээ.

Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийг бүхэлд нь баталъя.

Зөвшөөрсөн

31

Татгалзсан

12

Бүгд 


43

72.1 хувийн саналаар хууль батлагдлаа.

УИХ-ын дэд дарга Д.Идэвхтэн “Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай” хуулийн эцсийн найруулгыг танилцуулав. /10:40/


Дээрх хуулийн эцсийн найруулгатай холбогдуулан УИХ-ын гишүүдээс асуулт, санал гараагүй болно.

УИХ-ын гишүүд дээрх хуулийн эцсийн найруулгыг сонсов. 

Уг асуудлыг 10 цаг 40 минутад хэлэлцэж дуусав. 


Хоёр. Зээлийн гэрээ соёрхон батлах тухай (”УБ хотын замын хөдөлгөөнийг хянах систем”, “Холбоо, хяналт, мэдээллийн нэгдсэн сүлжээ” төслүүдийн зээлийн гэрээ болон Засгийн газар хоорондын тохиролцооны баримт бичиг)  (анхны хэлэлцүүлэг)


Хэлэлцэж буй асуудалтай холбогдуулан Сангийн сайд Н.Баяртсайхан, тус яамны газрын дарга н.Доржханд, Улаанбаатар хотын Ерөнхий менежер Г.Мөнхбаяр, Нийслэлийн цагдаагийн газрын хэлтсийн дарга Д.Майсүрэн, тасгийн дарга О.Амарбат, УИХ-ын Тамгын газрын Нэгдүгээр нарийн бичгийн дарга Ж.Нарантуяа, зөвлөх Д.Наранцэцэг, Аюулгүй байдал, гадаад бодлогын байнгын хорооны референт М.Болормаа нарын бүрэлдэхүүнтэй ажлын хэсэг байлцав. 


Зээлийн гэрээний төслүүдийг анхны хэлэлцүүлэгт бэлтгэсэн талаархи Аюулгүй байдал, гадаад бодлогын байнгын хорооны санал, дүгнэлтийг УИХ-ын гишүүн С.Оюун танилцуулав. 


Танилцуулгатай холбогдуулан УИХ-ын гишүүн Ц.Дамиран, А.Цанжид нарын асуусан асуултад УИХ-ын гишүүн С.Оюун, Сангийн яамны газрын дарга н.Доржханд нар хариулж, тайлбар хийв. 


Зээлийн гэрээний төслүүдтэй холбогдуулан УИХ-ын гишүүн Ц.Баярсайхан санал хэлэв. 

Д.Идэвхтэн: - Зээлийн гэрээний төслүүдийг анхны хэлэлцүүлгээр нь баталъя гэсэн горимын саналыг дэмжье. 

Зөвшөөрсөн

26

Татгалзсан 

14

Бүгд 


40

65.0 хувийн саналаар горимын санал дэмжигдлээ.

Монголын Улсын Засгийн газар, БНСУ-ын Экспорт-импорт банкны хооронд байгуулсан “Улаанбаатар хотын замын хөдөлгөөнийг хянах систем” төслийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийг баталъя.

Зөвшөөрсөн

27

Татгалзсан 

13

Бүгд 


40

67.5 хувийн саналаар хууль батлагдлаа.

Монгол Улсын Засгийн газар, БНСУ-ын Экспорт-импорт банкны хооронд байгуулсан “Холбоо, хяналт, мэдээллийн нэгдсэн сүлжээ” төслийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийг баталъя гэсэн санал хураалт явуулъя. 

Зөвшөөрсөн

24

Татгалзсан 

16

Бүгд 


40

60.0 хувийн саналаар хууль батлагдлаа.

Уг асуудлыг 10 цаг 55 минутад хэлэлцэж дуусав. 


Гурав. Гэрээ соёрхон батлах тухай (МУ, ОХУ-ын хилийн дэглэмийн тухай МУ, ОХУ хоорондын гэрээг соёрхон батлах тухай) хуулийн төсөл (хэлэлцэх эсэх)


Хэлэлцэж буй асуудалтай холбогдуулан Сангийн сайд Н.Баяртсайхан, тус яамны газрын дарга н.Доржханд, УИХ-ын Тамгын газрын Нэгдүгээр нарийн бичгийн дарга Ж.Нарантуяа, зөвлөх Д.Наранцэцэг, Аюулгүй байдал, гадаад бодлогын байнгын хорооны референт М.Болормаа нарын бүрэлдэхүүнтэй ажлын хэсэг байлцав.

 Төсөл санаачлагчийн илтгэлийг Сангийн сайд Н.Баяртсайхан танилцуулав. 


Танилцуулгатай холбогдуулан УИХ-ын гишүүдээс асуулт, санал гараагүй болно. 


Гэрээ соёрхон батлах тухай хуулийн төслийн талаархи Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Р.Эрдэнэбүрэн танилцуулав. 


Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно. 

Д.Идэвхтэн: - Хуулийн төслийг хэлэлцье гэсэн саналыг дэмжье.

Зөвшөөрсөн

24

Татгалзсан 

15

Бүгд 


39

61.5 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлэв. 

Уг асуудлыг 11 цаг 00 минутад хэлэлцэж дуусав.


Дөрөв. 2005 оны ЮНЕСКО-гийн соёлын илэрхийллүүдийн олон төрлийг хамгаалах болон хөхиүлэн дэмжих тухай конвенцийг соёрхон батлах тухай хуулийн төсөл (хэлэлцэх эсэх)


Хэлэлцэж буй асуудалтай холбогдуулан Эрүүл мэндийн сайд Д.Туяа, УИХ-ын Тамгын газрын Нэгдүгээр нарийн бичгийн дарга Ж.Нарантуяа, зөвлөх Д.Наранцэцэг, Аюулгүй байдал, гадаад бодлогын байнгын хорооны референт М.Болормаа нарын бүрэлдэхүүнтэй ажлын хэсэг байлцав.

 Төсөл санаачлагчийн илтгэлийг Эрүүл мэндийн сайд Д.Туяа танилцуулав. 


Танилцуулгатай холбогдуулан УИХ-ын гишүүдээс асуулт, санал гараагүй болно. 


Конвенцийг соёрхон батлах тухай хуулийн төслийн талаархи Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Ж.Гүррагчаа танилцуулав. 


Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно. 

Д.Идэвхтэн: - Хуулийн төслийг хэлэлцье гэсэн саналыг дэмжье. 

Зөвшөөрсөн

28

Татгалзсан 

13

Бүгд 


41

68.3 хувийн саналаар дэмжигдлээ.

УИХ-ын чуулганы нэгдсэн хуралдааны дэгийн 27.3-д заасны дагуу “2005 оны ЮНЕСКО-гийн Соёлын илэрхийллүүдийн олон төрлийг хамгаалах болон хөхиүлэн дэмжих тухай” конвенцийг соёрхон баталъя.

Дээрх саналын томъёололтой холбогдуулан УИХ-ын гишүүн Л.Одончимэдийн асуусан асуултад УИХ-ын Тамгын газрын Нэгдүгээр нарийн бичгийн дарга Ж.Нарантуяа хариулж, тайлбар хийв. 

Зөвшөөрсөн

24

Татгалзсан 

17

Бүгд 


41

58.5 хувийн саналаар конвенцийг соёрхон баталлаа.

Уг асуудлыг 11 цаг 10 минутад хэлэлцэж дуусав. 


Тав. Спортод сэргээш хэрэглэхийн эсрэг олон улсын Конвенцийг соёрхон батлах тухай хуулийн төсөл (хэлэлцэх эсэх)


Хэлэлцэж буй асуудалтай холбогдуулан Эрүүл мэндийн сайд Д.Туяа, Гадаад хэргийн яамны гэрээ, эрх зүйн газрын дэд захирал н.Ганхуяг, УИХ-ын Тамгын газрын Нэгдүгээр нарийн бичгийн дарга Ж.Нарантуяа, зөвлөх Д.Наранцэцэг, Аюулгүй байдал, гадаад бодлогын байнгын хорооны референт М.Болормаа нарын бүрэлдэхүүнтэй ажлын хэсэг байлцав.

 Төсөл санаачлагчийн илтгэлийг Эрүүл мэндийн сайд Д.Туяа танилцуулав.


Танилцуулгатай холбогдуулан УИХ-ын гишүүн С.Баярцогт, Ч.Авдай нарын асуусан асуултад Эрүүл мэндийн сайд Д.Туяа хариулж, тайлбар хийв. 


Конвенцийг соёрхон батлах тухай хуулийн төслийн талаархи Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Б.Мөнхтуяа танилцуулав. 


Байнгын хорооны санал, дүгнэлттэй холбогдуулан Улсын Их Хурлын гишүүн С.Баярцогт, Б.Бат-Эрдэнэ нар санал хэлэв. 

Д.Идэвхтэн: -Спортод сэргээш хэрэглэхийн эсрэг олон улсын конвенцийг соёрхон батлах тухай хуулийн төслийг хэлэлцье гэсэн Байнгын хорооны саналыг дэмжье.


Зөвшөөрсөн

31


Татгалзсан 

11


Бүгд 


42


73.8 хувийн саналаар дэмжигдлээ.


Д.Идэвхтэн: Гэрээг соёрхон батлах тухай хуулийг баталъя.

Зөвшөөрсөн

31


Татгалзсан 

11


Бүгд 


42


73.8 хувийн саналаар хууль  батлагдлаа.

Уг асуудлыг 11 цаг  40 минутад хэлэлцэж дуусав.

Зургаа. Ашигт малтмалын тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Үндэсний татварын ерөнхий газрын дарга Л.Зориг, мөн газрын Улсын төсвийн орлогын хяналтын газрын татвар хураалтын хэлтсийн дарга Б.Энхсайхан, Татварын удирдлага, хамтын ажиллагааны хэлтсийн татварын улсын байцаагч Б.Бадрал, Сангийн яамны Орлогын хэлтсийн дарга Ж.Ганбат, Улсын Их Хурлын Тамгын газрын Нэгдүгээр нарийн бичгийн дарга Ж.Нарантуяа, зөвлөх Д.Одсүрэн нар байлцав. 

УИХ-ын дарга Д.Лүндээжанцан хуралдааныг даргалав.

Төсөл санаачлагчийн илтгэлийг Сангийн сайд Н.Баяртсайхан танилцуулав.

Уг асуудалтай холбогдуулан Улсын Их Хурлын гишүүн Ч.Раднаа, С.Оюун, Р.Нямсүрэн, Р.Амаржаргал, С.Баярцогт, Ч.Авдай нар асуулт асууж,  Улсын Их Хурлын гишүүн Н.Баяртсайхан,  ажлын хэсгээс Л.Зориг, Ж.Ганбат нар хариулж, тайлбар хийв.

Эдийн засгийн байнгын хорооны санал, дүгнэлтийг УИХ-ын гишүүн Д.Бат-Эрдэнэ танилцуулав.

Байнгын хорооны санал дүгнэлттэй холбогдуулан УИХ-ын гишүүн Г.Адъяа, С.Оюун нарын асуусан асуултад УИХ-ын гишүүн Ц.Баярсайхан  хариулж, тайлбар хийв.

УИХ-ын гишүүн С.Баярцогт, Р.Амаржаргал, Ц.Нямдорж, С.Оюун, Ц.Баярсайхан, Ч.Раднаа нар санал хэлэв.

Д.Лүндээжанцан: Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн Эдийн засгийн байнгын хороо дэмжсэн саналыг дэмжье. 

Зөвшөөрсөн

25

Татгалзсан

16

Бүгд


41

61.0 хувийн саналаар дэмжигдлээ.

Уг асуудлыг 12 цаг 55 минутад хэлэлцэж дуусав.

Долоо. УИХ-ын 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал, Төрийн байгуулалтын байнгын хорооны референт З.Нямцогт нарын бүрэлдэхүүнтэй ажлын хэсэг байлцав.

УИХ-ын 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолын төслийг анхны хэлэлцүүлэгт бэлтгэсэн талаархи Төрийн байгуулалтын байнгын хорооны санал, дүгнэлтийг УИХ-ын гишүүн Д.Дондог танилцуулав.

Байнгын хорооны санал, дүгнэлттэй холбогдуулан УИХ-ын гишүүдээс асуулт гараагүй болно.

Д.Лүндээжанцан: УИХ-ын 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолын төслийг анхны хэлэлцүүлгээр нь баталъя гэсэн Төрийн байгуулалтын байнгын хороо дэмжсэн саналыг дэмжье.
Зөвшөөрсөн

36

Татгалзсан

  5

Бүгд


41

87.8 хувийн саналаар дэмжигдлээ.

УИХ-ын 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолыг бүхэлд нь баталъя.

Зөвшөөрсөн

30

Татгалзсан

13

Бүгд


43

69.8 хувийн саналаар тогтоол батлагдлаа.

Уг асуудлыг 13.00 цагт хэлэлцэж дуусав.

УИХ-ын чуулганы үдээс өмнөх хуралдаан 13.00 цагт завсарлаж үдээс хойшхи хуралдаан 15 цаг 30 минутад үргэлжлэв.


Үдээс хойшхи нэгдсэн хуралдаанд ирвэл зохих 76 гишүүнээс нийт 44 гишүүн ирж, 57.8 хувийн ирцтэй байв. Үүнд:


Чөлөөтэй: Р.Бадамдамдин, Т.Бадамжунай, А.Бакей, Б.Батбаатар, Г.Батхүү, Д.Ганхуяг, Р.Гончигдорж, Д.Дэмбэрэл, Б.Жаргалсайхан, Г.Занданшатар, М.Зоригт, С.Ламбаа, Ж.Наранцацралт, Д.Одбаяр, Д.Одхүү, С.Отгонбаяр, К.Саираан, М.Сономпил, Д.Тэрбишдагва, У.Хүрэлсүх, З.Энхболд, М.Энхболд, Н.Энхболд, Б.Эрдэнэбат;


Өвчтэй: Б.Батбаяр, Э.Бат-Үүл, Т.Ганди, Ч.Улаан, Ц.Цэнгэл;


Тасалсан: Ц.Батаа, Х.Баттулга, Л.Гүндалай;


Хоцорсон: Д.Бат-Эрдэнэ 0.40, А.Мурат 0.50;


 Найм. Мянганы хөгжлийн зорилтын хэрэгжилтийн талаархи үндэсний илтгэл
Хэлэлцэж буй асуудалтай холбогдуулан Сангийн сайд Н.Баяртсайхан, мөн яамны Эдийн засгийн нэгдсэн бодлогын газрын мэргэжилтэн Х.Мөнхцэрэн, Үндэсний статистикийн газрын Статистикийн төлөвлөлт, бодлого, зохицуулалтын газрын Хүн ам, нийгмийн статистикийн хэлтсийн мэргэжилтэн н.Оюун-Эрдэнэ, УИХ-ын Тамгын газрын Нэгдүгээр нарийн бичгийн дарга Ж.Нарантуяа, зөвлөх Н.Тунгалаг нарын бүрэлдэхүүнтэй ажлын хэсэг байлцав.

Мянганы хөгжлийн зорилтын хэрэгжилтийн талаархи үндэсний илтгэлийг Сангийн сайд Н.Баяртсайхан танилцуулав.

Илтгэлтэй холбогдуулан УИХ-ын гишүүн Ч.Авдай, Ц.Мөнх-Оргил нарын асуусан асуултад Сангийн сайд Н.Баяртсайхан, УИХ-ын гишүүн С.Оюун, ажлын хэсгээс Х.Мөнхцэрэн нар хариулж, тайлбар хийв.

Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн С.Оюун танилцуулав.

Байнгын хорооны санал, дүгнэлттэй холбогдуулан УИХ-ын гишүүн Н.Баяртсайхан, Ч.Содномцэрэн, Р.Нямсүрэн нарын асуусан асуултад  УИХ-ын гишүүн С.Оюун хариулж, тайлбар хийв.

Д.Лүндээжанцан: Монгол Улсын Мянганы хөгжлийн зорилтуудыг хангах зарим арга хэмжээний тухай УИХ-ын тогтоолын төслийг хууль санаачлагчид нь буцаах тухай  Нийгмийн бодлого, боловсрол, соёл, шинжлэх ухааны байнгын хорооны гаргасан саналыг дэмжье.

Зөвшөөрсөн

24

Татгалзсан

22

Бүгд


46


52.2  хувийн саналаар дэмжигдлээ.

Монгол Улсын Мянганы хөгжлийн зорилтуудыг хангах зарим арга хэмжээний тухай УИХ-ын тогтоолын төслийг буцаах тухай УИХ-ын тогтоолыг баталъя.

Зөвшөөрсөн

29

Татгалзсан

17

Бүгд


46


63.0  хувийн саналаар дэмжигдлээ.

Уг асуудлыг  16 цаг 04 минутад хэлэлцэж дуусав.

Монгол Улсын Засгийн газрын Хэрэг эрхлэх газрын дарга Су.Батболд Засгийн газраас өргөн барьсан Төрийн өндөр албан тушаалтан болон шүүх, прокурорын цалинг тогтоох тухай УИХ-ын  тогтоолын төслийг Засгийн газар татан авч намрын чуулганаар хэлэлцүүлэхээр өргөн барьсан тухай тайлбарлав.


Эцсийн найруулга.

- Монгол Улсын 2007 оны төсвийн тухай хуульд нэмэлт, өөрчлөлт оруулах тухай хууль /12.56 цаг/,

- Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хууль,


- Эрүүл мэндийн тухай хуульд нэмэлт, өөрчлөлт оруулах тухай хууль,

- Нэмэгдсэн өртгийн албан татварын тухай хуульд өөрчлөлт оруулах тухай хууль,

- Хөдөлмөрийн тухай хуульд нэмэлт, өөрчлөлт оруулах тухай хууль,

- Аж ахуйн нэгжийн орлогын албан татварын тухай хуульд нэмэлт оруулах тухай хууль,

- Автотээврийн тухай хуульд нэмэлт оруулах тухай хууль,

- Биеийн тамир, спортын тухай хуульд нэмэлт оруулах тухай хууль,

- Авто замын тухай хуульд нэмэлт оруулах тухай хууль,

- Хуулийн төсөл буцаах тухай УИХ-ын тогтоол.

- “Спортод сэргээш хэрэглэхийн эсрэг олон улсын конвенц”-ийг соёрхон батлах тухай хууль,

- “Улаанбаатар хотын замын хөдөлгөөнийг хянах систем” төслийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хууль, 

- “Холбоо, хяналт, мэдээллийн нэгдсэн сүлжээ” төслийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хууль,

- “Соёлын илэрхийллийн олон төрлийг хамгаалах болон хөхиүлэн дэмжих тухай” 2005 оны ЮНЕСКО-гийн конвенцийг соёрхон батлах тухай хууль,

- Шүүх байгуулах тухай хуульд өөрчлөлт оруулах тухай хууль,

- УИХ-ын 2007 оны намрын ээлжит чуулганаар хэлэлцэх асуудлын тухай УИХ-ын тогтоол,

- Прокурорын байгууллагын тухай хуульд нэмэлт, өөрчлөлт оруулах тухай хууль,

- Прокурорын байгууллагын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хууль. 

УИХ-ын гишүүд дээрх хууль болон тогтоолын эцсийн найруулгыг сонсов /16.05-16.10/.

Хууль болон УИХ-ын тогтоолуудын эцсийн найруулгатай холбогдуулан УИХ-ын гишүүдээс асуулт, санал гараагүй болно.

Хуралдаан 16 цаг 10 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ
НАРИЙН БИЧГИЙН ДАРГА Н.ЛУВСАНЖАВ

Тэмдэглэл хөтөлсөн:

ХУРАЛДААНЫ НАРИЙН

БИЧГИЙН ДАРГА  Д.ЭНЭБИШ

УИХ-ЫН 2007 ОНЫ ХАВРЫН ЭЭЛЖИТ ЧУУЛГАНЫ 

2007 ОНЫ 08 ДУГААР САРЫН 16-НЫ ӨДӨР (ПҮРЭВ ГАРАГ)-ИЙН 

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 25 минутад эхлэв. 

Д.Идэвхтэн: - Х.Баттулга гишүүн хуралдааны зааланд орж ирээрэй. За Г.Батхүү гишүүн хөдөө томилолттой яваа юм байна. Ж.Батхуяг гишүүн орж ирээрэй. За орж ирсэн гишүүд картаа хийгээрэй. Б.Цэрэнбалжир гишүүн картаа хийчих. Ц.Баярсайхан гишүүн, Н.Баяртсайхан сайд, Н.Баяртсайхан сайд картаа хийчих. С.Баярцогт гишүүн хуралдааны танхимд орж ирье. Р.Буд гишүүн картаа хийдээ. Т.Ганди гишүүн, Л.Гантөмөр гишүүн, Д.Ганхуяг гишүүн, Л.Гүндалай гишүүн, Ж.Гүррагчаа гишүүн хуралдааны танхимд орж ирээрэй. Р.Гончигдорж гишүүн хөдөө томилолттой явж байгаа юм байна. Д.Дэмбэрэл сайд гадаадад томилолттой явж байгаа юм байна. Ц.Жаргал гишүүн орж ирээрэй. Б.Жаргалсайхан гишүүн гадаадад томилолттой явж байна. М.Зоригт гишүүн гадаадад томилолттой явж байна. С.Ламбаа гишүүн Архангайд томилолттой явж байна. Ц.Мөнх-Оргил гишүүн, Б.Мөнхтуяа гишүүн, А.Мурат гишүүн, Ж.Наранцацралт сайд орж ирээрэй. Р.Нямсүрэн гишүүн, Д.Одбаяр сайд, Л.Одончимэд гишүүн, Д.Одхүү гишүүн хуралдааны танхимд орж ирээрэй. С.Отгонбаяр сайд гадаадад томилолттой явж байна. 

Т.Очирхүү гишүүн ирсэн байна. С.Оюун гишүүн, Л.Пүрэвдорж гишүүн, Ч.Раднаа гишүүн орж ирээрэй. К.Саираан гишүүн гадаадад томилолттой явж байна. Я.Санжмятав гишүүн зааланд орж ирье. Ч.Содномцэрэн гишүүн байна. Орж ирээрэй. М.Сономпил сайд зааланд орж ирье. Д.Тэрбишдагва сайд гадаадад томилолттой явж байна. Ч.Улаан гишүүн орж ирээрэй. У.Хүрэлсүх сайд чөлөөтэй байгаа. Ц.Цэнгэл сайд орж ирээрэй. З.Энхболд орж ирье. Н.Энхболд сайд гадаадад томилолттой явж байгаа. М.Энхсайхан сайд хуралдааны танхимд орж ирээрэй. Ө.Энхтүвшин сайд, Б.Эрдэнэбат сайд бүгд хуралдааны зааланд орж ирэх боломжтой улсууд байна. За одоогоор 21 гишүүн ирээд байна. 

За бүлэг, зөвлөлийн удирдлагууд энэ гишүүдийг хуралдааны зааланд оруулж ирээрэй. Ц.Нямдорж дарга аа, Л.Гансүх гишүүн ээ. Бүлгийн гишүүд, зөвлөлийн гишүүдийг хуралдааны зааланд оруулж ир. 

За зааланд 23 гишүүн орж ирж байна. С.Оюун гишүүн картаа хийгээрэй. Р.Нямсүрэн гишүүн хаа явна, Д.Арвин гишүүн хаа явна, Ч.Авдай гишүүн хаа явна, дуудаарай. Хуралдаан эхлэх болоод 30 гаруй минут өнгөрч байна. Энэ Ардчилсан намын Их Хурал дахь зөвлөлийн дарга Л.Гансүх энэ гишүүдээ дуудаж оруулж ир. 

За УИХ-ын эрхэм гишүүд ээ, УИХ-ын гишүүд та бүгдийн өнөөдрийн амгаланг эрж мэндчилж байна. УИХ-ын 2007 оны хаврын чуулганы 08 дугаар сарын 16-ны өдрийн нэгдсэн хуралдааны ирц 76 гишүүн байхаас 39 гишүүн ирж, 51.3 хувь нь хуралдаанд ирсэн учраас өнөөдрийн хуралдаан нээгдсэнийг мэдэгдье. 

Өнөөдрийн чуулганы нэгдсэн хуралдаанаар хэлэлцэх асуудлыг та бүгдэд танилцуулъя. Өнөөдөр нийтдээ 8 асуудал байгаа. Нэгдүгээрт, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төсөл, анхны хэлэлцүүлэг хийхээр төлөвлөсөн байна. Хоёрдугаарт, Зээлийн гэрээ соёрхон батлах тухай, ”УБ хотын замын хөдөлгөөнийг хянах систем”, “Холбоо, хяналт, мэдээллийн нэгдсэн сүлжээ” төслүүдийн зээлийн гэрээ болон Засгийн газар хоорондын тохиролцооны баримт бичиг, анхны хэлэлцүүлэг хийгдэнэ. Гуравдугаарт,.Гэрээ соёрхон батлах тухай, МУ, ОХУ-ын хилийн дэглэмийн тухай МУ, ОХУ хоорондын гэрээг соёрхон батлах тухай хуулийн төслийг хэлэлцэж, хэлэлцэх эсэхийг шийдэхээр төлөвлөсөн байна. 

Дөрөвдүгээрт, Соёлын илэрхийллийн олон төрлийг хамгаалах болон хөхиүлэн дэмжих тухай конвенцийг соёрхон батлах тухай хуулийн төслийг хэлэлцэнэ. Мөн хэлэлцэх эсэхийг шийднэ. Тавдугаарт, Спортод сэргээш хэрэглэхийн эсрэг олон улсын Конвенцийг соёрхон батлах тухай хуулийн төслийг хэлэлцэнэ. Мөн хэлэлцэх эсэхийг тогтооно. Зургадугаарт, Ашигт малтмалын тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэхийг шийдэхээр байгаа. Долоод, УИХ-ын 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолын төсөл байна. Анхны хэлэлцүүлэг хийнэ. Наймдугаарт, Мянганы хөгжлийн зорилтын хэрэгжилтийн талаарх үндэсний илтгэл. Ийм найман асуудал байна. Цаг гарвал бусад асуудал гээд бас асуудал төлөвлөвөл яасан юм бэ гэсэн санал оруулж байна. 

За өөр хэлэлцэх асуудалтай холбогдуулж санал хэлэх гишүүн байна уу? Алга байна. Хэлэлцэх асуудлыг баталлаа. 

За эхний хэлэлцэх асуудалдаа оръё. 

Нэг. Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төсөл
(анхны хэлэлцүүлэг)


За Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийн анхны хэлэлцүүлгийг явуулъя. Ажлын хэсгийг оруулж ирээрэй. 


Уг хуулийн төслийн талаар Төрийн байгуулалтын байнгын хорооны санал, дүгнэлтийг сонсъё. Санал, дүгнэлтийг УИХ-ын гишүүн Д.Туяа танилцуулна. Д.Туяа гишүүнийг индэрт урьж байна. 


Д.Туяа: - Улсын Их Хурлын дэд дарга, эрхэм гишүүд ээ, 

Монгол Улсын Ерөнхийлөгчөөс өргөн мэдүүлсэн Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийг анхны хэлэлцүүлэгт бэлтгүүлэхээр шилжүүлсний дагуу Төрийн байгуулалтын байнгын хороо 2007 оны 8 дугаар сарын 07-ны өдрийн хуралдаанаараа уг асуудлыг хэлэлцлээ 

Төсөлтэй холбогдуулан гишүүдээс зарчмын өөр санал гараагүй, Байнгын хорооны хуралдаанд оролцсон гишүүдийн олонхи нь төслийг анхны хэлэлцүүлгээр батлах боломжтой гэж үзсэн тул уг горимын саналтай холбогдуулан Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийг дүгнэлтийн хамт Та бүхэнд танилцуулж байна. 

УИХ-аас 2007 оны 8 дугаар сарын 2-ны өдөр баталсан Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулиар “5.1.13” гэсэн дугаарт шинээр тэмдэглэлт өдөр бий болгосон тул  үүнтэй нийцүүлж техникийн засвар оруулсан болно.  

Улсын Их Хурлын эрхэм гишүүд ээ,


Монгол Улсын Ерөнхийлөгчөөс өргөн мэдүүлсэн Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийн төслийг хэлэлцэн баталж өгнө үү. 

Анхаарал тавьсанд баярлалаа.

Д.Идэвхтэн: - За баярлалаа. Байнгын хорооны санал, дүгнэлтийг сонслоо. Одоо Байнгын хорооны санал, дүгнэлттэй холбогдуулж асуулт асуух гишүүн байвал нэрсээ өгнө үү? За асуулттай гишүүн алга байна. Асуулт тасалъя. 

За Байнгын хорооны дүгнэлтэд хуулийн төсөлд зарчмын зөрүүтэй санал гараагүй. Хуулийн төслийг анхны хэлэлцүүлгээр батлах горимын саналыг гаргасан байна. Энэ горимын саналыг, өөрөөр хэлбэл анхны хэлэлцүүлгээр нь баталъя гэсэн горимын саналаар санал хураалт явуулъя. За санал хураалт эхэлж байна. 

За санал хураалтад 43 гишүүн оролцсон, 27 зөвшөөрч, 16 татгалзаж, 62.8 хувийн саналаар анхны хэлэлцүүлгээр баталъя гэсэн горимын санал дэмжигдэж байна. 

За иймд Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай хуулийг бүхэлд нь батлах санал хураалт явуулъя. За хуулийн төслийг та бүгдэд би зүйл заалтаар нь уншъя. 

Нийтээр тэмдэглэх баярын болон тэмдэглэлт өдрүүдийн тухай хуульд нэмэлт оруулах тухай. 1 дүгээр зүйл. Нийтээр тэмдэглэх баярын болон тэмдэглэлт өдрүүдийн тухай хуулийн 5 дугаар зүйлийн 1 дэх хэсэгт “5.1.14. Үндэсний эрх чөлөөний өдөр: 12 дугаар сарын 29.” гэсэн заалт нэмсүгэй гэсэн ийм заалт байна. Энэ заалтыг хуультай нь бүхэлд нь баталъя гэсэн санал хураалтыг явуулъя. За санал хураалт эхэллээ. 

За санал хураалтад 43 гишүүн оролцож, 31 зөвшөөрч, 12 татгалзаж, 72.1 хувийн саналаар энэ хууль батлагдаж байна. 

За энэ хууль нэг заалттай хууль байгаа. Та бүгдэд тараасан. Редакцийг сонссонд тооцвол яасан юм бэ. Үүнтэй холбогдуулж гишүүдээс хэлэх санал байна уу? За алга байна. Бүгдээрээ дэмжиж байна. Редакцийг сонслоо. За их баярлалаа. 

Уг асуудлыг 10 цаг 40 минутад хэлэлцэж дуусав. 

Хоёр. Зээлийн гэрээ соёрхон батлах тухай (”УБ хотын замын хөдөлгөөнийг хянах систем”, “Холбоо, хяналт, мэдээллийн нэгдсэн сүлжээ” төслүүдийн зээлийн гэрээ болон Засгийн газар хоорондын тохиролцооны баримт бичиг)  (анхны хэлэлцүүлэг)

Д.Идэвхтэн: - За одоо төлөвлөгөөний дагуу хэлэлцэх асуудлын хоёрдугаарт оръё. Одоо Зээлийн гэрээ соёрхон батлах тухай хуулийн төслийн анхны хэлэлцүүлгийг явуулъя. 

Хуулийн төслийн талаар Аюулгүй байдал, гадаад бодлогын байнгын хорооны дүгнэлтийг сонсъё. Дүгнэлтийг УИХ-ын гишүүн С.Оюун гишүүн танилцуулна. С.Оюун гишүүнийг индэрт урьж байна. 

С.Оюун: - Улсын Их Хурлын дарга, эрхэм гишүүд ээ !

 


Монгол Улсын Засгийн газар, Бүгд Найрамдах Солонгос Улсын Экспорт-Импорт банкны хооронд  байгуулсан  “Улаанбаатар хотын замын хөдөлгөөнийг хянах систем”, “Холбоо, хяналт, мэдээллийн нэгдсэн сүлжээ”  төслүүдийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийн төслийн хэлэлцэх эсэх асуудлыг УИХ-ын 2007 оны 8 дугаар сарын 03-ны өдрийн нэгдсэн хуралдаанаар хэлэлцээд төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлсэн билээ. 

 


“Улаанбаатар хотын замын хөдөлгөөнийг хянах систем”, “Холбоо, хяналт, мэдээллийн нэгдсэн сүлжээ”  төслүүдийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийн төслийг анхны хэлэлцүүлэгт бэлтгэсэн тухай асуудлыг Аюулгүй байдал, гадаад бодлогын байнгын хороо 8 дугаар сарын 8-ны өдрийн хуралдаанаараа хэлэлцээд дараахь санал, дүгнэлтийг УИХ-ын нэгдсэн хуралдаанд оруулж байна. 

 

 Хуулийн төслийн анхны хэлэлцүүлгийн үед УИХ-ын гишүүдээс зарчмын зөрүүтэй санал гараагүй бөгөөд УИХ-ын гишүүн Р.Гончигдорж төслийг анхны хэлэлцүүлгээр батлах боломжтой гэсэн горимын саналыг гаргаж Байнгын хорооны хуралдаанд оролцсон гишүүд санал нэгтэй дэмжсэн болно. 

 


Монгол Улсын Засгийн газар, Бүгд Найрамдах Солонгос Улсын Экспорт-Импорт банкны хооронд байгуулсан  “Улаанбаатар хотын замын хөдөлгөөнийг хянах систем”, “Холбоо, хяналт, мэдээллийн нэгдсэн сүлжээ” төслүүдийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийн төслийг анхны хэлэлцүүлэгт бэлтгэсэн талаарх Аюулгүй байдал, гадаад бодлогын байнгын хорооны санал, дүгнэлтийг хэлэлцэн хуулийн төслийг баталж өгөхийг та бүхнээс хүье. 

 

 Д.Идэвхтэн: - За С.Оюун гишүүн их баярлалаа. Байнгын хорооны санал дүгнэлтийг сонслоо. Одоо санал, дүгнэлттэй холбогдуулж асуулт тавих гишүүн байвал нэрсээ өгөхийг хүсч байна. За Ц.Дамиран гишүүн, А.Цанжид гишүүн нэрсээ өгсөн байна. Үүгээр асуулт асуух гишүүдийн нэрсийг тасалж байна. За Ц.Баярсайхан гишүүний нэр орж ирж байна. За Ц.Дамиран гишүүн асуултаа асууя. 

Ц.Дамиран: - За баярлалаа. Тэгэхээр би 2 зүйл тодруулъя. Энэ 2 төсөл нийлээд 26.0 сая долларын ийм өртөгтэй том төсөл болж байна л даа. Эдийн засгийн байнгын хороон дээр энэ төслийг зөвшилцөх явцад төслийн өртөг хэтэрхий өндөр байна. Энийг дахин хянаж үзээ. Ер нь одоо хоёр дахь төслийн үед Улаанбаатар хотын авто замын хөдөлгөөнийг хянах системийн хувьд замын уулзварууд дээр телевизийн хянах систем тавих ийм шаардлага өнөөдөр байгаа юм уу? өнөөдөр, нэг. 

Хоёрдугаарт нь, өртөг нь хэтэрхий өндөр байна. Өөрөөр хэлбэл өнөөдөр дотоодын компаниудын дунд ингээд шалгаруулалт явуулах гаднаас яг одоо ийм орчин үеийн техник оруулж ирэхэд хэдий хэмжээний өртгөөр оруулж ирэх ийм боломж, судалгаа, харьцуулсан судалгаа гаргасан юм байна уу? Тэр үед Байнгын хороон дээр хуралдах үед энэ талаар асуудал гарч байсан уу? 

Би яагаад энийг асууж байна вэ гэхээр зэрэг бид нар Солонгосоос зээл авч байсан. 2 том зээл авсан. Хамгийн анхны зээлийг бид нар Даланзадгадын ТЭЦ дээр зээл авсан. 8 мегаваттын дулааны цахилгаан станц, дараачийнх нь зүүн чиглэлийн холбооны шилэн кабелийн төсөл дээр зээл авсан. Хоёулаа төсөвт өртгөөсөө 3, 4 дахин өндөр өртгөөр орж ирсэн. Бүгдээрээ ашиггүй, эдийн засгийн хувьд. Одоо Даланзадгадын станцыг хар та нар. Ажиллахгүй байгаа шүү дээ, ердөө. Өөрөөр хэлбэл би ний нуугүй хэлэхэд хөрш орноо, хамтран ажилладаг орноо муу хэлээд яах вэ, жаахан хулхи талдаа улсууд юм шиг байна лээ шүү. Зээлэхдээ хэдэн том компаниуд дагаад ороод ирдэг, лоббидоод байдаг. Маш өндөр үнээр ингээд авдаг. Манайхнаас дор юм хийж өгдөг, ердөө. Энэ дээр хяналт тавьсан уу? нэгдүгээрт. 

Хоёрдугаарт, яг одоо энийгээ энэ гүйцэтгэгч байгууллагаа асуух гэж байна л даа. Энэ одоо тендер зарлах байх. Энэ тендерийн талаар ч билүү саяхан одоо Солонгосын хэдэн компаниуд хотын даргатай ирж уулзаад тэр телевизийн систем тавина барина гээд яваад байна лээ. Эд нар чинь яг ингэдэг байхгүй юу. Өөрсдөө араас нь орж ирээд ингээд ингээд бараг 3, 4 дахин өндөр үнээр яадаг. Тийм учраас хамгийн гол нь тэр дотоодын харьцуулсан судалгаа, үнийн судалгаа байна уу, үгүй юу гэдгийг л би асуух гээд байгаа юм. 

Д.Идэвхтэн: - За асуултад хариулъя. С.Оюун гишүүн. 

С.Оюун: - За Ц.Дамиран гуай, харамсалтай нь манай Байнгын хороон дээр ийм асуудал ерөөсөө хөндөгдөөгүй, аль ч гишүүн асуугаагүй. Тийм учраас хэлэлцүүлэг ерөөсөө явагдаагүй. Эдийн засгийн байнгын хорооноос мэдээж хэлэлцүүлгийн явцад гишүүд санал бодлоо гаргасан юм шиг байна лээ. Гэхдээ зарчмын зөрүүтэй санал, эсвэл одоо буцаая гэсэн саналыг яг оруулаагүй юм шиг байна лээ шүү дээ. Зүгээр ярьчихаад, нөгөө зарчмын зөрүүтэй санал оруулж ирээгүй болохоор, Байнгын хороон дээр бол аль ч гишүүнээс одоо ямар нэгэн зарчмын зөрүүтэй санал гараагүй, тэгээд анхдугаар хэлэлцүүлгээрээ дэмжье гээд явсан л даа. 

Д.Идэвхтэн: - За хариулт дууссан уу? За А.Цанжид гишүүн асуултаа асууя. 

А.Цанжид: - Миний асуулт бол Ц.Дамиран гишүүнийхтэй төстэй. Ер нь Улаанбаатар хотод замын хөдөлгөөнийг цэгцэлье гэвэл телевизийн систем тавихаасаа илүү замаа янзлах хэрэгтэй юм шиг санагдаад байгаа юм л даа надад. Тэгэхээр энэ талаар одоо бодож үзээгүй юм болов уу? нэгдүгээрт.

Хоёрдугаарт, ер нь Солонгосын талын тэр зээл, за тэгээд хэрэгжүүлж байгаа төсөл бол маш их өндөр үнэтэй байдаг. Нөгөө талаас ер нь аливаа ийм юманд бол бас дотоодын гүйцэтгэгчдийг оруулах, тэднийг дадлагажуулах, техникийн хувьд бол одоо сургах ийм бодлого бас баймаар байгаа юм. Тэгээд миний бодоход бол Шинжлэх ухааны технологийн их сургуулийн эрдэмтэд яг ийм дохионы гэрэл энэ тэр хийж нэг удаа технологийн үзэсгэлэн гаргаж, болж байна, их сайн байна гээд ингэж байсан санагдах юм. Тэгэхээр иймэрхүү асуудлуудыг ер нь, өөрөөр хэлбэл дотоодын гүйцэтгэгчээр хийлгэх ийм хувилбарыг ярьсангүй юу? гэсэн ийм асуулт байна. 

С.Оюун: - Тэгэхээр яг нэгдүгээр хэлэлцүүлгийн үеэр биш, хэлэлцэх эсэх хэлэлцүүлгийн үеэр бол Сангийн яамнаас гишүүд асууж байсан. Тэгээд би одоо Сангийн яамны ажлын хэсгийнхэн бас хариулах байх гэж бодож байна. Юу гэхээр 2003 оноос хойш яригдаж байсан төсөл юм байна шүү дээ. Ц.Мөнх-Оргил гишүүн бас энэ дээр нэмэх зүйл байвал бас нэмээрэй гэж хүсч байна. Тэгээд 2003 оноос хойш яригдаад. Жишээлбэл, мэдээллийн технологич байдаг юм уу, янз бүрийн технологи нь жишээлбэл хямдарсан байх юм бол өртгийг багасгах боломж энэ зээлийн гэрээн дээр туссан уу? Дотоодын компаниудыг оруулах талаар ч гэсэн ямар ч байсан тодорхой зүйлүүдийг зээлийн гэрээнд оруулсан гэж Сангийн яамныхан хариулж байсан санагдаад байх юм. Тэгэхээр Сангийн яамныхан, ажлын хэсгийнхэн энэ дээр хариулж өгөхгүй юу? 

Д.Идэвхтэн: - За ажлын хэсэгт энэ Д.Майсүрэн гээд Нийслэлийн цагдаагийн газрын хэлтсийн дарга ирсэн байна. О.Амарбат, Нийслэлийн цагдаагийн газрын тасгийн дарга ирсэн байна. Доржханд, Сангийн яамны газрын дарга ирсэн байна. Ажлын хэсгийнхнээс н.Доржханд хариулж байна уу? За Доржханд.

Н.Доржханд: - Энэ зээлийн хувьд бол, анх бол энэ Солонгосын зээл бол одоо тийм хатуу нөхцөлтэй зээл байдаг. Тэгээд Солонгосын компаниуд орно гэсэн ийм нөхцөлтэй байсан. Тэгээд энэ хэлэлцээрийн явцад бол тэд нар Солонгос Монголын хамтарсан консерциум байдлаар зохион байгуулаад, Монгол компаниуд оролцох боломжтой гэж, ийм байдлаар гэрээнд тусгагдсан байгаа. Тэгэхээр Монголын компаниуд бол энэ дээр оролцох бүрэн боломжтой байгаа. 

С.Оюун: - Тэгээд нөгөө өртөгтэй холбоотой бас нэг…
Д.Идэвхтэн: - Үнийн талаар асуулт асуугаад байгаа шүү дээ. Жишиг үнэ, судалгаа хийсэн үү? гээд. 

Н.Доржханд: - Өртөг зардлын хувьд бол бид нар бас Дэлхийн банкны холбогдох ажлын хэсэгтэй хамтарч энэ төслийн үнийг бол судалгаа хийж экспертын дүгнэлт гаргуулсан байгаа. За үнийн хувьд бол энэ одоогийн жишиг үнээр бол бид нар тогтоосон. Яг эцсийн үнэ болохоор нээлттэй тендер шалгаруулалтаар орж ирэх бөгөөд тэр нээлттэй тендер шалгаруулалтаар орж ирсэн компаниудын чанарын шаардлага хангасан хамгийн бага үнээр тогтоох юм. Тэгэхээр энэ бол одоо тендер шалгаруулалтын үед хийгдэнэ. Тендер шалгаруулалтын үед бид нарын санасан хэмжээнд үнэ буурч ирэхгүй байх юм бол энийг дахиж үнийг буулгах чиглэлээр тодорхой арга хэмжээнүүд авахаар тусгагдсан байгаа. 

Д.Идэвхтэн: - За Ц.Баярсайхан гишүүн асуултаа асууя. Уучлаарай Ц.Баярсайхан гишүүн ээ. Тэр Шинжлэх ухаан, технологийн их сургуулийн эрдэмтэн, багш нар бүр тодорхой төсөл танилцуулж байсан. Дотоодын улсууд гүйцэтгэж болдоггүй юм уу? гэсэн асуулт яваад байсан. Тэрийг сая хариулчих шив дээ. За Ц.Баярсайхан гишүүн асуултаа асууя. 

Ц.Баярсайхан: - Тэгэхээр Ц.Дамиран гишүүнтэй бас төстэй санал байна л даа. Өмнө нь энэ Экспорт-импортын банкнаас авсан зээлийн хэрэгжилт, түүнийг Солонгосын компани гүйцэтгэсэн. Монголоос компани оролцоогүй. Энэ бол нэлээд хангалтгүй төсөл болж, одоо бүх л хүн мэдэж байгаа. Даланзадгадын дулааны цахилгааны станц. 

Тэгэхээр одоо жишээлбэл энэ дээр дахиж зээл аваад байх шаардлага байгаа юм уу? Саяны төсвийн тодотголоор гэхэд чинь бараг 240, 250-иад тэрбум төгрөгний асуудал шийдэж байна шүү дээ. Тэгэхээр Улаанбаатар хотын замаа цэгцлэх, энэ дохиоллын системийг цэгцлэх дээр бол дотоодын эх үүсвэрийг гаргах бололцоо байна шүү дээ. Гадны зээл аваад. Тэгээд зээлийн тодорхой хэсэгт нь мөн дотоодын валют оролцоно гэдэг чинь wоноор зээл өгнө гэсэн үг. Тэгээд wоноор зээл өгчихөөд дараа нь ханш ийм боллоо гээд, нэмэлт зээл авах гээд ингээд ийм юм шаарддаг. Нэг бус удаа гарсан шүү дээ. Тийм учраас энэ зээлээс ер нь татгалзвал яасан юм бэ гэсэн саналтай байна. 

Д.Идэвхтэн: - За Ц.Баярсайхан гишүүний асуултанд…

С.Оюун: - Асуулт биш санал байна. 

Д.Идэвхтэн: - Асуулт биш санал байна даа, ер нь. Энэ гэрээнээс татгалзвал яасан юм бэ гэсэн санал байна. Энэ бол санал хураалтын үед шийдэгдэх байх аа. 

За ингээд гишүүд, Байнгын хорооны дүгнэлттэй холбогдуулж асуух асуулт дууслаа. За Байнгын хорооны дүгнэлтэд хуулийн төслийг, өөрөөр хэлбэл зээлийн гэрээний төслийг батлах тухай хуулийн төслийг анхны хэлэлцүүлгээр нь баталъя гэсэн горимын санал гаргасан байгаа. Энэ горимын саналыг дэмжье гэсэн томъёоллоор санал хураалт явуулъя. Горимын саналыг дэмжье гэсэн томъёоллоор санал хураалт явж байна. 

За санал хураалтад 40 гишүүн оролцож, 26 зөвшөөрч, 14 татгалзаж, 65.0 хувийн саналаар горимын санал дэмжигдэж байна. 

Нэгэнт горимын санал дэмжигдсэн учраас Байнгын хорооноос хуулийн төслийг батлах талаар гаргасан саналыг дэмжиж Монголын Улсын Засгийн газар, БНСУ-ын Экспорт-импортын банкны хооронд байгуулсан Улаанбаатар хотын замын хөдөлгөөнийг хянах систем төслийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийг баталъя гэсэн санал хураалт явуулъя. 

За санал хураалтад 40 гишүүн оролцож, 27 зөвшөөрч, 13 татгалзаж, 67.5 хувийн саналаар энэ зээлийн гэрээ батлагдаж байна. 

Одоо Монгол Улсын Засгийн газар БНСУ-ын Экспорт-импортын банкны хооронд байгуулсан холбоо, хяналт, мэдээллийн нэгдсэн сүлжээ төслийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийг баталъя гэсэн санал хураалт явуулъя. 

За санал хураалтад 40 гишүүн оролцож, 24 зөвшөөрч, 16 татгалзаж, 60.0 хувийн саналаар энэ хууль батлагдаж байна. 

За зээлийн гэрээтэй холбогдсон хууль батлагдлаа. 

Уг асуудлыг 10 цаг 55 минутад хэлэлцэж дуусав. 

Гурав. Гэрээ соёрхон батлах тухай (МУ, ОХУ-ын хилийн дэглэмийн тухай МУ, ОХУ хоорондын гэрээг соёрхон батлах тухай) хуулийн төсөл (хэлэлцэх эсэх)

Д.Идэвхтэн: - Одоо хэлэлцэх асуудлын төлөвлөгөөнд байгаа гурав дахь асуудлыг хэлэлцье. Монгол Улс, ОХУ-ын хилийн дэглэмийн тухай Монгол Улс, ОХУ хоорондын гэрээг соёрхон батлах тухай хуулийн төслийг хэлэлцье. Хууль санаачлагчийн илтгэлийг Сангийн сайд Н.Баяртсайхан сайд танилцуулна. Н.Баяртсайхан сайдыг индэрт урьж байна. 

Н.Баяртсайхан: - Монгол Улс, ОХУ-ын хилийн дэглэмийн асуудлыг зохицуулж байсан Монгол, Зөвлөлтийн хилийн дэглэм, хилийн асуудлаар хамтран ажиллах, харилцан туслах тухай БНМАУ-ын Засгийн газар, ЗСБНХУ-ын Засгийн газар хоорондын 1980 оны 11 дүгээр сарын 26-ны өдрийн гэрээг Монгол Улсын Үндэсний аюулгүй байдлын үзэл баримтлал, гадаад бодлогын үзэл баримтлалыг үндэс болгон олон улсын харилцааны хэм хэмжээнд тулгуурлан өнөөгийн шаардлагад нийцүүлэн шинэчлэх шаардлагатай болжээ. 

Энэхүү гэрээг бүхэлд нь шинэчлэн найруулж, дараахь нэмэлт, өөрчлөлтүүдийг оруулсан. Монгол Улс ОХУ-ын хилийг 1987, 2001 онд хийсэн Монгол Улс, ОХУ-ын хоорондын улсын хилийн шалгалтын баримт бичгүүдэд болон Монгол Улс, ОХУ, БНХАУ-ын улсын хилийн баруун зүүн уулзваруудын тодорхойлолт, протоколд зааснаар тодорхойлох. 

Хоёрдугаарт, Монгол Улс, ОХУ-ын хилийн бүрэн эрхт төлөөлөгчид өөрсдийн үүргийг биелүүлэх, улсын хилийг хариуцах эсэхийг энэхүү гэрээний 1 дүгээр хавсралт болох протоколоор тодорхойлох.

Гуравдугаарт, Хил орчмын нутаг дэвсгэрт террорист үйлдэл, гамшиг, аюулт үзэгдэл бий болсон, экологийн тэнцвэр алдагдсан тохиолдолд хилийн төлөөлөгчөөр дамжуулан нөгөө талдаа нэн даруй мэдэгдэх.

Дөрөвдүгээрт, Шаардлагатай тохиолдолд хилийн зөрчлийг аль нэг талынхаа нутаг дэвсгэрт хамтран шалгах зорилгоор хамтарсан эрэл зохион байгуулах. 

Тавдугаарт, Хилийн хамтарсан шалгалтыг 15-аас 20 тутамд хийж байх зэрэг өөрчлөлтүүдийг тус тус оруулсан байна. 

Энэхүү гэрээнд Монгол Улсын Ерөнхийлөгч ОХУ-д 2006 оны 12 дугаар сард хийсэн албан ёсны айлчлалын үеэр гарын үсэг зуржээ. Гэрээг соёрхон батлах тухай хуулийн төслийг Засгийн газар 2007 оны 07 дугаар сард, УИХ-ын Аюулгүй байдал, гадаад бодлогын байнгын хороо 2007 оны 08 дугаар сарын хуралдаанаараа тус тус хэлэлцэж дэмжсэн байна. 

Асуудлыг хэлэлцэж шийдвэр гаргаж өгөхийг хүсье. Баярлалаа. 

Д.Идэвхтэн: - Хууль санаачлагчийн илтгэл тавьсан Н.Баяртсайхан сайдад баярлалаа. Бид илтгэлийг сонслоо. Одоо хууль санаачлагчийн илтгэлтэй холбогдуулан асуулт асуух гишүүд нэрсээ өгнө үү? За асуулт алга байна. Асуултыг тасаллаа. 

Уг хуулийн төслийг талаар Аюулгүй байдал, гадаад бодлогын байнгын хорооны санал, дүгнэлтийг одоо сонсъё. Санал, дүгнэлтийг УИХ-ын гишүүн Р.Эрдэнэбүрэн танилцуулна. Р.Эрдэнэбүрэн гишүүнийг индэрт урьж байна. 

Р.Эрдэнэбүрэн: - УИХ-ын дэд дарга, эрхэм гишүүд ээ,

Монгол Улсын Засгийн газраас 2007 оны 8 дугаар сарын 1-ний өдөр УИХ-д өргөн мэдүүлсэн Монгол Улс, Оросын Холбооны Улс хооронд 2006 оны 12 дугаар сарын 8-ны өдөр байгуулсан “Монгол Улс, Оросын Холбооны Улсын улсын хилийн дэглэмийн тухай” гэрээг соёрхон батлах тухай хуулийн төслийг Аюулгүй байдал, гадаад бодлогын байнгын хороо 2007 оны 8 дугаар сарын 8-ны өдрийн хуралдаанаараа хэлэлцээд дараахь санал, дүгнэлтийг Улсын Их Хурлын чуулганы нэгдсэн хуралдаанд оруулж байна. 

Хуулийн төслийг Байнгын хорооны хуралдаанд оролцсон гишүүд санал нэгтэй дэмжиж, төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ. 

Улсын Их Хурлын эрхэм гишүүд ээ!

Монгол Улс, Оросын Холбооны Улсын хоорондын “Монгол Улс, Оросын Холбооны Улсын улсын хилийн дэглэмийн тухай” гэрээг соёрхон батлах тухай хуулийн төслийн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 

Д.Идэвхтэн: - За их баярлалаа. За Байнгын хорооны санал, дүгнэлтийг сонслоо. Одоо санал, дүгнэлттэй холбогдуулж асуух асуулт байвал гишүүд нэрсээ өгнө үү? За асуулт алга байна. Асуултыг тасаллаа. 

Одоо хуулийн төслийг хэлэлцэх эсэх асуудлаар санал хураая. Байнгын хорооны саналаар хуулийн төслийг хэлэлцэх нь зүйтэй гэсэн томъёоллоор санал хураая. 

За санал хураалтад 39 гишүүн оролцож, 24 зөвшөөрч, 15 татгалзаж, 61.5 хувийн саналаар энэ хуулийн төслийг хэлэлцье гэж шийдэж байна. 

Хэлэлцэх нь зүйтэй гэж үзлээ. Хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлж байна. 

Уг асуудлыг 11 цаг 00 минутад хэлэлцэж дуусав.

Дөрөв. 2005 оны ЮНЕСКО-ийн соёлын илэрхийллүүдийн олон төрлийг хамгаалах болон хөхиүлэн дэмжих тухай конвенцийг соёрхон батлах тухай хуулийн төсөл (хэлэлцэх эсэх)

Д.Идэвхтэн: - Одоо Соёлын илэрхийллийн олон төрлийг хамгаалах болон хөхиүлэн дэмжих тухай конвенцийг соёрхон батлах тухай хуулийн төслийг хэлэлцье. Хуулийн төсөл, хууль санаачлагчийн илтгэлийг Ө.Энхтүвшин сайд тавих ёстой. Ө.Энхтүвшин сайд байна уу? Ө.Энхтүвшин сайдыг уръя. Д.Туяа сайд тавих юм уу? За хууль санаачлагчийн илтгэлийг Эрүүл мэндийн сайд Д.Туяа тавина. Д.Туяа сайдыг индэрт урьж байна. 

Д.Туяа: - НҮБ-ын Боловсрол, соёл, шинжлэх ухааны төрөлжсөн байгууллага ЮНЕСКО хүн төрөлхтөний өөрийн соёлын асар их үнэт өв санг хадгалан хамгаалж, хойч үедээ уламжлан өвлүүлэх талаар ихээхэн хүчин чармайлт тавьж хэд хэдэн конвенци баталж гарган хэрэгжүүлж байна. Үүний нэг тод жишээ нь дэлхийн байгалийн болон соёлын өвийг хамгаалах тухай ЮНЕСКО-гийн 1972 оны конвенци юм. Уг конвенцийн дагуу дэлхийн өвд одоогоор 800 гаруй өв бүртгэгдсэн бөгөөд Монгол Улсаас Увс нуурын ай сав газар 2003 онд, Орхоны хөндийн соёлын дурсгалт газар 2004 онд Дэлхийн өвд бүртгэгдээд байна. 

Дэлхийн нийт ард түмний бие биенээсээ ялгагдах соёлын өвөрмөц илэрхийллүүдийг хадгалан хамгаалах, хөхиүлэн дэмжих зорилгоор ЮНЕСКО нь 2001 онд ерөнхий бага хурлын 31 дүгээр чуулганаараа Соёлын олон төрлийн зүйлийн тухай түгээмэл тунхаглалыг нь хэлэлцэн баталж гишүүн орнууддаа үйл ажиллагааны төлөвлөгөө гарган нэгдэн ажиллахыг уриалсан юм. Үүний дараа 2003 онд биет бус соёлын өвийг хамгаалах тухай конвенцийг, 2005 оны Соёлын илэрхийллийн олон төрлийг хамгаалах болон хөхиүлэн дэмжих тухай конвенцийг ЮНЕСКО тус тус баталсан билээ. 

Монгол Улс 2003 оны биет бус соёлын өвийг хамгаалах тухай конвенцид 2005 онд нэгдэн орсон бөгөөд хүн төрөлхтөний аман болон биет бус соёлын шилдэг өвийн дээжист тунхаглагдсан Морин хуурийн уламжлалт урлаг болон Монгол ардын уртын дууг хамгаалж, хөгжүүлэх үүднээс Монгол Улсын Ерөнхийлөгч морин хуур хөгжмийг дээд тухай зарлиг гаргаж Монгол Улсын Засгийн газраас “Морин хуур, уртын дуу” үндэсний хөтөлбөр баталсан билээ. Эдгээрийг дэмжиж 2005 оноос ЮНЕСКО Монголын морин хуур хөгжмийн уламжлалт урлагийг хамгаалах нь төслийг хэрэгжүүлж байна. 

Монгол Улс ЮНЕСКО-гийн 2005 онд баталсан соёлын илэрхийллийн олон төрлийг хамгаалах болон хөхиүлэн дэмжих тухай конвенцид нэгдэн орох шаардлагатай байгаа болно. 

Энэхүү конвенцийн гол үзэл санаа нь улс үндэстэн, омог аймаг, нийгмийн бүлэг, хүмүүсийн бүтээсэн соёлын арвин их уламжлалыг цогцоор нь хүн төрөлхтөний соёлын салшгүй нэг хэсэг болгон авч үзэж, дэлхий нийтээр хадгалан хамгаалах үүрэг хүлээх тухай юм. Түүнчлэн соёлын илэрхийллүүдэд тухайн соёлын өвөрмөц дүр төрх, үнэ цэнэ, утга агуулгыг илэрхийлэхээс гадна эдийн засгийн болон нийгэм, соёлын амьдралын шинжийг агуулдаг болохыг тодорхойлж, соёлын илэрхийллүүдийг тэтгэн шинэчлэхэд хүмүүсийн бүтээн туурвих үйл ажиллагаа гол үүрэгтэй болохыг онцлон тэмдэглэсэн. 

Тэгэхээр энэ конвенци нь энэ оны 3 дугаар сарын 18-ны өдрөөс эхлэн хүчин төгөлдөр болсон бөгөөд 4 дүгээр сарын 16-ны өдрийн байдлаар 57 орон энэ конвенцид ороод байна. Энэхүү конвенцид Монгол Улс нэгдэн орох тухай асуудлыг Засгийн газрын хуралдаанаар хэлэлцэн дэмжээд УИХ-ын Аюулгүй байдал, гадаад бодлогын байнгын хороо, Нийгмийн бодлогын байнгын хороотой зөвшилцсөн байна. 

Соёлын илэрхийллийн олон төрлийг хамгаалах болон хөхиүлэн дэмжих тухай конвенцид Монгол Улс нэгдэн орох тухай хуулийн төслийг Засгийн газрын хуралдаанаар хэлэлцэн дэмжээд УИХ-ын нэгдсэн чуулганд хэлэлцүүлэхээр оруулж байгаа юм. 

Та бүхнийг хэлэлцэн шийдвэрлэж өгөхийг хүсье. Анхаарал тавьсанд баярлалаа. 

Д.Идэвхтэн: - За их баярлалаа. Ө.Энхтүвшин сайдыг дуудмаар байна. Одоо хууль санаачлагчийн илтгэлтэй холбогдуулж асуулттай гишүүд нэрсээ өгнө үү? Асуулт алга байна. Асуултыг тасалъя. 

Одоо Байнгын хорооны санал, дүгнэлтийг, Аюулгүй байдал, гадаад бодлогын байнгын хорооны гишүүн Ж.Гүррагчаа танилцуулна. Ж.Гүррагчаа гишүүнийг индэрт урьж байна. 

Ж.Гүррагчаа: - УИХ-ын дэд дарга, эрхэм гишүүд ээ, 

Монгол Улсын Засгийн газраас 2007 оны 8 дугаар сарын 1-ний өдөр Улсын Их Хуралд өргөн мэдүүлсэн “Соёлын илэрхийллийн олон төрлийг хамгаалах болон хөхиүлэн дэмжих тухай” 2005 оны 10 дугаар сарын 25-ны өдөр Францын Парис хотноо баталсан ЮНЕСКО-гийн Конвенцийг соёрхон батлах тухай хуулийн төслийг Аюулгүй байдал, гадаад бодлогын байнгын хороо 2007 оны 8 дугаар сарын 8-ны өдрийн хуралдаанаараа хэлэлцээд дараахь санал, дүгнэлтийг УИХ-ын чуулганы нэгдсэн хуралдаанд оруулж байна. 

Соёлын илэрхийллийн олон төрлийг хамгаалах болон хөхиүлэн дэмжих тухай конвенцид Монгол Улс нэгдэн орох саналыг УИХ-ын Аюулгүй байдал, гадаад бодлогын болон Нийгмийн бодлого, боловсрол, соёл, шинжлэх ухааны байнгын хорооны 2007 оны 7 дугаар сарын 18-ны өдрийн хамтарсан хуралдаанаар хэлэлцэж зөвшилцсөн бөгөөд уг конвенцид нэгдэн орсныг соёрхон батлах тухай хуулийн төслийг Байнгын хорооны хуралдаанд оролцсон гишүүд олонхийн саналаар дэмжиж, хуулийн төслийг УИХ-ын чуулганы хуралдааны дэгийн 27.1.1-д заасны дагуу “соёрхон батлах” нь зүйтэй гэсэн дүгнэлтийг гаргасан болно. 

Улсын Их Хурлын эрхэм гишүүд ээ!

Соёлын илэрхийллийн олон төрлийг хамгаалах болон хөхиүлэн дэмжих тухай ЮНЕСКО-гийн Конвенцийг соёрхон батлах тухай хуулийн төслийн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 

Д.Идэвхтэн: - За их баярлалаа. Аюулгүй байдал, гадаад бодлогын байнгын хорооны санал, дүгнэлттэй холбогдуулж асуулттай гишүүд нэрсээ өгнө үү? За асуулт алга байна. Асуултыг тасаллаа. 

За хуулийн төслийг хэлэлцэх эсэх асуудлаар санал хураая. Байнгын хороо уг хуулийн төслийг хэлэлцэх нь зүйтэй гэсэн санал оруулсан. Ийм учраас Байнгын хорооны саналыг дэмжиж, хэлэлцэх нь зүйтэй гэсэн томъёоллоор санал хураалт явуулъя. 

За санал хураалтад 41 гишүүн оролцож, 28 зөвшөөрч, 13 татгалзаж, 68.3 хувийн саналаар хэлэлцэх нь зүйтэй гэж шийд гарч байна. 

УИХ-ын чуулганы хуралдааны дэгийн 27.3-д нэгдсэн хуралдаан хууль санаачлагчийн илтгэл, Байнгын хорооны санал дүгнэлтийг сонсож Байнгын хорооноос оруулсан томъёоллоор биет санал хураалтыг гишүүдийн олонхийн саналаар шийдвэр гаргана гэж заасан. Тэгэхээр Байнгын хорооноос уг хуулийн төслийг батлах санал гаргасан байгаа. Ийм учраас Соёлын илэрхийллийн болон олон төрлийг хамгаалах, хөхиүлэн дэмжих тухай конвенцийг соёрхон батлах тухай хуулийг баталъя гэсэн санал хураалт явуулъя. 

Л.Одончимэд: - Хэлэлцэх эсэх….

Д.Идэвхтэн: - Хэлэлцэх эсэхээ шийдсэний дараагаар Байнгын хорооноосоо хэлэлцье гэж тогтчихоод тэгээд сүүлд нь санал хураалт явуулъя гээд дэг дээр тэгж заасан юм байна. Байнгын хорооноос ийм санал оруулсан юм байна шүү дээ. Тийм учраас… Энэ санал хураалт хүчингүй шүү, энэ. Тийм. Энэ алх тогшоогүй байхад энэ санал хураах кноп явчихсан байна. Ийм учраас энэ санал хураалт бол хүчингүй. 

Тэгэхээр саяны Л.Одончимэд гишүүний тавьсан асуулттай холбогдуулаад Ж.Нарантуяа тайлбар өгөхгүй юу. 

Ж.Нарантуяа: - Соёрхон батлах…

Д.Идэвхтэн: - Соёрхон батлах тухай асуудал байгаа шүү дээ. 

Ж.Нарантуяа: - Тийм. Энэ УИХ-ын чуулганы дэгийн 27 дээр олон улсын олон талт гэрээг соёрхон батлах тухай асуудлыг хэлэлцэх журам байгаа юм. Энэ нөгөө хоёр талын зээлийн гэрээ ч гэдэг юм уу, хоёр талын гэрээ биш, энэ олон талт конвенцид Монгол Улс нэгдэн орж байгаа болохоор энийг эндээс соёрхон батлах тухай асуудлыг шууд хэлэлцэж байгаа юм. 

Д.Идэвхтэн: - За асуултад хариуллаа. Өөр асуулттай гишүүн байна уу? Байхгүй байна. Одоо санал хураалт явуулъя. 

Энэ гэрээг соёрхон баталъя гэсэн томъёоллоор Байнгын хорооны саналыг үндэслэж энэ томъёоллоор санал хураалт явуулж байна. 

За санал хураалтад 41 гишүүн оролцож, 24 зөвшөөрч, 17 татгалзаж, 58.5 хувийн саналаар энэ гэрээ соёрхон батлагдаж байна. 

Уг асуудлыг 11 цаг 10 минутад хэлэлцэж дуусав. 

Тав. Спортод сэргээш хэрэглэхийн эсрэг олон улсын Конвенцийг соёрхон батлах тухай хуулийн төсөл 

(хэлэлцэх эсэх)

Д.Идэвхтэн: - За одоо хэлэлцэх хэргийн төлөвлөгөөнд орсон тав дахь асуудлыг хэлэлцье. Спортод сэргээш хэрэглэхийн эсрэг олон улсын конвенцийг соёрхон батлах тухай хуулийн төслийг хэлэлцье. Хууль санаачлагчийн илтгэлийг Эрүүл мэндийн сайд Д.Туяа тавина. Д.Туяа сайдыг индэрт урьж байна. 

Д.Туяа: - Дэлхий нийтээрээ спортын тэмцээн уралдаан, тамирчид шударга тэмцээний зарчмаар амжилт үзүүлэх нөхцөлийг бүрдүүлэхэд улс үндэстнүүдийн хамтын ажиллагаа, оролцоо, дэмжлэгийг нэмэгдүүлэхэд ихээхэн анхаарч байна. Гэвч спортын уралдаан, тэмцээнд сэргээш хэрэглэн эрүүл мэндээрээ хохирох, шударга өрсөлдөөнд уршиг учруулан хууран мэхлэх, тамирчид, дасгалжуулагчдын нөр их хөдөлмөрийг гомдол харууслаар солих зэрэг явдал буурахгүй байгаа юм. 

Энэ байдлыг харгалзан НҮБ-ын Боловсрол, шинжлэх ухаан, соёлын байгууллагаас боловсрол, шинжлэх ухаан, соёлоор дамжуулан улс хоорондын хамтын ажиллагааг дэмжин, улмаар энх тайван, аюулгүй байдлыг хангахад хувь нэмэр оруулах зорилгоор НҮБ-ын Боловсрол, шинжлэх ухаан, соёлын байгууллагын гишүүн 191 орон оролцсон 2005 оны 10 дугаар сарын 19-ны өдрийн ерөнхий чуулганы 33 дугаар хуралдаанаар спортод сэргээш хэрэглэхийн эсрэг олон улсын конвенцийг баталсан байна. 

Энэхүү конвенци нь 2007 оны 2 дугаар сарын 1-нээс эхлэн хүчин төгөлдөр мөрдөгдөж байгаа бөгөөд уг конвенцид 2007 оны 4 дүгээр сарын 27-ны байдлаар 50 улс орон, Ази тивээс Хятад, Япон, Малайз, Солонгос, Тайланд улс нэгдэн ороод байна. Спортод сэргээш хэрэглэхийн эсрэг олон улсын конвенци болон түүний нэмэлт протокол нь сэргээшийн эсрэг үндэсний бодлого, Засгийн газар хоорондын хамтын ажиллагааны эхлэлийг тавьж, спортод сэргээш хэрэглэхийн эсрэг чиглэсэн улс үндэстний хамтарсан тэмцлийг бий болгосон олон улсын хуулийн баримт бичиг юм. 

Монгол Улсын Үндэсний Олимпийн хороо нь 1962 онд Олон улсын олимпийн хорооны албан ёсны гишүүнээр элссэн үеэс эхлэн тамирчид сэргээшийн шинжилгээнд хамрагдаж эхэлсэн боловч Мюнхений зуны олимп, Сараевогийн өвлийн олимпийн наадамд оролцсон Монголын тамирчнаас анаболик төрлийн бодис, Сиднейн олимпийн наадамд оролцсон тамирчдаас шээс хөөлгөх болон анаболик төрлийн эмийн бодис илэрч Монгол Улсын тамирчид нь сэргээш хэрэглэсэн орны хар дансанд бүртгэлтэй болсон байна. 

Монгол Улсад 1999 оноос эхлэн Улсын баяр наадмын үндэсний бөхийн тамирчдаас сэргээшийн шинжилгээг авч эхэлсэн бөгөөд одоогийн байдлаар Монгол Улсад зохиогдсон олон улсын болон дотоодын улсын чанартай тэмцээнд оролцсон тамирчдаас сэргээшийн нийт 358 сорьц авч олон улсын итгэмжлэгдсэн лаборатори болох БНСУ-ын кистын сэргээшийн эсрэг төв лабораторид дээрх бүх шинжилгээг хийлгээд байна. 

Олон улсын болон дотоодын тэмцээнд оролцсон тамирчдаас авсан сэргээшийн шинжилгээгээр тэдний 72.7 хувьд анаболик төрлийн бодис илэрч байна. Сэргээшийн эсрэг дэлхийн агентлагийн үйл ажиллагааг дэмжих, сэргээшийн эсрэг дэлхийн дүрмийг хүлээн зөвшөөрөх боломжийг улс орны засгийн газарт олгосон олон улсын албан ёсны баримт бичиг болох сэргээшийн эсрэг Конпенгагений тунхаглалд Монгол Улсын Засгийн газар нэгдэн орох асуудлыг Засгийн газрын 2005 оны 79 дүгээр тогтоолоор шийдвэрлэсэн. Манай улс олон улсын олимпийн хорооны гишүүн орны хувьд НҮБ-ын спортод сэргээш хэрэглэхийн эсрэг олон улсын конвенцийг хүлээн зөвшөөрөх нь олон улсын байгууллагаас явуулж байгаа сэргээшийн эсрэг үйл ажиллагаанд идэвхтэй оролцон, үндэснийхээ хэмжээнд тодорхой бодлого, арга хэмжээ явуулах, сэргээшийн төрөлд ордог эмийн хяналт болон энэ талаархи сургалт, судалгаа, сурталчилгааг сайжруулах, тамирчид, дасгалжуулагчдын сэргээшийн талаархи мэдлэгийг нэмэгдүүлэх зэрэг идэвхтэй үйл ажиллагаа явуулахад тус дөхөм болох юм. 

Энэ конвенцид нэгдэн орсноор олон улсын тэмцээнд оролцоход сэргээштэй холбоотой гарч болзошгүй аливаа асуудлуудыг зохицуулах, сэргээшийн эсрэг дэлхийн хамтын нийгэмлэгээс хэрэгжүүлж байгаа үйл ажиллагаанд оролцох, олон улсын хамтын ажиллагааны ахицтай ажлаас суралцах, тэднээс дэмжлэг авч сэргээшийн эсрэг үйл ажиллагааг эх орондоо зохион байгуулах, сэргээшийн талаар нэгдсэн ойлголттой болох, тамирчид спортын тэмцээн уралдаанд шударгаар өрсөлдөх нөхцөл бүрдэх зэрэг ач холбогдолтой байна. 

Иймээс Засгийн газрын 2007 оны 06 дугаар сарын 20-ны өдрийн хуралдаанаар уг конвенцид Монгол Улс нэгдэх тухай асуудлыг хэлэлцэн дэмжээд, УИХ-ын холбогдох Байнгын хороотой зөвшилцөхөөр шийдвэрлэсэн юм. 

УИХ-ын Аюулгүй байдал, гадаад бодлогын болон Нийгмийн бодлого, боловсрол, соёл, шинжлэх ухааны байнгын хорооны 2007 оны 07 дугаар сарын 08-ны өдрийн хамтарсан хуралдаанаар урьдчилан хэлэлцээд, уг конвенцид Монгол Улс нэгдэн орохыг зөвшөөрсөн юм. 

Энэхүү конвенцийг соёрхон батлах тухай хуулийн төслийг Засгийн газрын 2007 оны 07 дугаар сарын 25-ны өдрийн хуралдаанаар хэлэлцээд УИХ-д өргөн мэдүүлэхээр шийдвэрлэсний дагуу хуулийн төслийг танилцуулж байна. 

Анхаарал тавьсанд баярлалаа. 

Д.Идэвхтэн: - Д.Туяа сайдад их баярлалаа. Хууль санаачлагчийн илтгэлийг сонслоо. Одоо энэ илтгэлтэй холбогдуулж асуулттай гишүүд нэрсээ өгнө үү? За С.Баярцогт, Ч.Авдай, Б.Бат-Эрдэнэ нарын гишүүд нэрсээ өглөө. За асуух асуулт, гишүүдийн нэрсийг үүгээр тасалбар болгоё. За С.Баярцогт гишүүн асуултаа асууя. 

С.Баярцогт: - За би одоо хууль санаачлагчаас нэг хоёр зүйл асуух гэсэн юм. Нэгдүгээрт нь, мэдээжийн хэрэг спортыг бол одоо их спорт, нийтийн биеийн тамир, үндэсний спорт гэж ангилж байгаа байх. Тэгэхээр энэ конвенцийн зорилго одоо гуравт нь ижил тэгш үйлчлэх юм уу? нэгдүгээр асуулт. 

Хоёрдугаар асуулт нь, шинжилгээ авах олон улсын стандарт, лабораторийн, одоо олон улсын стандарт хангасан лаборатори, хэрвээ манай улс нэгдэх юм бол манай улс өөрөө байгуулах ёстой юм уу, эсвэл энэ конвенцид нэгдсэнтэй холбогдуулж туслалцаа үзүүлэх юм уу? Эсвэл яг өмнөх шигээ Сөүл, Бээжиндээ юмаа зөөгөөд, тэгээд морины шинжилгээ авъя гээд Францаас нэг юмыг нь аваад, дараа нь бараг Тайванаас нэгийг нь аваад, шинжилгээг нь Солонгост хийгээд гээд нэг үлгэр шиг юм яриад байсан. Тэрийгээ хэрэгжүүлээд яваад байх юм уу гэдэг ийм зүйлийг тодруулмаар байна. 

Тэгээд яах вэ, зармыг нь санал дээрээ хэлье. Тэгээд тодруулах зүйл байвал эргэж асууя. 

Д.Идэвхтэн: - За асуултад хариулъя. Д.Туяа сайдын микрофоныг өгөөрэй. Холбогдох улсууд нь ирээгүй байна уу? Тэгэхээр С.Баярцогт гишүүний асуултанд хариулъя. Биеийн тамир, их спорт гэсэн гурван төрлийн юунд сэргээшийг аль аль нь хамаарагдах вэ гэсэн байна, энэ конвенци. Тэгэхээр энэ конвенци маань түрүүн би бас танилцуулгадаа хэлсэн. 

Олон улсын тив, дэлхийн олимпийн тоглолтуудад одоо сэргээш шалгагдаж хэрэглэдэг. Энэ хүрээнд олон орны, жишээлбэл 150 гаруй орны төлөөлөгчид оролцсон энэ конвенцид нэгдсэн орнуудын хүрээнд сэргээш хэрэглэхгүй байх талаар ийм үндсэн зарчмыг тодорхойлсон ийм хуулийн төсөл байгаа юм. Тэгэхээр түрүүчийн таны хэлдэг биеийн тамир, нийтийн биеийн тамир, спорт, энд бол заавал хэрэглэх шаардлагагүй гэсэн ийм хариултыг хэлье. 

Хоёрдугаарт нь, энэ конвенцид нэгдсэнээр манай улс сэргээшийн шинжилгээнд өгөх сорьцоо өөртөө лаборатори байгуулж хэрэглэх үү? Одоо гадаадад явуулах хэвээрээ байх уу? гэж байна. Тэгэхээр одооны байдлаар бид гадаадад явуулах, Сөүлд олон улсын итгэмжлэгдсэн лабораторид, Сингапурт гэсэн ийм лабораториудад явуулах ийм л эрхтэй. Энэ итгэмжлэгдсэн лабораторид л тестээ өгөх ийм эрхтэй юм аа. 

Д.Идэвхтэн: - За С.Баярцогт гишүүн тодруулъя. 

С.Баярцогт: - Үндэсний спорт, одоо дөнгөж саяхан маргаан болоод байсан бөх, сур, морин дээр одоо сэргээш хэрэглэхэд энэ конвенцид нэгдсэнээр заавал ч үгүй бүгдээр нь дээр нь сэргээшийн шинжилгээ хийлгэх юм уу, эсвэл энийг одоо конвенцийг нь тодорхой заалтын дагуу дотоодынхоо хууль тогтоомжоор юм уу, эсвэл уламжлалаараа шийдэж болох юм уу гэж. Тэр нь яг тодорхой заагдсан заалт энэ конвенцид байгаа юу гэсэн асуулт байна. 

Д.Туяа: - Тэгэхээр энэ конвенцид тийм тодорхой заалт бол байхгүй. Зүгээр олон улсын энэ сэргээшийн эсрэг тэмцэлд баримтлах зарчмыг ерөнхийд нь заасан байгаа юм. 

Манай улсын хувьд бол үндэсний спортын төрлүүдээрээ бас онцлогтой ийм улс орны хувьд энэ конвенцид нэгдсэнээр үндэсний спортынхоо төрөлд сэргээшийг шалгах уу, үгүй юу гэсэн, бас спортын тухай хуульдаа өөрчлөлт оруулж, ингэж өөрсдөө бие даасан бодлого явуулж болох юм аа. 

Д.Идэвхтэн: - Ч.Авдай гишүүн асуултаа тавья. 

Ч.Авдай: - Миний асууя гэсэн зүйлийг бас асуучихлаа л даа. Тэгэхээр энэ сэргээш гээд баахан ийм бодисуудын нэр байна шүү дээ, тийм ээ. Тэгэхээр энэ бол ингээд манайд албан ёсоор худалддаг зүйл байна уу, худалдагддаггүй зүйл байна уу? нэгдүгээрт. 

Хоёрдугаарт, одоо энэ манайхан тэгээд бас спорт ямар өнөөдөр Монголд гараа биш, олон жил хөгжиж байна. Одоо шинжилгээгээр илэрдэггүй тийм сэргээшийн юм байна уу манайд. Одоо янз бүрийн гормонуудтай холбоотой ч байдаг юм уу? Ингээд улсууд тогтоод хэрэглээд, бөхчүүд, тамирчид хэрэглэдэг тийм юм байна уу? үгүй юу? 

Гуравдугаарт, сая тэр үндэсний спорт гээд тийм ээ, үндэсний спортын төрлүүд. Энд бол одоо бас нэг ялгаж үзэх, нийтийн биеийн тамирын юманд бол ялгаж үзэх юмнууд байх байлгүй дээ. Зүгээр тийм томоохон уралдаан тэмцээн, олон улсын чанартай, улс орны чанартай тийм юманд хэрэглэнэ үү гэхээс түүнээс өөрөө лабораторигүй юм чинь. Зүгээр одоо нэг сумын наадамд барилдсан нэг 64 бөх ч гэдэг юм уу, 32 бөх ч гэдэг юм уу, багийн наадамд барилдсан нэг хэдэн бөх ч гэдэг юм уу, уралдсан морь ч гэдэг юм уу, энэ бүхэнд хэрэглэ гэх юм бол энэ чинь манай Монголын хувьд бол эдийн засаг маань даах юм уу? Ерөөсөө л ингээд янз бүрийн юмнаас сэргээшийн шинжилгээнд юмаа явуулсаар байгаад дуусах юм уу, үгүй юм уу? 

Тэгэхээр энэ конвенцид нэгдсэнээр энэ олон улсын чанартай лабораториуд маань арай тийм хямд үнээр үйлчлэх ч гэдэг юм уу, тэр лабораторийн манайх их түгээмэл байгаа спорттой холбоотойгоор судалгаа, шинжилгээ хийх салбарыг манайд байгуулах ч гэдэг юм уу, ийм талын үйл ажиллагаа явах юм уу, үгүй юм уу? Энийг би нэг сонирхоод асууж байна. 

Д.Туяа: - Ч.Авдай гишүүний асуултанд хариулъя. Манайх бол сэргээш хэрэглэх гээд тамирчид маань энд тэндээс худалдаж аваад, уугаад хэрэглээд байдаг тийм практик байхгүй л дээ. Зүгээр яах вэ тамирчны биеийн байдлыг сайжруулахын тулд шээс хөөлгөх анаболик үйлчилгээтэй ийм бодисуудыг эмчилгээний явцад юм уу хэрэглэж байсан, тэр нь юунд сэргээш маягаар илэрсэн ийм тохиолдлууд урьд нь гарсан. Гэхдээ манай үндэсний спортын хувьд бол, ялангуяа үндэсний бөхийн хувьд манай тамирчид удаа дараа сэргээшийн шинжилгээнд шалгагдаж, энэ сэргээш илэрч байсан тохиолдлууд гарч байсан юм. Тэгэхээр Үндэсний спортынхоо хувьд энэ шинжилгээг яах вэ гэдэг асуудлыг бид спортынхоо тухай хуулиар, эсвэл баяр наадмын тухай хуульд өөрчлөлт оруулах юм аа, бид энэ конвенцид нэгдэн орсноор цаашдаа энэ конвенцид нэгдсэн зарчмын хувьд ажлын хүрээ нь нэлээн өргөн хүрээтэй ажил хийх ёстой. Энд бид шийдэх, хуульд өөрчлөлт оруулах асуудлууд байгаа юм. 

Үндэсний спортын хувьд энийг миний хувийн бодол, бусад орнуудад үндэсний спортоосоо сэргээшийн шинжилгээ авдаггүй ийм олон орон байдаг. Тэгэхээр зэрэг заавал энэ сэргээш хэрэглэх спортоо гэж оруулахгүй байж болох юм. Гэхдээ ер нь сэргээш хэрэглэснээр тамирчид голдуу залуу насны улс, залуу насандаа сэргээш хэрэглэснээр бие мах бодид сөрөг үйлчилгээ үзүүлэх ийм сөрөг талууд олон байдаг юм. Энийг анхаарч сэргээшийн эсрэг ер нь тамирчдыг, ард түмнийг ч гэсэн ийм ойлголттой болгох үүднээс сурталчилгааны ажил хийх нэлээн их олон талын ажил бий. 

Шинжилгээнд бид жилд 150 сая төгрөгний байх аа, төсөвт тусгагдсан. Шинжилгээний сорьцоо гадаадад явуулж шинжлүүлдэг. Энэ үнэхээр бас оролцож байгаа төрөл, спортын уралдаан тэмцээн болгоноос л сэргээшийн шинжилгээ авч энд оролцоно гэдэг бол манайх бол эдийн засгийн хувьд бас боломжгүй байдаг учраас энэ сэргээшийг конвенцид нэгдсэний дагуу хуулиудад өөрийнхөө улс оронд зохицсон тийм өөрчлөлтүүдийг хийх шаардлагатай гэдгийг дахин хэлмээр байгаа юм. 

Д.Идэвхтэн: - За их баярлалаа. Б.Бат-Эрдэнэ гишүүн асуулт асууна. 

Б.Бат-Эрдэнэ: - Болилоо. Үг хэлье. 

Д.Идэвхтэн: - Үг хэлэх юм уу? Үг хэлэх… За С.Баярцогт гишүүн.

С.Баярцогт: - Агентлагийн санхүүжилт нь тэгш юм байна шүү дээ. Улс болгон ижилхэн. Тэгэхээр Монгол Улсын жилийн татвар нь ойролцоогоор хэд болж байгаа юм бол? 

Д.Туяа: - Ойролцоогоор 10 мянган доллар гэж мэдээ ирсэн байсан. Гэхдээ шинээр, шинэ тутам элсэн орж байгаа, конвенцид нэгдэж орнуудыг үйл ажиллагааг нь дэмжих үүднээс хөнгөлөлт үзүүлнэ гэсэн ийм заалт байдаг юм билээ. Тэгэхээр бид нар энэ талаар ярих ийм бодолтой байгаа. 

Д.Идэвхтэн: - За хууль санаачлагчийн илтгэлтэй холбогдуулж асуух асуулт дууслаа.                                  


   (10.25-11.25. Ц.Алтан-Од)

 
Одоо Спортод сэргээш хэрэглэхийн эсрэг олон улсын конвенцийг соёрхон батлах тухай хуулийн төслийн талаар Аюулгүй байдал, гадаад бодлогын байнгын хорооны дүгнэлтийг сонсъё. Дүгнэлтийг Байнгын хорооны дарга Мөнхтуяа танилцуулна. Мөнхтуяа гишүүнийг индэрт урьж байна.


Б.Мөнхтуяа:  Улсын Их Хурлын дэд дарга, эрхэм гишүүд ээ

Монгол Улсын Засгийн газраас  2007 оны 8 дугаар сарын 2-ны өдөр Улсын Их Хуралд өргөн мэдүүлсэн НҮБ-ын боловсрол, шинжлэх ухаан, соёлын байгууллагын  2005 оны  10 дугаар сарын 19-ний өдрийн ерөнхий чуулганы  33 дугаар хуралдаанаар баталсан Спортод сэргээш хэрэглэхийн эсрэг олон улсын конвенцийг соёрхон батлах тухай хуулийн төслийг Аюулгүй байдал, гадаад бодлогын байнгын хороо 2007 оны  8 дугаар сарын  8-ны өдрийн хуралдаанаараа хэлэлцээд дараахь санал, дүгнэлтийг Улсын Их Хурлын чуулганы нэгдсэн хуралдаанд оруулж байна.


Спортод сэргээш хэрэглэхийн эсрэг олон улсын конвенцид Монгол Улс нэгдсэн орох саналыг Улсын Их Хурлын Аюулгүй байдал, гадаад бодлогын болон Нийгмийн бодлого, боловсрол, соёл, шинжлэх ухааны байнгын хорооны  2007 оны  7 дугаар сарын 18-ны өдрийн хамтарсан хуралдаанаар хэлэлцэн, зөвшилцсөн бөгөөд уг конвенцид нэгдэн орсныг соёрхон батлах тухай хуулийн төслийг Байнгын хорооны хуралдаанд оролцсон гишүүд олонхийн саналаар дэмжиж хуулийн төслийг Улсын Их Хурлын чуулганы хуралдааны дэгийн  27.1.1-д заасны дагуу соёрхон батлах нь зүйтэй гэсэн дүгнэлтийг гаргасан болно.


Улсын Их Хурлын эрхэм гишүүд ээ

Спортод сэргээш хэрэглэхийн эсрэг олон улсын конвенцийг соёрхон батлах тухай хуулийн төслийн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Баярлалаа.


Д.Идэвхтэн:  Их баярлалаа. Байнгын хорооны санал дүгнэлттэй холбогдуулж асуулт байвал гишүүд нэрсээ өгье. Дэгээрээ бол үг хэлэх боломж байдаггүй юм байна, Бат-Эрдэнэ гишүүн, Баярцогт гишүүн байна. 


С.Баярцогт: -Манайх бол хөгжиж байгаа улс, тэгээд буурай хөгжилтэй улс. Би олон улсын конвенцид нэгдэхдээ яг өөрийнхөө улс орны  эдийн засгийн чадавхи, манай улс оролцвол ямар байх вэ гэсэн энэ талаасаа нэлээн сайн бодох хэрэгтэй гэж би бол байнга тийм санал Их Хурал дээр хэлж байгаа. Би жишээ нь одоо болтол харамсдаг юм бол энэ Коферайтын конвенцид  манай улс нэгдсэн. Тэгээд энэ Коферайтын конвенцид энэ орос, хятад хоёр нэгдээгүй.  Одоо дэлхий дээр хамгийн их хуурамч бараа материал үйлдвэрлэдэг  ийм хоёр  том хөрштэй. Тэгсэн мөртлөө дунд нь байдаг Монгол тэр Коферайтын конвенцид нэгдсэн. Одоо  энэ  бүх телевизээр гарч байгаа кино, янз бүрийн юмнууд бол дандаа тэр конвенцийг зөрчиж байгаа. Нэг өдөр шалгалт хийхэд манай бараг бүх телевизүүд хаагдах болно. Иймэрхүү зүйлийг бид нар их бодож байх хэрэгтэй. Яагаад гэвэл конвенцид нэгдэхэд эрх эдлэхээсээ илүү дандаа голдуу үүрэг хүлээгээд байгаа юм. 

Тэгэхээр энэ конвенцид нэгдэх хэрэгтэй, түүнийг би ойлгож байна, их спорт, олимп, тив дэлхийн тэмцээнд хүмүүсээ бэлтгэх, спортыг шударга болгох талаас нь. Тэгэхдээ энд нэгдэхийн тулд  ядуу буурай орнууд бол давуу эрхүүд эдэлдэг. Тийм юман дээр нь манай Засгийн газар ажиллах хэрэгтэй. Жишээ нь манай улс ийм том улсуудын дунд байдаг учраас  олон улсын лаборатори барихад энэ байгууллагууд туслалцаа дэмжлэг үзүүлэх хэрэгтэй. Тэртэй, тэргүй медаль дээр маш их өрсөлдөөн гарч байхад, тэр лабораторийн шинжилгээгээр хасагдах магадлал ихтэй байдаг. Тэр тусмаа  2008 оны олимпид Монгол бодлогоор их амжилт гаргая гэвэл Сөүл, Сингапур, Бээжин рүү энэ лабораторийн шинжилгээ явуулдаггүй, өөрсдөө баталгаатай авдаг, харин тусгаар тогтносон тэгсэн хэрнээ баталгаатай лабораторитай байдаг байх юм бол манайх руу шинжилгээ өгч, альтернатив шинжилгээ нь манай дээр ирж хийгддэг ийм байдлаар асуудалд хандаж, энэ конвенцид нэгдвэл их зүгээр байгаа юм. 

Тэгэхгүй олон орон нэгдэж байгаа учраас нэгдэх ёстой гээд өөртөө ач холбогдол багатайгаар нэгдчихээр дандаа үүрэг хүлээх болчихоод байгаа юм. Тэгээд энэ тал дээр бодож үзвэл яасан юм бэ гэсэн ийм саналтай байна.


Хоёр дахь санал нь  үндэснийхээ спортыг бид нар арай өөрөөр хармаар байгаа юм. Тэгэхдээ энэ үндэсний спортоо бид нар өөрсдөө шийднэ гэсэн тэр зүйл заалт  юм уу? эсхүл протокол ч байдаг юм уу? тийм зүйлийг бас энэ олон улсын конвенцид нэгдэж байгаатай холбогдуулаад, Засгийн газар өөр дээрээ эрх авдаг. Тэр нь заавал ч үгүй энэ протоколын зүйл, заалтаар зохицуулагдахгүй ч гэсэн протоколоо зурахдаа манайх бол үндэснийхээ спортынхыг бид нар өөрсдийнхөө  дотоодын хууль тогтоомжоор зохицуулна шүү гэдэг эрхээ давхар авах хэрэгтэй. Тэгэхгүй энд нэгдсэн юм чинь одоо заавал ч үгүй бүгдээс нь авна гээд туйлширдаг юм руу  явчих магадлалтай юм шиг байгаа юм. 

Яагаад гэвэл,  Үндэсний их баяр наадмын тухай хуулийг хэлэлцэж байхад ийм зүйлүүд ажиглагдаад байсан юм. Тэгээд үүнийг давхар ингэж авч зохицуулбал яасан юм бэ гэсэн ийм бодолтой байна. Тэгээд  би бол гол санаа бол Засгийн газарт хандаж, аливаа олон улсын конвенцид нэгдэхдээ өөрийнхөө улсын эрх ашгийг хараач ээ. Хуучин манайх социалист системд байхдаа дандаа үзүүлэлтүүдээ сайн гаргаж, социализмын давуу талыг харуулах гэж дандаа худлаа ярьдаг байсан. Яг түүнтэй адилхан, өөрсдөө ядуу жижиг улс байж, бүх тэр давамгайлж байгаа улсуудын эрх ашигт нийцсэн конвенцид түрүүлж нэгдээд байх би /минут дуусав/


Д.Идэвхтэн: Гишүүд суудлаа эзлээрэй. Одоо санал хураах гэж байна. Тамгын газрынхан энэ үүдэнд цай ууж байгаа гишүүдийг зааланд оруулж ир. Бүлэг, зөвлөлөөс энэ зааланд байгаа улсууд гишүүдийг оруулж ир. Одоо Бат-Эрдэнэ гишүүн асуулт асууна. Дэгээрээ асуулт байгаа.


Б.Бат-Эрдэнэ: Тэгэхээр зэрэг энэ спортод сэргээш хэрэглэхийн эсрэг олон улсын конвенцид Монгол улс нэгдэн орох зайлшгүй шаардлагатай юм. Үүнийг нэгдэн орвол  дэмжих байх гэж бодож байна. Тэгэхдээ ийм буруу ойлголтын зөрүү байнга яваад байх юм. Ялангуяа манай Баярцогт бол ер нь турш л ингэж ярих юм, залуу хүн, энэ спортыг их дэмждэг, өөрөө оролддог хүн. Тэгээд энэ мэдэж байгаад ингэж байна уу? эсхүл мэдэхгүй байна уу? Тэгэхээр энэ спортын сэргээшийг шалгадаг тэр лабораториуд нь тодорхой, энэ итгэмжлэгдсэн хэдхэн лабораториуд байгаа. Монгол улс бол өөрөө лабораторитой болох ирээдүй байхыг үгүйсгэхгүй. Гэхдээ энэ бол нэлээн хол байгаа юм. Тийм учраас энэ бусад дэлхийн  200 гаруй улс орнууд энэ итгэмжлэгдсэн лабораторид юмаа хийлгэж байгаа учраас үүнийг тэнд нь үзэхээс өөр арга байхгүй.


Тэгэхээр зэрэг үндэсний спорт, их спорт гээд  хоёр талд нь ойлгоод байгаа юм. Ерөөсөө энэ дэлхий нийтийн чиг хандлага юу вэ гэхээр нийтийг хамарсан, олон нийтийг хамарсан, ялангуяа залуу хойч үеийг хамарсан энэ спортод үндэсний байна уу? нийтийнх байна уу? их спорт байна уу? бүгдэд нь хамруулж энэ шинжилгээ юмнуудыг хийж байгаа юм. Цөөхөн хэдэн төрлийн мэргэжлийн спортод сэргээшийн шинжилгээ хийдэггүй. Яагаад гэвэл тэр маш цөөхөн хүрээнд хамрагддаг, дээрээс нь зөвхөн мөнгө, ашгийн төлөө гэрээ контрактаар зохицуулагддаг учраас тэнд шинжилгээ хийдэггүй. Бусад нийтийг хамарч байгаа бүх спортод энэ бол хийж байгаа юм.


Түүнээс гадна Монгол үндэсний спорт бол бид нарын энэ их спортод, олимпид амжилт үзүүлж байгаагийн гол суурь нь болж байгаа учраас энэ үндэсний спортыг  цэвэр, ариун байлгах зайлшгүй шаардлага бий.  Манай улс орон бол хөгжлийн хувьд буурай боловч, спортын амжилтын хувьд бол дэлхийд энэ хүн амтай харьцуулаад, өөрийнхөө улс орны хөгжилтэй харьцуулаад үзэх юм бол амжилт сайн гэж ингэж үнэлэгдэхээр ийм  улс орнууд. Олимпоос олон медаль авсан, тив, дэлхийн аваргуудаас олон медаль авсан, та бүхэн бүгдээрээ мэдэж байгаа. Гэхдээ нэг хажууд нь дагаад явдаг нэг сүүдэр юу вэ гэхээр энэ допингтой холбоотой юм. Ер нь Монголчууд бол допинг хэрэглэх ийм магадлалтай улс орны тоонд манайх байнга хардагдаж, сэрдэгдэж, олон удаагийн шинжилгээнээс юм илэрсэн.  Монголдоо бид тайлбарлахдаа бол бид мэдсэнгүй, фуросемид уусан, жингээ хассан юу гэдэг юм бэ юм хэлдэг, яг үндсэн  юм бол энэ тодорхой лабораториудаас тогтоогдоод эрхээ хасуулаад ингээд л явж байгаа.


Сүүлийн үед энэ үндэсний бөхийн допингийн эсийн  шинжилгээнээс бол  жил дараалан гэж хэлж болохоор сөрөг шинжилгээнүүд гарсан. Энэ жилийнхэд юм гараагүй байна билээ. Энэ бол бидний бас бэрхшээл саадыг давж хэдэн жил тэмцэл хийж байгаагийн үр дүн гэж ингэж ойлгоно. Тийм учраас энэ энэ юмнуудыг заагтай ялгаатай ойлгож үзэхгүй бол за яахав энэ конвенцид нэгдье, дараагаар нь биеийн тамир спортынхоо хууль, бусад хууль тогтоомжуудад өөрчлөлт оруулаад энэ үндэсний спортдоо сэргээшийн шинжилгээ хийхгүй гэсэн чиг маягтай юм энэ улсууд яриад байх шиг байх юм. Тэгж бол бид боломгүй байна гэж хэлж байна.


Монгол хүний генийн санг хадгалах, энэ залуучуудын эрүүл мэнд, тэгээд ёс суртахуун, энэ оюун санааны чадавхи, чадамжийг хадгалж, хамгаалж байхын тулд энэ цэвэр ариун байлгах, спортыг цэвэр ариун байлгах зайлшгүй шаардлагатай ийм зүйл гэж хэлмээр байгаа юм.


Д.Идэвхтэн: Байнгын хорооны дүгнэлттэй холбогдуулж асуух асуулт дууслаа.


Одоо хоёр санал хураалт явагдана.  Байнгын хорооны саналын дагуу хэлэлцэх эсэхээ эхэлж шийдчихээд, дараагаар нь Гэрээг соёрхон батлах тухай санал хураалт явуулна.


Одоо Спортод сэргээш хэрэглэхийн эсрэг олон улсын конвенцийг соёрхон батлах тухай хуулийн төслийг хэлэлцье гэсэн томъёоллоор санал хураалт явуулъя.


Санал хураалтанд  42 гишүүн оролцож,  31 зөвшөөрч,  11 татгалзаж,  73.8 хувийн саналаар хэлэлцэхээр болж байна.


Одоо Гэрээг соёрхон баталъя гэсэн томъёоллоор санал хураалт явуулъя.

Санал хураалтанд  42 гишүүн оролцож,  31 зөвшөөрч,  11 татгалзаж,  73.8 хувийн саналаар Спортод сэргээш хэрэглэхийн эсрэг олон улсын конвенцийг соёрхон батлах тухай хуулийг баталлаа.

Уг асуудлыг 11 цаг  40 минутад хэлэлцэж дуусав.

Одоо хэлэлцэх хэргийн зургаад байгаа Ашигт малтмалын тухай хуульд нэмэлт өөрчлөлт оруулах тухай хуулийн төслийг хэлэлцэж эхэлье. 

Хууль санаачлагчийн илтгэлийг Сангийн сайд Баяртсайхан танилцуулна. Баяртсайхан сайдыг индэрт урьж байна. 

Н.Баяртсайхан:  Улсын Их Хурлын дарга, эрхэм гишүүд ээ
Улсын Их Хурлын 2006 оны 7 дугаар сарын 8-ны өдрийн нэгдсэн чуулганаар  Ашигт малтмалын тухай хуулийн шинэчилсэн найруулга хэлэлцэн батлагдаж,  2006 оны 8 дугаар сарын 26-ны өдрөөс эхлэн мөрдөж эхэлсэн юм.

Ашигт малтмалын тухай хуульд ашигт малтмалын нөөц ашигласны төлбөрийг  ашигт малтмалын бүтээгдэхүүнийг олборлож, худалдсан эсхүл худалдахаар ачуулсан болон ашигласан бүтээгдэхүүний борлуулалтын үнэлгээнээс тооцож авч байгаагаар заасан.  Үүнтэй холбоотойгоор алтны олборлолт явуулж байгаа зарим аж ахуйн нэгжүүд олборлосон алтаа Монголбанк, Арилжааны банкинд худалдахгүйгээр банкинд хадгалуулж, урьдчилгаа төлбөр авна, эцсийн борлуулалт хийгдээгүй гэсэн шалтгаанаар ашигт малтмалын нөөц ашигласны төлбөр, зарим бүтээгдэхүүний үнийн өсөлтийн албан татвар төлөхөөс зайлсхийх хандлага сүүлийн үед нэлээд түгээмэл болох янзтай байна. 

Тухайлбал Алтан Дорнод Монгол компани Монголбанктай алт хадгалах, худалдах, худалдан авах гэрээ байгуулж, олборлосон алтаа Монголбанкинд хадгалуулаад, түүний борлуулалтын үнэлгээний  85 хувийг урьдчилгаа нэрээр авч, олборлосон алтаа Монголбанкинд худалдаагүй, борлуулалт хийгээгүй, хадгалуулсан гэсэн тайлбарыг хийж, олборлосон алтандаа ногдох ашигт малтмалын нөөц ашигласны төлбөр, зарим бүтээгдэхүүний үнийн өсөлтийн албан татварыг төлөхөөс одоо хүртэл зайлсхийж байгаа юм.

Иймд алтны олборлолт явуулж байгаа аж ахуйн нэгжүүдийн олборлосон алтанд ногдох ашигт малтмалын нөөц ашигласны төлбөр, зарим бүтээгдэхүүний үнийн өсөлтийн албан татварыг улсын сорьцын хяналтын албаар сорьж тогтоолгосон тухай бүр улсын төсөвт төлөхөөр хуульчилж өгөх нь зүйтэй гэж Засгийн газар үзсэн. 

Ашигт малтмалын тухай хуульд ашигт малтмалын нөөц ашигласны төлбөрийг улирлаар буюу дараагийн улиралд багтаан төлөхөөр хуульчилснаас болж хуулийн хугацаа болоогүй гэдэг шалтгаанаар Ашигт малтмалын нөөц ашигласны төлбөрийг төлөхөөс зайлсхийх хандлага сүүлийн үед нэмэгдэж байгаа учраас хуульд холбогдох өөрчлөлтийг оруулах ийм шаардлага гарч ирлээ.

Ашигт малтмалын тухай хуульд уул уурхайн үйлдвэрлэлийн санхүү, бүртгэлийн онцлог гэсэн  61 дүгээр зүйл нь Аж ахуйн нэгжийн орлогын албан татварын тухай хуультай зөрчилдөж байгаа тул Татварын хуульд нийцүүлэн өөрчлөх шаардлагатай болсон юм.

Нөгөө талаас Татварын ерөнхий хуулийн хоёрдугаар зүйлийн З дугаарт, татвар бий болгох, ногдуулах, өөрчлөх, хөнгөлөх, чөлөөлөх, төлүүлэхтэй холбогдсон харилцааг зөвхөн татварын хуулиар зохицуулна гэж заасан учраас татвар, санхүү, бүртгэлтэй холбоотой заалт нь Татварын хуулиар зохицуулагдах тул  энэхүү заалтыг Ашигт малтмалын тухай хуульд эргэж харах нь зүйтэй гэсэн байр суурьтай байна.

Ашигт малтмалын тухай хуульд нэмэлт өөрчлөлт орсноор алтны олборлолт явуулж байгаа аж ахуйн нэгжүүдийн ашигт малтмалын нөөц ашигласны төлбөр зарим бүтээгдэхүүний үнийн өсөлтийн албан татвар төлөхөөс зайлсхийж байгаа явдлыг таслан зогсоох, улсын валютын нөөцийг нэмэгдүүлэх, улсын төсвийн орлогыг нэмэгдүүлэх, хууль хоорондын зөрчлийг арилгах, татварын тэгш шударга зарчим хэрэгжүүлэх чухал ач холбогдолтой гэж үзэж байгаа тул  Ашигт малтмалын тухай хуульд өөрчлөлт оруулах тухай хуулийн төслийг хэлэлцэн баталж өгөхийг хүсье. Баярлалаа.

Д.Идэвхтэн: Их баярлалаа. Бид хууль санаачлагчдын илтгэлийг сонслоо. Одоо илтгэлтэй холбогдуулж  асуулт асуух гишүүдийн нэрсийг авъя. Гишүүд нэрсээ өгнө үү.  Раднаа, Оюун, Нямсүрэн, Содномцэрэн, Амаржаргал, Баярцогт, Авдай гэсэн 7 гишүүн нэрсээ өглөө. Үүгээр асуулттай гишүүдийн нэрсийг тасалъя. Одоо хууль санаачлагчаас асуулт эхэлье.

Ажлын хэсэгт: Үндэсний татварын ерөнхий газрын дарга Л.Зориг, мөн газрын Улсын төсвийн орлогын хяналтын газрын татвар хураалтын хэлтсийн дарга Энхсайхан,Татварын удирдлага, хамтын ажиллагааны хэлтсийн татварын улсын байцаагч Бадрал нар ирсэн байна. Раднаа гишүүн асуултаа асууя.

Ч.Раднаа: Баярлалаа. Хоёр асуулт байна. Нэгдүгээрт,  Гэнэтийн ашгийн татвар дээр зарим бүтээгдэхүүний үнийн өсөлтийн татвар дээр байгаа борлуулалтын гэдгийг олборлолтын болгох нь үлдчихлээ. Үүнийг хурдан оруулж ирэх болоогүй юм уу?   Ер нь бол дэмжиж байна. Тэгэхээр гэнэтийн ашгийн гэж бидний ярьж байсан тэр хуулийн  борлуулалтын гэдгийг олборлолтын болгох, тэгээд хоног хугацаа заах энэ хууль орж ирэх үү? үүнийг оруулж ирмээр юм шиг байна, нэгдүгээрт.

Хоёрдугаар асуулт, ерөөсөө энэ Ашигт малтмалын хууль дээр бусад хууль дээр ч гэсэндээ, энэ  тийм юмнаас нь татвар авна, тэдэн хувиар авна гэдгийг ер нь  арилгаж, ерөөсөө татварын хуулин дээрээ л бүгдийг нь бөөгнүүлж авбал яасан юм бэ? жишээлбэл Ашигт малтмалын тухай хуульд НӨТ-ын төлбөрийг  5 хувь байна, бүр борлуулалтын орлогоос нь авна гэж заахгүй, НӨТ-ын төлбөрийг төлж байна гэдэг юм уу? НӨТ-ын төлбөрийг төлнө гэдэг юм уу? НӨТ-ын төлбөртэй байна гэдэг юм уу? түүнийг нь дурдчихаад  5 хувь байх уу? 10 хувь байх уу? ямар орлогоос нь авах вэ? борлуулалтаас нь авах уу? олборлолтоос нь авах уу гэдгийг Татварын хуулин дээр нь зааж өгч байвал  нэг зүг болох юм биш болов уу гэсэн ийм асуулт байх юм. Ер нь бол хуулийг дэмжиж байна. 

Д.Идэвхтэн: Раднаа гишүүний асуултанд хариулъя. Баяртсайхан сайд.

Н.Баяртсайхан: Засгийн газраас оруулж ирсэн хуулийн төслийг дэмжиж байгаад баярлалаа.

Өнөөдөр борлуулсан бүтээгдэхүүнээс нөөц ашиг ашигласны төлбөр болоод бусад татварыг авах тухай заасан учраас би борлуулаагүй байна, зөвхөн олборлоод хадгалуулсан байгаа гэдэг шалтгаанаар нөөцийн төлбөр болоод бусад татварыг төлөхгүй ийм нөхцөл байдал үүсээд байна. Сая би тэр жишээ болгож ярьсан Алтан Дорнод Монгол компани гэхэд  Монголбанктай гэрээ байгуулаад 3.2 тонн алтыг хадгалуулсан байгаа юм. Энэ  3.2 тонн алтны борлуулалтын дүнгийн  85 хувийг урьдчилгаа болгоод аваад явчихсан, татвараа төлөхгүй байгаа.  16.6 тэрбум төгрөгийн татварын өр тухайлбал Татварын алба, Алтан дорнод Монгол гэсэн энэ хоёр компаний хооронд үүсээд байгаа юм. Тийм учраас  энэ дээр бид нар хуулийн зохицуулалт хийх шаардлага боллоо гэж үзэж,  тэр борлуулсан гэсэн үгийг нь өөрчлөх, олборлоод улсын сорьцын албаар сорьц тогтоолгосон бол татвар төлөх харьцаа үүсч байх ийм зохицуулалт хийх нь зүйтэй гэж үзэж, энэ хуулийн төслийг оруулж ирсэн.

Ер нь Татварын ерөнхий хуульд татвар бий болгох, ногдуулах, өөрчлөх, хөнгөлөх, чөлөөлөх, төлүүлэхтэй холбогдсон харилцааг зөвхөн Татварын хуулиар зохицуулна гээд заачихсан байгаа учраас Ашигт малтмалын хууль дээр байгаа татвартай холбоотой татварын зохицуулалттай холбоотой заалтуудыг Татварын хууль руу шилжүүлэх бас ийм шаардлага гарч ирж байгаа гэдгийг сая би өөрийнхөө хэлсэн үгэнд дурдсан. Энэ талаар бид санал нэгтэй байгаа юм байна.

Д.Идэвхтэн: Тэр  68 хувийн татварт хамаарч байгаа юу гэж асууж байна.

Ч.Раднаа: Би бол гэнэтийн ашгийн татварын борлуулалтын гэдгийг олборлолтын болгоод ингээд цуг яваад өгвөл яасан юм бэ гэж байна. Тэр орж ирэх болоогүй юм болов уу?

Н.Баяртсайхан: энэ тухай Эдийн засгийн байнгын хороон дээр яригдсан. Хуулийн төслийн хэлэлцэх эсэхийг шийдэх юм бол Байнгын хороон дээр ажлын хэсэг гарч ажиллаад, энэ чиглэлийн зохицуулалтыг бас дахин авч үзэх бололцоотой гэсэн зүйл Эдийн засгийн байнгын хороон дээр яригдсан шүү.

Д.Идэвхтэн: Оюун гишүүн асуултаа асууя.

С.Оюун: гэнэтийн ашгийн татвар гээд  68 хувийн  татварыг өнгөрсөн 5 сард хэлэлцэж  байхад  Зоригт гишүүн бид хоёр Иргэний Зориг намын төлөөлөл эсэргүүцсэн юм. Маш их өндөр татвар ногдуулж байна гээд. Тэгээд би хэдэн тоо Баяртсайхан сайдаас асууя. Эрдэнэтийн хувьд бол улсын үйлдвэрийн газар. Улс нь өөрөө татвараа өөрийнхөө мэдлийн ногдол ашгаа авч байгаа учраас өнгөрсөн жил гэнэтийн ашгийн татвараас, тэгээд энэ жил бас гэнэтийн ашгийн татвараас орж ирж байгаа бүх орлогын хэдэн хувь нь  зэсээс, хэдэн хувь нь алтнаас орж ирж байна вэ? өөрөөр хэлбэл алтны компаниуд бол ихэвчлэн дотоодын монголын компаниуд байж байгаа. Энэ бол маш их дарамттай татвар байна, бизнесийн үйл ажиллагаа явуулахад маш их хэцүү байна гэж гомдоллож байгаа. Тэгэхээр дотоодын үйлдвэрлэлийнхэнтэйгээ алтны компаниудын бизнесийнхэнтэй ярьж санал бодлыг нь авч үзсэн үү? Энэ гэнэтийн ашгийн татвар дээр. 

Сая Раднаа гишүүний асуугаад байгаа тэр  борлуулах, олборлох гэж хуулийн төсөл яваад Эдийн засгийн байнгын хороогоор орсон гэж сонссон. Дээрээс нь Засгийн газрын  650 төгрөг болгох, 500 гэдэг тэр үнийг 650 болгох бас хуулийн төсөл өргөн барьсан шүү дээ. Хэзээ өргөн барилаа, тэр чинь хэлэлцэгдээд явж байна уу?  хэлэлцэгдэхгүй орхигдчихоод байж байна уу? Алт олборлодог компаниудын тоо буурсан, энэ татвар ногдуулснаар  гэж алтны компаниуд хэвлэл мэдээллээр яриад байгаа л даа. Тэгэхээр яг алт олборлодог компаний тоо хэдээр буурсан юм бэ?  Татварын ерөнхий газрынхнаас асууя.

Алт олборлолт  1990-1991 онд нэг тонн байсан санаж байна. Тэгээд нэмэгдсээр байгаад  20 хэдэн тонн болсон шүү дээ, 2005 онд байна уу даа. Өнгөрсөн жил алт олборлолт яг хэдэн тоон болсон бэ?  ямар ч байсан буурсан гэж сонссон. Тэгэхээр үүнийг бараг хоёр дахин буурсан гэж сонссон, энэ тоог өгөөч ээ. 

Баяртсайхан сайдаас асуухад ДНБ-нд эзэлж байгаа төсвийн орлого, зарлага бараг 50 хувь болсон байгаа. Төсвийн тодотгол дээр бас асууж байсан. Хэдийгээр татварын ачаалал энэ жил  2007 оны 1 сарын 1-нээс буурсан хэрнээ төсвийн орлого буурах биш, зарлага нь  буурах биш, ингээд  50 хувь хүртлээ нэмэгдээд байгаа нь зөвхөн уул уурхайн салбарт ногдуулж байгаа энэ гэнэтийн ашгийн татвар, роялт буюу нөөцийн татвар нэмэгдсэнтэй холбоотой юу гэдэг дээр нэг мөр хариулт авмаар байна. Өөрөөр хэлбэл татварын ачаалал ерөнхийдөө буурч байгаа, тэр ДНБ-нд эзэлж байгаа төсвийн орлого, зарлага буурах ёстой. Гэтэл ингээд нэмэгдээд байгаа нь Ашигт малтмалын уул уурхайн салбарт татварын ачаалал маш их өндөр байгаатай холбоотой юу? энэ дээр тийм, үгүй гэдэг хариултыг авмаар байна.

Тэгээд гэнэтийн ашгийн татвар дэлхийд байхгүй маш өндөр татвар гэж би ойлгож байгаа. Та нарын судалснаар ийм өндөр гэнэтийн ашгийн татвар тавьдаг, эсхүл энэ тодорхой бүтээгдэхүүн дээр зах зээлийн үнийг нь зааж өгөөд түүнээс дээш ийм татвар авна гэсэн ийм заалт би бол Газрын тосыг ярихгүй байна, Газрын тосноос бусад хатуу ашигт малтмал дээр ногдуулсан тийм орон байдаг юм уу? Татварын ерөнхий газрынхан, эсхүл Сангийн сайд хариулаач ээ.

68 хувийн татвар ногдуулснаар  тухайн энэ чинь алт, зэсэн дээр л ногдуулж байгаа. Энэ компаниуд дээр татварын нийт хувь хэмжээ хэд болж байна вэ? өөрөөр хэлбэл компаний ашиг  10 юм уу,  25, дээрээс нь нөөцийн татвар, тэр бүх татваруудыг нэмээд энэ  68-ыг тавихаар, ер нь нийт татварын хувь хэмжээ гэж ярьдаг шүү дээ, татварын ачаалал тухайн  компани дээр хэдэн хувь гэж тооцогдож байна вэ? Зоригт даргаа. Түүнийг асуумаар байна. Татварын нийт хэмжээ хэд болж байна вэ? 

Тэгээд үнэхээрийн хэцүү  их дарамттай татвар учраас энэ компаниуд маш их эсэргүүцээд байгаа байх л даа. Үүнийг сонсохгүйгээр хатуурхаад л байя гээд яваад байх юм уу? эсхүл нэгэнт төсвийн орлого нэлээн их нэмэгдээд Эрдэнэтийн зэсээс авдгаараа аваад, энэ алтныхаа хувьд дотоодын энэ алтны компаниудыг . . .тэртэй тэргүй гэнэтийн ашгийн татварын  98 хувь нь ч байна уу даа, ноднин жил зөвхөн Эрдэнэтээс орж ирсэн учраас  тэгээд ч энэ төсвийн орлого нэлээн их нааштай болж байснаас  илүү их орж ирж байгаа учраас энэ алтныхаа компаниудад, эсхүл тэр  650 доллараар үнийх нь хязгаарыг тавиад, эсхүл энэ  68 хувийг цуцалж болдоггүй юм уу? нэгэнт энэ дотоодын үйлдвэрүүд ингэж их саналаа илэрхийлээд байхад. Заавал маш их мөнгийг цуглуулаад, нөгөө нэг төсвийнхөө орлогыг 50 биш  60  хувь болгоод л, тэгээд хувийн хэвшлийнхнээ дэмжихгүй, ажлын байр бий болгож байгаа хувийн хэвшлээ дэмжихгүй, татварын ачааллыг бууруулахгүй ингээд хатуурхаад яваад байх юм уу гэсэн энэ хэдэн асуултыг асууя.

Н.Баяртсайхан: Баярлалаа. Улсын төсөвт зарим бүтээгдэхүүний үнийн өсөлтийн албан татвараар орж ирж байгаа орлогын хэдэн хувь нь зэс, хэдэн хувь нь алтнаас орж ирж байна вэ гэсэн асуулт байна. Бид 2007 оны төсвийг зохиохдоо энэ төрлийн татвараар орж ирж байгаа орлогын  90 хувь нь зэс,  10 хувь нь алтнаас гэж тооцоолж төсвөө зохиогоод явж байгаа.

2006 оны гүйцэтгэл бол  гэнэтийн ашгийн албан татварын орлогоор  86 тэрбум төгрөг орж ирнэ гэж тооцсон,  177 орж ирсэн.  177-гоос алтны татвараар бол  6 орчим тэрбум төгрөг орж ирсэн шиг санагдаж байна.  5 орж ирсэн юм байна. Бид төсөв зохиохдоо тиймэрхүү байдлаар тооцож явж байгаа.

Алтан дээр ногдуулсан энэ  68 хувийн татварыг авахын төлөө Засгийн газар нэлээд ажилласан. Энэ чиглэлээр Улсын Их Хурлын даргаар ажиллаж байсан Нямдоржоос бидэнд тодорхой чиглэлүүдийг өгч байсан. Үүнтэй холбоотойгоор бид цагдаа, тагнуул, хил хамгаалалтын байгууллага, гааль, татвар, улсын мэргэжлийн хяналтын албад орсон томоохон ажлын хэсэг гарч,  холбогдох арга хэмжээнүүдийг авч ажилласан боловч өнгөрсөн  2006 оны тухайд бид төлөвлөсөн алтаа бол авч чадаагүй. Алтанд ногдох  68 хувийн татварыг бол авч чадаагүй. Тэр бүү хэл алтны компаниудаас авах аж ахуйн нэгж байгууллагын орлогын албан татвараас ч бас авч чадаагүй. Яагаад гэвэл улсад худалдах алтны хэмжээ буурсан байгаа, Монголбанкинд тушаасан. 

Үүнтэй холбоотойгоор бид  ер нь ийм хатуу ширүүн аргаар алтанд ногдох  68 хувийн татварыг авахад ихээхэн төвөгтэй юм байна. Тийм учраас явуулж байгаа бодлогоо жаахан зөөлрүүлэх, либеральчлах, ингэж байж улсын валютын нөөцөд орж ирэх алтныхаа хэмжээг нэмэгдүүлэх, Монголбанкинд тушаах  сонирхлыг нэмэгдүүлэх нь зүйтэй юм байна гэж үзэж, нэг унц алтны үнийг  500 доллар байсныг нэмэгдүүлэх,  650 болгох.  650 доллараас дээш гарсан хэсэгт 68 хувийн татварыг ногдуулах тухай ийм хуулийн төслийг боловсруулж, Засгийн газраас Их Хуралд өргөн барьсан. Энэ хуулийн төсөл бол Их Хурал дээр байж байгаа, хэлэлцэгдээгүй байна.

Ер нь  ДНБ дотор төсвийн орлого, зарлага өсч байгаа явдал бол нэгдүгээрт, бид  татварын шинэчлэлийг амжилттай хийж чадсаны үр дүнд татвар төлөх сонирхол, урамшил бий болж, төсвийн орлого нэмэгдэж байгаа гэсэн дүгнэлтийг бид нэгдүгээрт хийж байна. Татварын ачаалал буурсантай холбогдуулж эдийн засагт идэвхжил бий болж байна, шинэ төрлийн олон бизнес эрхэлж байна, эдийн засаг тэлэхэд нөлөөлж байгаа ийм явдал бол бий. ДНБ-нд төсвийн зарлага өсч байгаад нөлөөлж байгаа нэг хүчин зүйл бол мэдээж энэ роялт  2.5 байсан,  5 хувь болж хоёр дахин нэмэгдсэн. 

Түүнээс гадна зарим бүтээгдэхүүний үнийн өсөлтийн албан татвар гэж татварын шинэ төрөл гарч ирсэн явдал бол бас тодорхой хэмжээгээр нөлөөлж байгаа. Энэ бол орлого талдаа ч нөлөөлж байгаа, зарлага талдаа нөлөөлж байгаа. Яагаад зарлага талдаа энэ татвар нөлөөлөөд байгаа юм бэ гэвэл  Засгийн газрын Тусгай сангийн тухай хуулиар,Монгол Улсын хөгжлийн сангийн тухай хуулиар энэ татварыг  нэгж жилд нь оруулаад тухайн жилд нь улсын төсөвт оруулаад, зарлага болгож бичээд дараа жилд нь хэрэглэх ийм хуримтлал хэрэглээний сан байна гэж тогтсон байгаа. 

Өнгөрсөн 2006 оны төсөв хэтэрсэн гэж гарч ирж байгаа нэг үндсэн шалтгаан бол энэ шүү дээ.  86 тэрбум төгрөгийг бид орлогоор орж ирнэ.  86 тэрбум төгрөгийг зарлагаар гаргана гэж  тооцсон. Гэтэл хэрэг дээрээ  177 тэрбум төгрөг орж ирсэн.  86, 177 хоёрын хоорондын зөрүүгээр  91 тэрбум төгрөгөөр улсын төсөв хэтэрсэн мэт ийм санхүүгийн бичилт гарсан байж байгаа. Энэ бол бодитой зарцуулчихсан зардал мөнгө биш, Монголбанкинд Монгол Улсын хөгжлийн сангийн дансыг нээгээд тийшээ шилжүүлж бичсэнтэй холбогдуулж энэ төсөв хэтэрсэн мэт ийм  нягтлан бодох бүртгэл бол гарч ирсэн. 

Тийм учраас энэ  68 хувийн татвар бол төсвийн орлого, ДНБ-нд эзлэх төсвийн орлого нэмэгдэхэд ч нөлөөлж байгаа, нөгөө талдаа төсвийн зарлагын харьцаанд ч нөлөөлж байгаа ийм үзүүлэлт болж байгаа юм.

Бусад асуултанд манай Зориг дарга хариул даа.

Д.Лүндээжанцан: Ажлын хэсгийн микрофоныг өгөөрэй.

Л.Зориг: Оюун гишүүний асуусан асуултанд хариулъя. Тэгэхээр алт олборлодог компаниуд хэдэн тонн алт тушаасан бэ гэсэн асуулт байна. Тэгэхээр бид яг олборлосныг нь Ашигт малтмал, газрын тосны хэрэг эрхлэх газар мэддэг. Бид бол сорьц тогтоолгосон юм уу, арилжааны банк, Монголбанкинд тушаасан, худалдсан алтны хэмжээгээр бид нар ярьдаг. 

2005 онд 21.9 тонн алт худалдсан байсан,  2006 онд 15.9 тонн болж буурсан. Энэ оны эхний хагас жилийн байдлаар бол худалдсан алтны хэмжээ бол  6.9 тонн байна. Үүнээс гадна Алтан дорнод Монголын сорьц тогтоолгоод Худалдааны хөгжлийн банкинд зээлийн барьцаанд хадгалуулсан  1.9 тонн алт бий.  Энэ бол алт тушаасан байдлын тоо. 

Ер нь бол ийм татвар ногдуулдаг уу гэж асууж  байна. Ийм татвар ногдуулдаг бусад орнуудын туршлага бол байсан. Үүнийг манай Сангийн яамны Ганбат дараа нь хариулж өгөх байхаа. Бидэнд энэ  хууль гарч байх үед судалгаа хийж байсан юм бий.

Алт олборлогчдын татварын ачаалал яг хэд болсон бэ гэж асууж байна. Тэгэхээр  Ашигт малтмалын нөөцийн төлбөр үнийн өсөлтийн албан татвар буюу борлуулсан алтны үнийн  500 доллараас дээш давсан хэсгийн 68 хувийг  Монгол Улсыг хөгжүүлэх санд төлсөн энэ бүх төлбөрүүд бол алтны компаниудын зардал болж, татвар ногдох орлогоос нь хасагдаж бичигддэг. Өөрөөр хэлбэл алтны компаниуд 10 хувийн татвар төлөхийн тулд шинэ хуулиар, энэ бүх улсад төлсөн татваруудаа өөрийнхөө орлогоосоо хасаад, тэгээд үлдэж байгаа орлогоосоо татвараа төлдөг учраас алтны компаниудын нийлбэр дүнгээр татварын ачаалал  20 боллоо,  30 боллоо гэж хэлэхэд их төвөгтэй. Яагаад гэвэл энэ үнэ нь өөрөө байнга хэлбэлзэж байдаг нэгдүгээрт.  Хоёрдугаарт, тушаасан алтны хэмжээнээс бас шалтгаална, Гуравдугаарт, энэ  компаний өөрийнх нь зардлаас нэлээн их шалтгаалдаг, тийм учраас яг дунджаар тэдэн хувь гэж хэлэхэд төвөгтэй байна.

ДНБ-нд ногдох татварын ачаалал буурсан уу гэвэл ер нь буурсан. Саяны татварын шинэчлэлээр гол гол  нэр төрлийн  татварын хувь хэмжээ ихээхэн буурснаар хуучин бол  татварын нийт орлогоор олдог байсан хэмжээ, тэгээд аж ахуйн нэгжийн гэдэг юм уу? хувь хүний ч гэдэг юм уу? НӨТ-ын ДНБ-нд бүтээгдэхүүнд эзлэх харьцаа, хувь хэмжээ багасч байгаа. Ганцхан юу нэмэгдэж байна вэ гэвэл энэ зэсийн үнийн өсөлтийн албан татвараар бий болсон, үнийн өсөлтийн албан татварын орлого л үүнийг нэмэгдүүлж байгаа ийм нөлөөлөл байна.

Б.Ганбат:  Бусад орнуудын туршлагыг тухайн үедээ  хууль судалж үзэж байхад голдуу газрын тосны олборлолт явуулж байгаа ийм орнууд дээр энэ үнийн өсөлтийн албан татварыг хэрэглэдэг юм билээ. Манай хувьд бол уул уурхай дээр үүнийг тавьснаар, ийм юм тавьж байсан орнууд бараг байхгүй байдаг юм билээ. Тэгээд газрын тосон дээр ерөнхийдөө  20-30 хувьд, янз бүр, өөрсдийнхөө орон нутгийг судалж үзэж байгаад дунджаар  20 орчим хувь дээр, 10 хэдэн хувь дээр л тавьдаг юм билээ.

Д.Лүндээжанцан: Нямсүрэн гишүүн асуултаа асууя.

Р.Нямсүрэн: Баярлалаа. Ашигт малтмалын тухай хуульд нэмэлт өөрчлөлт орж байна. Энэ хууль маань өөрөө засварлагдсан гэсэн томъёолол, яриа хөөрөөнд орооцолдоод, тэр ч байтугай, цэцийн дүгнэлт мөн энэ чиглэлээр гарчихаад байж байгаа. Энэ нэмэлт өөрчлөлт маань тэр яригдаад байгаа засварлагдсан асуудалтай холбоотой байна уу? үгүй юу? хэрэв үнэхээр тийм юм байсан бол, энэ холбоогүй бол түүнийг хамтад нь шийдчихэж болоогүй юм уу гэсэн нэгдүгээр асуулт байна.

Хоёрт нь, энэ алтны компаниудын татварыг л ерөөсөө шуурхай төлөвлөх ийм л зорилгоор хийж байгаа нэмэлт өөрчлөлтөө, өөр зорилго байхгүй гэж ойлгож болох уу? Ер нь  энэ хуулиар бол борлуулж амжаагүй зөвхөн олборлосон үед нь татварыг нь авах болох нь л дээ. Борлуулалт хийгдэхгүй үед санхүүжилт гэдэг юм их хүнд шүү дээ.  Энэ аргыг дэндүү хүч хэрэглэсэн аргаар хийж байгаа юм биш биз дээ? үүнийг юу гэж бодож тооцсон юм бол? Цаана нь аж ахуйн нэгжүүд, аж ахуйн нэгжид ажиллаж байгаа ард иргэд гээд бас их юм бий шүү дээ, үүнийг ер нь юу гэж тооцож байна вэ? 

Ер нь  татварыг улсын хэмжээгээр бүхэлд нь бууруулаад их үр дүнд хүрч байгаа. Тэр дотроос ганцхан ашигт малтмалын чиглэлд үйл ажиллагаа явуулж байгаа тэр дотроо зэс алтны чиглэлд үйл ажиллагаа явуулж байгаа, алтан дээр бол Монголынх голдуу, тэгээд хувийн хэвшлийнхэн байж байгаа, үүнийг хэсэг бүлгийг бусдыг нь бүхэлд нь  бүүвэйлж, энхрийлж хөнгөлчихөөд, ганцхан чиглэлийн үйл ажиллагаа явуулж байгаа аж ахуйн нэгжүүд энэ дарамтыг  заавал бэхжүүлэх гээд ингээд байдаг нь хэр зэрэг зөв бол? Энэ дээр манай  улс төрчид ямар дүгнэлт хийж байдаг юм бол. 

Сая би бас Оюуны гишүүний асуултын тоог  сонссонгүй. Миний мэдэхээр энэ чинь  19-20 тонн алт авч байсан, одоо  14-15 аваад байгаа юм биш үү? Энэ дарамт, дарангуйллаас чинь болоод энэ ажил чинь унтрах гээд байна, үүнийг ер нь юу гэж бодож байна вэ? 

Өөр нэг асуулт, түрүүн ч асуугдчих шиг боллоо. Ерөөсөө татвар төлөгдөхгүй хойшлогдоод байгаа шалтгаан чинь бол гэнэтийн ашгийн татвартай л холбоотой шүү дээ. 68 хувийн. Үүнийг  ядахдаа үнийн босгыг нь өндөрсгөөд, энэ дарамтыг нь бууруулах чиглэлээр арга хэмжээг хамтад нь аваад, тэр улсуудыг сэтгэл санааны хувьд ч гэдэг юм уу? үйл ажиллагаа явуулахад нь ч гэдэг юм уу дэмжлэг үзүүлэх талын юмыг л хийх цаг болоогүй юу гэсэн ийм асуултууд байна. Энэ хууль бол их л сонин хууль байна л даа.

Д.Лүндээжанцан: Баяртсайхан сайд хариулъя.

Н.Баяртсайхан: Тэр Ашигт малтмалын тухай хуульд засвар орсон, Үндсэн хуулийн цэцэд очсон явдалтай энэ Засгийн газраас өргөн бариад байгаа хуулийн төсөл ямар ч холбоогүй ээ. Өнөөдрийн одоо амьдралд гарч ирж байгаа зовлон бэрхшээлийг бид судалж үзээд, түүнийг цэгцлэх, зохицуулах үүднээс энэ хуулийн төслийг оруулж ирж байгаа. 

Хоёрдугаарт,  хүч хэрэглэх арга ашиглах гээд байгаа юм биш үү гэсэн ийм асуулт байна. Тэгэхээр үнэхээр алтны олборлолт явуулчихаад, тэр алтаа борлуулдаггүй, арилжааны банкинд худалддаггүй, гадагшаа экспортонд гаргадаггүй, Монголбанкинд худалддаггүй, тэгэхдээ бид үүнийг чинь хадгалуулж байгаа юмаа гэсэн нэрээр аль нэг арилжааны банк юм уу? эсхүл Монголбанкинд аваачиж хадгалуулчихаад, түүний тодорхой хэсгээр нь барьцаа аваад аж ахуйн үйл ажиллагаа явуулаад байгаа. Ингээд улсын төсөвтэй холбоотой, тэр үүргээ биелүүлдэггүй, татвараа төлдөггүй ийм нөхцөл байдал байгаа учраас бид энэ хуулийн төслийг оруулж ирсэн.

Гэхдээ бид тэр  68 хувийн татварыг төлөх алтны босго үнийг  650 доллар болгох асуудал  энэ Ашигт малтмалын тухай хуульд өөрчлөлт оруулах энэ хоёр хуулийг бол иж бүрнээр нь Их Хурал ярилцаад шийдвэр гаргах болов уу гэсэн ийм байдалтайгаар, ийм тооцоотойгоор оруулж ирсэн юм. Гэтэл өнөөдөр тэр  68 хувийн татвар,  650 доллар болгохтой холбоотой асуудал хэлэлцэгдэхгүй байна. Тэгэхээр энэ хоёр асуудлыг хамтад нь Их Хурал  авч  ярилцаж, шийдвэрлэх нь зүйтэй юм болов уу гэсэн байр суурьтай байгаа.

Д.Лүндээжанцан: Амаржаргал гишүүн асуултаа асууя.

Р.Амаржаргал: Би энэ татварын газрынхнаас л асууя, Зориг даргаас. Энэ оруулж ирж байгаа төслийг яг энэ чигээр нь батлах юм бол тэгээд асуудал шийдэгдэж байна уу гэсэн ийм л асуулт байна.

Л.Зориг: Амаржаргал гишүүний асуултанд хариулъя. Яг ашигт малтмалын нөөцийн төлбөрийн хувьд бол  5 хувиа олж авах асуудлыг үүгээр шийдэж байгаа. Үнэхээр алт олборлочихоод тэгээд түүнийгээ сорьцыг нь тогтоолгоод ингээд ямар нэгэн байдлаар арилжааны банкинд зээлийн барьцаанд тавих уу? эсхүл Монголбанкинд хадгалуулах уу гэдэг энэ шийдвэр гаргахынхаа өмнө татвар төлөгч бодох ёстой л доо. Энэ  5 хувиа би яаж төлөх вэ гэдэг. Нэгэнтээ олборлоод, сорьц тогтоолгосон л бол тэр  5 хувийг ямар нэгэн эх үүсвэрээр тэр компани төлж таарч байгаа юм. Нэгэнтээ энэ бол нөөц ашигласны төлбөр учраас. Юугий нь бид шийдэж чадахгүй байна вэ гэхээр тэр нөөцийн төлбөрөө төлчихөөд, тэгээд түүнийгээ хадгалуулчихвал, зээлийн барьцаанд тавьчихвал бид бас үнийн өсөлтийн албан татвараа  авч чадахгүй байдалд хүрчихээд байгаа ийм алхам, асуудал үлдчихээд байгаа юм.

Р.Амаржаргал: Тэгээд одоо яах вэ? гол санаа нь бол тэр  68-ыгаа л авах гээд байгаа биз дээ? 

Л.Зориг: Харин тийм, тэгэхээр бид нар энэ дээр янз янзын саналууд ярьж л байгаа. 2-З хувилбар байна. Үнийн өсөлтийн албан татвар өөрөө заавал борлуулсан үед нь борлуулалтынх нь үнийн өсөлтөөс авч байгаа татвар учраас татвар төлөгч нь өөрөө алтыг олборлоод борлуулсан этгээд байна, яг алт нь сорьц тогтоолгогдоод банкинд борлуулсан үнээс нь авна гэсэн учраас бид нар энэ дээр хоёр янзын хувилбар байж болох юм уу гэж бодоод байгаа юм. 

Нэгдүгээрт,  саяны Баяртсайхан сайдын хэлдгээр тэр  500 долларыг  650 болгох асуудлыг хэлэлцээд, ингээд алтныханд жаахан буулт хийгээд явах нэг хувилбар байж болох.  Нөгөө нэг нь нэлээн хатуу, энэ бол алт олборлоод сорьж тогтоолгосон бол түүнийг сарын дотор гэдэг юм уу, З сарын дотор заавал Монголбанк, арилжааны банкинд тушааж, худалдсан байх ёстой гэсэн ийм хуулийн заалт оруулж өгч байж л үүнийг шийдэх юм.

Р.Амаржаргал: Баяртсайхан сайд түрүүн хэлчихлээ. Тэр  500-г  650 болгох хуультай нь бараг хамт хэлэлцвэл яасан юм  бэ гэсэн нэг санаа. Одоо энэ оруулж ирж байгаа хууль чинь ингээд хэлэлцээд цаг зараад байх хэрэгтэй юм уу даа, халтвардаж байгаа юм биш үү. Яг таны хэлж байгаагаар нөгөө хуультай нь хамт оруулж ирээд давхар хэлэлцээд явж болдоггүй юм уу? эсхүл хоёрын хооронд энэ тайлбараас харахад тэгээд дутуу алсан могой шиг л юм хийх гэж байгаа юм байна. Осолдохгүй л нэг асуудлыг шийдэх маягтай л юм сонсогдоод байна, би зөв ойлгож байна уу? буруу ойлгож байна уу? 

Н.Баяртсайхан:  2007 оны улсын төсвийн тодотголыг хэлэлцэх үед МАХН-ын бүлгээс ажлын хэсэг гарсан.  Ардчилсан намын зөвлөлөөс ажлын хэсэг гарсан. Ингээд хоёр нам, зөвлөлийн ажлын хэсэг дээр бид З зүйл дээр ерөнхийдөө санал тохиролцлоо гэж ингэж ойлгосон юм. Нэгдүгээрт,  энэ өнөөдөр хэлэлцэж байгаа Ашигт малтмалын тухай хуульд өөрчлөлт оруулах тухай асуудлыг хэлэлцье. Хоёрдугаарт,  68 хувийн татварыг төлөх  алтны босго үнийг 500 доллар байсныг  650 доллар болгох тухай Засгийн газрын саналыг хамтад нь хэлэлцье, гуравдугаарт, энэ алтны либеральчлалын асуудлыг эргэж харъя. Өөрөөр хэлбэл Монгол Улсад алтны үйлдвэрлэл явуулж, алт олборлосон аж ахуйн нэгж байгууллагууд дэлхийн зах зээлийн үнээр Монголбанкинд алтаа худалддаг энэ журамд шилжье гэсэн энэ З асуудал дээр ерөнхийдөө бид ярилцаж тохиролцсон.

Алтны либеральчлалтай холбоотой асуудлыг Засгийн газар боловсруулж эхэлж байна. Бид намрын чуулганд оруулж ирж хэлэлцүүлнэ гэж тооцоолж байгаа. Ингээд энэ хоёр хуулийн төслийг хамтад нь хэлэлцэх юм болов уу гэж бид нар тооцсон. Гэтэл хоёр Байнгын хороон дээр тус тусдаа яригдсан байна. Ашигт малтмалын тухай хуульд өөрчлөлт оруулах асуудал бол Эдийн засгийн байнгын хороон дээр,  500 долларыг  650 доллар болгох асуудал бол Төсвийн байнгын хороон дээр хуваагдаж хэлэлцэгдээд, тэгээд нэг асуудал нь түрүүлж орж ирээд, нөгөөх нь хоцроод үлдчихсэн ийм нөхцөл байдал үүсээд байна. 


Д.Лүндээжанцан: С.Баярцогт гишүүн асуулт асууя.  


С.Баярцогт: Би санаагий нь бол бүгдийг нь дэмжээд байгаа юм. Энэ хууль дээр ч тэр,  68 дээр ч тэр. Тэгэхдээ одоо олзворлосон гэдгээс нь эхлээд аваад эхлэх энэ хуулийн зохицуулалт, арай өөрөөр зохицуулах зохицуулалт байгаагүй юу? надад бол яг ний нуугүй хэлэхэд  их бүдүүлэг зохицуулалт харагдаад байгаа юм.  Одоо бол   энэ алтнаас олзворлохоос нь авангуут наадах чинь үйлдвэрлэл биш   болчихоод байгаа юм, одоо энэ нэр томъёоны хувьд. Тэгэхээр үнэхээр нөгөө хүмүүс нь хуулийн цоорхойгоор бултаад байгаа бол үүнээс өөр арга  байхгүй, үүнээс өөр арга хэрэглэж болоогүй юм уу л гэж би асуух гээд байгаа юм. Арай жаахан гадна дотно ч гэсэн хүнд ойлгоход эвтэйхэн нэр томъёо. Тэгэхгүй бол энэ чинь үйлдвэрлэлийн үйл ажиллагаанаас татвар авч байгаа биш,  хөрөнгийн татвар шиг болж хувираад байгаа юм. Хүн тодорхой эд хөрөнгөтэй ч юм уу?  юм олохоор татвар авдаг шүү дээ, тиймэрхүү маягийн татвар шиг болж хувирчих гээд байгаа юм биш биз дээ. Гадна дотнодоо яаж харагдах юм бэ? өөр арга хэрэглэж болоогүй юу л гэж асуух байна.


Н.Баяртсайхан: Баярлалаа. Би сая Амаржаргал гишүүний асуусан асуултанд нэмж бас нэг тайлбар хийх хэрэгтэй боллоо. Тэр юу вэ гэвэл, 68 хувийн татварыг авах босго үнийг  500-650 доллар болгох асуудлыг Төсвийн байнгын хороон дээр хэлэлцээд, хэлэлцье гэдэг дүгнэлтээ гаргачихсан байгаа юм байна. Хэлэлцэх эсэх асуудлыг шийдчихсэн байгаа юм байна. Тийм учраас өнөөдөр хэрвээ энэ Ашигт малтмалын тухай хуульд  өөрчлөлт оруулах асуудлын хэлэлцэх эсэх нь шийдэгдэх юм бол хамтатгаад энэ хоёр асуудлыг аваад явах бололцоотой гэж Төсвийн байнгын хорооны референт Мөнхбаатар надад сая танилцууллаа.


Баярцогт гишүүний асуултанд хариулахад бол бид Монгол Улсын нутаг дэвсгэр дээр алтны үйлдвэрлэл явуулж байна. Гэхдээ татвар төлөх, зугтаж бултаад байгаа энэ байдлыг яаж зохицуулах вэ? хуулийн цоорхойг яаж хаах вэ гэдэг зүйлийг судалж үзээд ийм хувилбар дээр буусан юм. Энэ хуулийн төслийг өргөн барьсны дараагаар Их Хурал дээр хэлэлцэх эсэхийг шийдэж, Байнгын хороод дээр хэлэлцүүлэг явагдаж байх үед манай Их Хурлын зарим гишүүд бас их сонирхолтой саналуудыг тавьж эхэлж байгаа юм билээ. Тэр юу вэ гэвэл олборлосноос хойш бүтээгдэхүүнээ борлуулах тодорхой хугацаа заагаад өгье, тэр бол З сар ч гэдэг юм уу? 6 сар гэж. 

Тэр хугацааны заавал борлуулалт хийсэн байх ёстой гэсэн. Энэ бол их боломжийн санал юм. Тийм учраас өнөөдрийн энэ хуралдаанаар хэлэлцэх эсэх асуудлыг нь шийдчихвэл өөр ямар арга байж болох вэ? Сая таны яриад байгаа энэ бүдүүлэг байдлыг жаахан зөөлрүүлэх зохистой, орчин үеийн соёлтой болгох ийм боломж бололцоо байна уу? үгүй юу гэдгийг ажлын хэсэг дээр судалж үзэх бололцоотой болох юм.


Д.Лүндээжанцан: Авдай гишүүн асуултаа асууя. Гишүүд хуралдаа орж ирье, одоо санал хураалт явагдана. Цай ууж байгаа гишүүд.


Ч.Авдай: Нэг юм асууя. Тэр  68 хувийн татвар гээд байна шүү дээ. Миний ойлголтоор бол буруу нэрлээд, тэгээд хүмүүсийн зүрхийг үхүүлээд байгаа зүйл, гэнэтийн ашиг ч гэдэг юм уу. Тэр чинь суурь татвар багассан шүү дээ. Өөрөөр хэлбэл  30 хувь дээр  38 хувь гэж нэмсэн шүү дээ. Тэгээд  38 хувь л байгаа шүү дээ. Тэр чинь 500 доллараас цааш үнэтэй хэсэгт нь нэмж байгаа. Тэгэхээр ерөнхий татварынхаа хуулийн дагуу нийт  олборлосон алтанд нь  тэр 3 мянгаас дээш бол  25 хувийгаа оноогоод,  500-аас дээш үнэтэй бол тэр хэсэгт нь  38 хувиа нэмээд ингээд явж болохгүй юу? тэгэх юм бол энэ чинь нэлээн буурна шүү дээ. Ерөнхий хуультайгаа уялдуулж болохгүй юм уу  гэсэн ийм нэг санал байна.


Хоёрдугаарт, хөдөө явж байхад Алтан дорнод Паушек гээд нэг нөхөр ерөөсөө олборлосон газрынхаа нөхөн сэргээлтийг хийдэггүй, олборлосон алтаа банкинд хадгалуулчихаад тушаадаггүй, тэр ер нь ямар учиртай хүн бэ? тэр хүнд чинь зориулж хууль гаргах гээд байгаа юм биш үү? Тэр чинь Монголоос идэж уусан юм нь хангалттай юм биш үү дээ. Банкинд байгаа алтыг нь хурааж аваад, хөөгөөд  гаргавал яасан юм бэ?  Тийм асуудал тавих хэрэгтэй байна. Ямар хэрэгтэй юм бэ? тэгээд энд олборлоод, олборлосон газартаа Паушекийн бүтээл гээд, тэр Сэлэнгийн дагуу зөндөө л явж байсан, тэр хавийн газрыг сүйтгээд хаячихсан тийм л юм билээ. Ямар ч нөхөн сэргээлт хийхгүй, энэ чинь ямар учиртай юм бэ? үүнийг бас бодмоор байх юм.


Миний түрүүний хэлсний учрыг нь ойлгов уу? үгүй юу? өөрөөр хэлбэл  30 хувь чинь буурсан учраас тэр  68 биш, цаад  38 гэж нэрлээд тэндээсээ, үндсэн суурь  30 хувиа бууруулдгаараа бууруулаад, цаад  38-ыг нь хэвээр нь хадгалбал яасан юм бэ? ийм л хоёр асуулт байна. Энэ дээр хариулт байна уу? үгүй юу? 


Гуравдугаарт нь, сая Их Хурлын даргын шийдвэрээр Ашигт малтмалын хуульд өөрчлөлт оруулах ажлын хэсэг гээд надаар ахлуулаад нэг ийм ажлын хэсэг байгуулсан байна. Тэгээд тэр үүнтэй холбоотой байна уу? аль эсхүл нөгөө нэг зассан гээд байгаа хуулийг дахин эргэж харахтай холбоотой байна уу?  түүнийг чинь би сайн мэдэхгүй л яваад байна.  Надад тийм захирамж ирэх нь ирсэн. Тэгэхдээ ерөнхий удирдамж нь өгөгдөөгүй учраас түүнийг чинь мэдэхгүй, одоо эхлэх юм уу? намар эхлэх юм уу? мэдэхгүй яваад байна. Ийм З асуулт байна. Сүүлийнх нь Лүндээ даргатай холбоотой асуулт болов уу? 


Д.Лүндээжанцан: Зориг дарга хариулъя.


Л.Зориг: Авдай  гишүүний асуултанд хариулъя. Авдай гишүүн маань  Аж ахуйн нэгжийн орлогын албан татварын хувь хэмжээтэй холбож үүнийг өөрчилж болохгүй юу гэсэн ийм санал тавьж байна л даа.  Тэгэхээр угаасаа хууль маань өөрөө гарахдаа бол энэ  үнийн өсөлтийн албан татвар бол ямар нэгэн зардал юм хасахгүйгээр тухайн компанийн үйл ажиллагаанаас бус харин дэлхийн зах зээл дээр алт зэсийн үнэ өссөн учраас тэр үнийн өсөлтийн тодорхой хувиас нь шууд  онцгой татвар маягаар ингэж авч байгаа ийм татвар учраас энэ дээр түүнийг З тэрбумаас дээш татвар ногдох орлоготой айлыг 25 хувиар тооцдог, түүнээс доошихийг  10 хувиар тооцдог гэсэн энэ хуультай уялдуулахад жаахан хэцүү, Авдай гуай. 


Харин үүний оронд  бас манай хуульчид ийм санал гаргадаг юм. Үүнийг ерөөсөө Онцгой албан татварын хуульд оруулъя. Тусдаа ийм хуулийг нь өөрчлөөд, жишээлбэл бид нар нэг автомашин оруулж ирэхэд  2000 доллар гээд, түүнээс шууд онцгой албан татвар авчихдаг, нэг литр спирт оруулж ирэхэд түүнээс  10 доллар гээд онцгой татвар авдаг. Нэг литр архи үйлдвэрлэхэд түүнээс  2.4 долларын шууд, ямар үнээр зарах нь хамаагүй, ийм татвар авдагтай адилхан, нэг унц алт олборлоод л тушаасан байх юм бол түүнээс нь тодорхой тогтоосон хувиар татвар авдаг бол арай энэ түрүүн Баярцогт гишүүний хэлээд байдаг бас нэг өөр санаа байж болох юм. Авдай гуайн хэлээд байгаа бас энэ санааг агуулсан, ийм онцгой албан татварын хэлбэрт оруулах ийм хувилбар байж болох юм гэж бид нар үзэж байгаа юм.


Алтан дорнод Монголын тэр байгаль орчныг нөхөн сэргээх асуудал бол бид нарт хамаардаггүй асуудал. Бид бол зөвхөн энэ Алтан дорнод Монголтой ямар асуудал ярьдаг вэ гэхээр өнгөрсөн оны  7 сарын 19-нөөс хойш энэ оныг дуустал хугацаанд Монголбанктай гэрээ байгуулаад  2.8 тонн алтыг хадгалуулаад, түүнийхээ  85 хувийн урьдчилгаа гээд  нэлээд их мөнгө авчихсан байдаг юм.  57 тэрбум төгрөг авсан байдаг юм. Тэгэхээр энэ урьдчилгаа гэж авсан мөнгө чинь ямар ч байсан нягтлан бодох бүртгэлийн олон улсын стандартаар бол борлуулалтанд орж байна гэж үзээд бид энэ Алтан дорнод Монгол дээр саяхан шалгалт хийгээд ингээд акт тавьсан. Ингээд энэ актаар бид нийтдээ  16.6 тэрбум төгрөгийг Монгол Улсыг хөгжүүлэх санд оруулахаар ингэж акт тавьчихаад байгаа. Үндсэн татвар нь  11.1 тэрбум, хүү торгууль нь  5.4 ингээд  16.6 тэрбум төгрөгний акт тавьчихсан байгаа. Алтан Дорнод Монгол бол өнгөрсөн оны  7 сарын  19-нөөс өмнө тушаасан  234 кг алтанд төлсөн  611 сая төгрөгөө буцааж авна гэдэг асуудлыг шүүхээр хэлэлцээд, шат шатны шүүхээр хэлэлцэж явж байгаа. Шүүх энэ дээр зөв шийдвэр гаргах байхаа гэж бид найдаж байгаа.


Д.Лүндээжанцан: Авдай гишүүний тэр дараагийн юуг жич ярья даа. Ашигт малтмалын энэ өөрчлөлт хамаагүй. Гэхдээ Эдийн засгийн байнгын хороогоор ярих үед таны ажлын хэсэг бол тайлбар хэлэх ёстой гэж ойлгож байна. Жич ярья. 

Одоо Байнгын хорооны санал дүгнэлттэй холбогдуулан асуулт асуух гишүүд асуултаа асууж дууслаа.


Одоо уг хуулийн төслийн талаар Эдийн засгийн байнгын хорооны санал дүгнэлтийг сонсъё. Санал дүгнэлтийг Улсын Их Хурлын гишүүн Д.Бат-Эрдэнэ танилцуулна. Бат-Эрдэнэ гишүүнийг индэрт урьж байна. 

                                                                                  (11.25-12.25. Д.Цэндсүрэн)

Д.Бат-Эрдэнэ: УИХ-ын дарга, эрхэм гишүүд ээ.

 Ашигт малтмалын тухай хуульд нэмэлт, өөрчлөлт оруулах тухай хуулийн төслийг Монгол Улсын Засгийн газраас санаачлан боловсруулж 2007 оны 7 дугаар сарын 3-ны өдөр УИХ-д өргөн мэдүүлсэн билээ.

Ашигт малтмалын тухай хуулийн 47 дугаар зүйлд ашигт малтмалын нөөц ашигласны төлбөрийг тухайн бүтээгдэхүүний борлуулалтын үнэлгээнээс тооцон авахаар заасан бөгөөд борлуулалт хийгдээгүй гэдгийг шалтаг болгон дээрх төлбөр төлөхөөс зайлсхийж байгааг засч залруулах шаардлагыг харгалзан энэхүү төслийг Засгийн газраас боловсруулсан байна. 

Хуулийн төслийн хэлэлцэх эсэх асуудлыг Эдийн засгийн байнгын хорооны 2007 оны 8 дугаар сарын 14-ний өдрийн хуралдаанаар хэлэлцэж хуралдаанд оролцсон гишүүдийн олонхийн саналаар төслийг хэлэлцэх нь зүйтэй гэж үзлээ.

УИХ-ын гишүүн Ц.Дамиран ашигт малтмалын нөөц ашигласны төлбөрийг олборлолтоос тооцон төлчихөөд гэнэтийн ашгийн 68 хувийн татварыг төлөхгүй байх асуудал гарч болзошгүй тул үүнийг зохицуулсан нэмэлт заалт хуульд тусгах нь зүйтэй гэсэн санал гаргасныг Байнгын хорооны гишүүд хэлэлцүүлгийн явцад анхаарч үзэхээр тогтов.

Улсын Их Хурлын эрхэм гишүүд ээ,

Ашигт малтмалын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлаар гаргасан Эдийн засгийн байнгын хорооны санал, дүгнэлтийг хэлэлцэн шийдвэрлэж өгөхийг хүсье.

Д.Лүндээжанцан: Байнгын хорооны санал, дүгнэлттэй холбогдуулан асуух асуулттай гишүүд байвал асуултаа асууя. Адъяа гишүүн байна, Нямдорж гишүүн.

Адъяа
 гишүүн асуултаа асууя.

Г.Адъяа: Түрүүчийн байнгын хороон дээр асуусан асуултыг сонсож бүрэн чадаагүй л дээ. Дамирангийн хэлсэн саналаас өөр борлуулалтаа тооцож байсан, авч байсан татварыг олборлолттой холбоод авдаг болохоор гарах сөрөг үр дагаврууд юу юу байна гэж байнгын хороон дээр ярилцсан юм бэ. Ер нь борлуулалт, олборлолтын аль алиныг нь оролцуулсан тийм дундаж хэлбэрээр татвар авах хувилбарын талаар ярилцсан уу.

Энэ чиглэлээр зарим мэргэжлийн хүмүүс хэвлэлд бичсэн байсан л даа. Тэгэхээр энэ борлуулалтаас авч байсан татварыг олборлолтоос авдаг болохоор бол илүү их сөрөг үр дагавар гарна гэсэн ийм  болгоомжлол байгаа шүү дээ. Дамиран гуайнх бол нэг л талыг нь байнгын хорооны дүгнэлтэд дурдагдаж хэлсэн байна л даа.

Д.Лүндээжанцан: Баярсайхан дарга хариулах уу. Эдийн засгийн байнгын хороог.

Ц.Баярсайхан: Адъяа гишүүний асуултанд хариулъя. Монгол Улсын Засгийн газраас өргөн барьсан Ашигт малтмалын тухай хуульд нэмэлт, өөрчлөлт оруулах тухай хуулийн төслийг Байнгын хороогоор хэлэлцэх явцад таны асууж байгаатай төстэйвтэр асуудал бас гарсан юм. УИХ-ын гишүүн Д.Бат-Эрдэнэ Ашигт малтмалын нөөц зөвхөн борлуулалт төдийгүй олборлолт хийгдээгүй, нөөцөндөө байгаа үедээ бас борлогдох, үнэт цаас хэлбэрээр зарагдах ийм шинэ нөхцөл байдал үүсч байна. Тийм учраас цаашдаа аягүй бол нөөцөндөө нөөцийн татвар тогтоох уу гэдэг асуудлыг хөндсөн, энийг бол нэгдүгээр хэлэлцүүлгийн үед л тодруулж яръя гэсэн ийм л байр суурьтайгаар гишүүд хэлэлцэх эсэхээ шийдье. Нэгдүгээр хэлэлцүүлгийн явцад тодруулж ярих юм бол нэлээд байна гэж ярилцсан.

Д.Лүндээжанцан: Нямдорж гишүүн асуулт уу, үг хэлэх үү. Алга байна.

Оюун гишүүн асуулт уу, үг хэлэх юмуу. Оюун гишүүн асуултаа асууя.

С.Оюун:  Хүчин төгөлдөр байгаа Ашигт малтмалын хуулинд нөөцийн татварыг ашигт малтмалын бүтээгдэхүүнийг олборлож худалдсан, эсвэл худалдахаар ачуулсан болон ашигласан бүтээгдэхүүний борлуулалтын үнэлгээнээс тооцож авч гэж одоо тооцож авч байгаа юм байна шүү дээ одоогийнхоор. Энийгээ болохоор борлуулаагүй байсан ч гэсэн, худалдахаар ачуулаагүй байсан ч гэсэн улирал болгон авчээ гэсэн санаа явж байгаа юм байна. Тэгэхээр логикийн нэг асуудал байна л даа.

Тэгэхээр борлуулаагүй гэдэг чинь орлого олоогүй гэсэн үг шүү дээ тиймээ. Тэгэхээр орлого олоогүй байгаа тохиолдолд татвар төлөх боломж ер нь тухайн компанид байгаа юү, би зүгээр бизнесийнхээ үүднээс л логикоор л асуугаад байна л даа. Юм эхэлж байгаа ч компани байж болно шүү дээ. Баян, урд нь хуримтлалтай, мөнгөтэй компани байлаа гэхэд төлбөр хийж болохоор байж магадгүй. Дөнгөж ажлаа эхэлж байгаа компани жишээлбэл ачуулаад, борлуулаад мөнгө болоод тэгээд татвараа төлөх уг нь логик нь тийм байдаг уу Зоригт гишүүнээ компаниудын. Ашгаас нь л авдаг шүү дээ. Гэтэл ашгаа ч олж чадаагүй, борлуулаа ч үгүй, зараагүй байхад нь мөнгө авна гээд байхаар чинь нөгөөдүүл чинь ахиад банкнаас зээл авч байж тэр татвараа төлөх болох уу, яах вэ. Нэг ийм  зүйл Байнгын хорооны дүгнэлтээс харагдахгүй байна л даа. Энийг асуух гэсэн юм.

Д.Лүндээжанцан: Баярсайхан гишүүн.

Ц.Баярсайхан: Яг энэ талаар бол тийм тодорхой гишүүдийн ярьсан санал, дүгнэлт дээр асуудал гараагүй. Тэгэхдээ ер нь бол Засгийн газрын тайлбараас үзэхэд олборлочихсон байгаа алтаа алт олборлож байгаа компаниуд зүгээр хадгалж байгаа юм байхгүй. Ямар нэгэн банкинд байршуулчихсан, дэлхийн зах зээл дээр үнэ өсөж байгаа учраас хадгалуулаад барьцаанд өгөөд тэгээд зээл аваад явж байгаа тохиолдол илүүтэй болов уу гэж дүгнэж байгаа юм шиг байна лээ.

С.Оюун: Болов уу гэж байгаа тиймээ.

Ц.Баярсайхан: Тэгээд хадгалж байгаа алтных нь үнэ өсч байгаа учраас ашигтай байна.

Тийм учраас борлуулалт хийхгүй хүлээгдэж байгаа юм. Ер нь бол уг нь Засгийн газар босго үнийг нэмэгдүүлэх асуудлаа нэг бол түргэн шуурхай хэлэлцүүлэх, эсвэл татаад авчихсан бол бас энэ төрлийн татвар төлөгдөхөд бас нэг түлхэц байх байсан болов уу.

Яагаад вэ гэхээр босго үнийг 500 гээд гэнэтийн ашгийн татвар дээр шийдчихсэнийг 650 болгох төслөө өргөн бариад нэлээд удчихлаа шүү дээ. Тэгэхээр мэдээж  энийг хараад хүлээж байгаа юм бол бий. Тийм учраас нэг бол Их Хурлаар түргэн шуурхай шийдэх, нэг бол Засгийн газар татаж авах асуудал бол энэ асуудлыг бас цэгцлэхэд дөхөмтэй болох байхаа гэж бодож байна.

С.Оюун: Зоригт даргаа татварын хувьд логик нь тийм ойлгогдох уу уг нь бол та татварын мэргэжилтэн, манай монголын ноймер нэг татвар чинь байх л даа. Тэгэхээр энэ дээр та нэг хариу өгөхгүй юү. Одоо жишээлбэл орлого олж чадаагүй байхдаа.

Д.Лүндээжанцан: Хэнээс асуугаад байна.

С.Оюун: Зоригт даргаас Татварын ерөнхий газрын.

Д.Лүндээжанцан:  Одоо энэ чинь Байнгын хорооноос л асуувал асуу л даа.

С.Оюун: Уг нь тийм л гээд толгой дохиод байх шиг байна л даа. Тэгэхдээ яах вэ.

Д.Лүндээжанцан: Ингээд байнгын хорооны дүгнэлттэй холбогдуулан асуулт асуух гишүүд асуултаа асууж дууслаа.

Дэгэнд заасны дагуу Байнгын хорооноос гаргасан санал, дүгнэлтийг дэмжсэн З хүртэл, эсрэг байр суурьтай З хүртэл гишүүн үг хэлнэ гэж байгаа юм. Үг хэлэх гишүүд байвал үгээ хэлье.

Баярцогт гишүүн эхлээд үгээ хэлэх нь байна. Баярцогт.

С.Баярцогт: Би энэ орж ирсэн хуулийг агуулгынх нь хувьд дэмжиж байгаа юм. Тэгээд би Засгийн газрыг аягүй оройтуулж орж ирж байна гэж шүүмжлэх гэж байгаа юм. Энэ проблем чинь өөрөө гараад маш их асуудал болоод удаад байсан, асуудлын мөн чанар бол 2 зүйлээс болж байгаа гэж би хувьдаа ойлгож байгаа юм. Нэгдүгээрт нь 38 хувийг алтан дээр тавьснаас болоод алт үйлдвэрлэгчид энэ бол босго үнэ нь өндөр учраас төлөхгүй, ямар нэгэн байдлаар байнгын ажиллагаатай парламентыг лобидож байгаад энийг бол үнийг нь өсгөнө ч гэдэг юмуу, босго үнийг нь өндөр болгоно ч гэдэг юмуу ийм ажиллагаанууд хийгдэх үүднээс хуулийн цоорхойг харж хадгалуулах зарчмаар яваад бараг жилийн нүүр үзэж байгаа гэж би хувьдаа ойлгоод байгаа юм.

Тийм учраас Засгийн газар энэ дээр шуурхай хандаад соёлтой аргаар энийг зохицуулах зохицуулалтууд хийх боломж байсан. Энэ бол оройтож орж ирж байна. Би бол цэвэр олзворлолтоос нь авах нь буруу  ийм хууль баталбал.  Олзворлосныхоо дараа худалдаж борлуулах хугацааг нь заагаад өгчих хэрэгтэй. Тэрний дараа шууд авна гээд. Тэгэхгүй олзворлолтоос нь тэгээд энэ хууль батлагдах юм бол далд эдийн засаг аягүй өснө шүү. Бүх алтны компани олзворлосон алтаа нуугаад эхэлнэ. Бүгдийг нь доошоо зараад 10 тн-ыг олзворлосон бол 5 тн гэж зарлаад 5 тн-ынхоо татварыг   төлөөд 5 тн нь обще Монголын эдийн засагт ямар ч ач тус өгөхгүйгээр энэ гааль хяналтын байгууллага дээр авилгалын систем үүсгээд гадагшаа гардаг тэр урсгалыг нээчихэж магадгүй юм байгаа юм нэг талаасаа.

Тийм учраас энэ дээр бид нар зүй зохистой бодлого аль алин дээр нь явуулах хэрэгтэй. Зөв хийх хэрэгтэй. Дээрээс нь 68 дээрээ бас эргэж харах хэрэгтэй алтны татвар дээр гэсэн энэ хоёрыг зүйлийг цогцоор нь ярих хэрэгтэй. Тэгж чадах юм бол энэ цогц арга хэмжээ болно. Дээрээс нь Ашигт малтмалын хуультай холбогдуулаад Засгийн газрыг дахиад нэг хууль санаачлаасай гэж бодоод байгаа юм. Дөнгөж саяхан Хонконгийн бирж дээр Монголын баруун талд байгаа нэг нүүрсний ордыг 300-гаад мянган тн-ын гэлүү, сая тн-ын нөөцтэй нүүрсний ордыг Хонконгийн бирж  дээр листэд болчихсон компани худалдаж авсан юугаа тэнд бирж дээр өөрийнх нь хувь хувьцаа нь бол 50 дахин өссөн байхгүй юү. Хонконг доллараар 2.5 тэрбум хонконг доллар болж өссөн байхгүй юү. Одоо Хонконгийн бирж дээр аягүй их шалгалт хийгдэж байгаа. 

Би бүх статъяаг нь гаргаад өгч болно. Одоо угаасаа тэртэй тэргүй Хонконгт тэр авилгалынхаа газар, янз бүрийн газарт шалгалт хийгдээд байгаа. Тэр газар нь болохоор Монголын баруун талд байгаа нүүрсний орд гэж байгаа байхгүй юү. Тэгэхээр огт үйл ажиллагаа нь явагдаагүй хэрнээ тэнд баялаг бий болгоод байгаа байхгүй юү. Яагаад гэвэл энд байгаа монголын компани бол зөвхөн лиценз эзэмшигч байхгүй юү. Тэгэхэд чинь лиценз эзэмшсэнийгээ листэд болчихсон компанид зарангуут тэнд ашиг бий болгоод байгаа байхгүй юү. Энэ нь бол Монголд ерөөсөө тусахгүй олзворлолт ч явагдахгүй. Тийм учраас би Ашигт малтмалын хуулин дээр Засгийн газар маш яаралтай хууль санаачилж оруулж ирэх хэрэгтэй.

Хэрвээ лиценз эзэмшигч нар Монголын Ашигт малтмалын Хэрэг эрхлэх газрын зөвшөөрөлгүйгээр хөрөнгийн биржүүд дээр листэд болчихсон компаниуд дээр борлуулалт хийгдэх юм бол тухайн борлуулалтын орлогоос Монгол Улс татвар авдаг энэ хуулийг хурдан зохицуулахгүй бол одоо шинэ тутам хөгжиж байгаа Хонконгийн бирж, Синга, Шанхайн бирж дээр манай хүрэн нүүрсний хэд хэдэн ордууд Монголд ямар ч ашиг өгөхгүй, тодорхой хувь хүмүүс дээр ашиг өгөөд гараад байх энэ боломж нь бүрдчихээд байгаа юм. Тэгэхээр энэ дээр Засгийн газар судалгаа хийлгэж байгаад энийг зохицуулсан зохицуулалт заавал хийхгүй бол өөр хүмүүс Монголд огт үйлдвэрлэл явагдахгүйгээр ашиг хийгээд байгаа шүү гэдгийг л хэлэх гэсэн юм. Энийг бас давхар оруулж ирээч ээ гэж хэлж байна.

Байнгын ажиллагаатай парламент байгаагийн гол нь бол би дахиад Засгийн газрыг шүүмжлэх гээд байна. Проблем гараад хуулийн цоорхойгоор зугатаагаад байгаа бол Засгийн газар дор нь хуулиуд санаачилж оруулж ирэх хэрэгтэй шүү дээ. Тэгэхгүй бол энэ 68-тай холбогдуулаад, алтны үйлдвэрлэлтэй холбогдуулаад энэ хадгалдаг замаар зугтдаг арга хэмжээ чинь аягүй удчихаад байгаа байхгүй юү. Би тэрэн дээр Засгийн газарт жаахан шүүмжлэлтэй хандаж байгаа юм. Хурдан хурдан хуулиуд санаачлаад байх юм бол арай жаахан соёлтой хэлбэрүүдээр. Тийм учраас олзворлолт, борлуулалтын хугацааг нь зааж өгөөд тэгээд худалдсанаас нь гээд явбал зүйтэй гэсэн ийм л саналтай байна. Баярлалаа.

Д.Лүндээжанцан: Хэлэлцэхийг дэмжсэн тийм үү. Амаржаргал гишүүн.

Р.Амаржаргал: Би зүгээр хоёр, гуравхан зүйл хэлэх гэсэн юм. Төр гэж нэг ухаантай юм байгаа шүү дээ. Үнэхээр төр нь байдаг юм бол төр шиг л баймаар байгаа юм л даа. Нэг хууль баталсан бол тэрийгээ хэрэгжүүлж чаддаг, хуулийнхаа хэрэгжилтийг хангуулж чаддаг, тэрнийхээ үр дүнг үзэж чаддаг тийм л байхгүй бол энэ төрийг чинь хүндэлдэг, дээдэлдэг тийм тогтолцоо угаасаа л байхгүй болчихоод байгаа байхгүй юү.

Өчнөөн ярьж ярьж байгаад, өчнөөн хэрүүл ам хийж байгаад нэг хууль баталсан, зөв, бурууг нь ярихаа болъё. Гэхдээ нэгэнт батлагдсан хуулиа хэрэгжүүлж чадахгүй нэг хэсэг, цөөнх бүлэг хүмүүсийн үг, аманд ороод ажил төрлөө явуулж чадахгүй байгаа бол үнэхээр л хариуцлагагүй байна гэсэн үг шүү дээ. Яаж ч бодсон, яаж ч тайлбарласан гэсэн төр ажлаа хийж чадахгүй байна, төрийг төлөөлж байгаа гүйцэтгэх засаглал ажлаа хийж чадахгүй байна л гэсэн үг биз дээ энэ чинь одоо, өөр ер нь яаж уншигддаг юм бэ.

Төрийн хуулийг биелүүлэхгүй байгаа тийм аж ахуйн нэгжүүд байдаг юм бол тэр лиценз, элдэв янзын юмыг нь даруй хураах хэрэгтэй шүү дээ, үйл ажиллагаа явуулах эрхийг нь хаах хэрэгтэй шүү дээ. Тэгээд сүүлд нь ийм хууль оруулж ирчихээд өгч байгаа тайлбар нь юу вэ гэхээр за яах вэ дээ нэг хууль батлах гэж байгаа юм. Тэгээд энэ маань ажиллаж ч магадгүй, ажиллахгүй байж ч магадгүй гэсэн ийм л тайлбар өгөөд суугаад байна шүү дээ.

Эцсийн эцэст хууль батлахдаа биш шүү дээ, хуулийн хэрэгжилтийг хангахдаа л асуудал байна гэж бид нар ойлгоод байгаа шүү дээ. Тийм учраас манай Сангийн яам, Сангийн яамны харьяа байгууллагууд, холбогдох байгууллагууд энэ дээр бас нэлээд тууштай байгаач ээ. Элдэв янзын лоббид битгий өртөөд байгаач ээ. Төр төмөр нүүртэй гэдэг үг байдаг шүү дээ. Төр төмөр нүүрээ хааяа үзүүлж байгаач ээ гэж хэлмээр байна.

Д.Лүндээжанцан: Нямдорж гишүүн. Амаржаргал гишүүн чинь аль талд нь хэлчих вэ дээ. Нямдорж гишүүн үгээ хэлье.

Ц.Нямдорж: Баярлалаа. Энэ хуулийн төслийг хэлэлцэхийг би дэмжиж байгаа юм. Тэгэхдээ энэнтэй холбоотой хоёр, гурван зүйлийг хэлье гэж бодсон юм Их Хуралд зориуд.

Нэгдүгээрт энэ 68 хувийн татварыг Монголбанкнаас эхлээд гарсных нь дараагаас эсэргүүцсэн. Эсэргүүцлийн илэрхийлэл болгож тэр Алтан дорнод гэдэг компанитай гэрээ байгуулсан. Тэгээд татвар ногдох, төлөх боломжийг нь хаасан. Их Хурлын ажлын хэсэг байгуулагдсан, Гансүх дарга одоо энэ Монголбанкин дээр хийсэн шалгалтынхаа дүнг танилцуулах хэрэгтэй Ганхуяг дарга.

85 хувийн урьдчилгаа гэдэг юм Монголбанк өгсөн энэ компанид. Урьдчилгаа өгөх ёсгүй Монголбанк хуулиар. Дараа нь 15 хувь үлдсэн, тэрийг нь Жерельд гэдэг компаниас Монголбанкинд төлөх орлогоос нь дахиж суугаад Жерельд металльс гэж. Тэгээд хэрэг дээрээ 100 хувь энэ алтны мөнгийг Монголбанк төлчихсөн. Энэ гэрээгээр халхавч хийгээд одоо хүртэл татвар төлөхгүй байгаа. Авсан алтны тоо багаслаа гээд байдаг энэнтэй холбоотой. Ийм нууц гэрээнүүд байхыг цаашаа үгүйсгэхгүй мөн биз. Тийм учраас би юу хэлэх гээд байна вэ гэхээр энэ 500-г 650 болгож бууруулах тухай асуудал байхгүй. Хууль биелүүлээгүй байна, юмаа нууж чадсан байна, энэ чинь зөв байжээ гэж буулт төр хийж болохгүй биз дээ. Энэ асуудлыг эрт дээр үеэс надад хэлсэн, би ганцхан зүйл хэлсэн. Та нар эхлээд 2006 оныхоо гэнэтийн ашгийн татварыг төлчих өө. Тэгээд ашиг, алдагдлын зовлон байгаа бол ингэж бид нар татвараа төллөө гэдэг тайлангаа гаргаж ирчихээд тэгээд зовлонгоо УИХ дээр ярь. Ингэсэн тохиолдолд асуудал ярьж болно. Өөр тохиолдолд болохгүй гэдэг ийм байр суурь баримталсан юм.

Гуравдугаарт би Амаржаргал гишүүний үгийг хэлэх гээд байна. Нөөц нь тодорхой, авсан нь тодорхой, ухсан нь тодорхой, ашигласан техник нь тодорхой, хүн нь тодорхой байж байхад татвараа төлөхгүй байгаа бол лицензийг нь хурааж авах хэрэгтэй. Энэ алтны компаниудын үйл ажиллагааны цаана байгаль орчин сүйтгэгдэж, ус мөрөн ширгэж, уух усгүй болж байгааг эрхбиш Монголын төр харах ёстой юм байгаа биз дээ. Энэ утгаар нь Үйлдвэр, худалдааны яам, Ашигт малтмалын Хэрэг эрхлэх газар, Засгийн газар энэ асуудал дээр муу ажиллаж байгаа, хангалтгүй ажиллаж байгаа, үүргээ биелүүлэхгүй байгаа, хууль биелүүлэхгүй байгаа. Хатуу чанд хандах ёстой юм. 

Татвараа төлсөн бол дараачийнх нь үйл ажиллагааг явуулах боломжийг нь олгоод татвар төлөөгүй бол лицензтэй нь ярьдаг энэ систем шаардлагатай шүү дээ. Татвараа төлөөд алт олборловол олборлоно л биз. Олборлохгүй бол больцгооно л биз, лицензээ өгнө л биз, хураагаад явна л биз. Энэ шүүмжлэгдээд байгаа миний зассан барьсан гэж янз бүрийн юм яриад байгаа хууль асар их дэвшил энэ тал дээр гаргасан юм шүү дээ. Энэ бид нарын, Их Хурлын баталсан хууль. 

Одоо жишээ нь тэр лиценз дамжуулж гадаадын зах зээл дээр худалдаж байгаа бол Баярцогт гишүүний ярьж байгаагаар зөвхөн татвараа төлсөн тохиолдолд шилжүүлэлтийг нь хийнэ гэсэн заалт хуулинд нь орчихсон байгаа шүү дээ. Хэрвээ татвар төлөөгүй, тэнд процесс явагдаад Хонконгт жишээ нь энэ лиценз худалдагдсан бол тэр лицензийг шууд хурааж авах ёстой юм байгаа юм. Ийм заалт тэр хуулинд орсон.

1997 оны хуулиар ийм зохицуулалт байхгүй. Одоо бид нар 34, 50 гээд л яриад байна. Энэ хууль батлагдсаны хүчинд л Монголын төр өнөөдөр өмчөө ард түмний нүдэн дээр ярьдаг бололцоо бүрдсэн шүү дээ. Энэ хуулийг биелүүлэх хэрэгтэй.

Тэр татвар төлөхөөс зайлсхийдэг механизмуудыг нь хуулиар зохицуулахын зэрэгцээгээр энэ татвар төлөхөөс зугатаад байгаа нөхдүүдтэй эрүүгийн журмаар ярих хэрэгтэй шүү дээ. Эсэргүүцээд яваад байх, зохион байгуулалттайгаар гудамжны жагсаал цуглаан хүртэл зохион байгуулж мөнгө төлж хийдэг шүү дээ эд нар энэ хуулийг эсэргүүцүүлж. Ороод ирж байгаа орлогыг нь хувааж нийгмийн асуудал, эдийн засгийн асуудлыг шийдэх болохоор хуулийг магтаад байдаг, би гоё юм хийчихлээ гэж. Төлөхгүй зугатаад байхаар нь урамшуулаад гэрээ хийгээд, нууц гэрээ гараад байдаг, хамгийн сүүлчийн тэр 8 тэрбум долларын нууц гэрээ 10-аадхан хоногийн өмнө Монголбанкин дээрээс биш өөр газраас олдсон шүү, өөр газраас олдсон. Ийм балиар луйвар, завхрал энэ монгол төрийн тогоон дотор явагдаж байгаа.

Монголбанк ийм гэрээ хийгээгүй бол, хуулиа биелүүлж байсан бол энэ Алтан Дорнодын асуудал…
Д.Лүндээжанцан: Оюун гишүүн үг хэлье. За энэ хуулийг хэлэлцэхийг дэмжсэн тиймээ.

Дэмжсэн хоёр, Амаржаргал гишүүнийхийг бол эсэргүүцсэн л гэж үзэхээс. Оюун гишүүн.

С.Оюун: Тэгэхээр уул уурхайн компаниудын хувьд, Алтны компаниудын хувьд байгаль орчноо нөхөн сэргээхгүй бол хатуурхдаг, лицензийг нь хураадаг, энэ байгаль орчин дээр ямар ч найраа байхгүй байх нь маш зөвөө Нямдорж даргын хэлж байгаагаар. Алтны компаниуд, сүүлд нь дээрээс нь нинжаанууд байгаль орчныг маш их сүйтгэж байгаа юм. 

Гэхдээ яг энэ байгаль орчныхоо асуудал дээр хууль нь баймаар байтал хатуурхаж чаддаггүй шүү дээ, лицензийг нь хурааж чаддаггүй, зогсоож чаддаггүй, хуулиа хэрэгжүүлж чаддаггүй, тэгээд нөгөө маш их өндөр татвар ногдуулчихаад 68 хувийн татвар, тэр нөгөө татвар, мөнгөн дээрээ болохоор маш их хатуурхаад байдаг. Урд нь хичнээн лицензийг болиулах боломж байж л байгаа шүү дээ, одоо ч гэсэн байгаа. Яагаад тэгээд байгаль орчин дээрээ тэрийгээ хэрэгжүүлж чаддаггүй, төсөвт хэдэн төгрөг авах болохоороо маш их хатуурхаад нөгөө бизнесийнхэнтэйгээ ч ярьдаггүй, үнэхээр дэлхийд байхгүй маш их өндөр татвар тавьчихсан учраас л бас эсэргүүцээд байгаа шүү дээ.

Үнэхээр хаах гээд байгаа бол байгаль орчинтойгоо холбоод тэрийг хааж болно, зөндөө тэрийг хаах хуулийн үндэслэлүүд байгаа. Тэгэхээр би ийм зүйлийг хэлэх гээд байна л даа. 

Сая амьдрал дээр харагдаж байна. 2005 онд 22 тн алт олборлож байсан бол 1 тн-оос  эхлээд нэмэгдсээр байгаа 22 болоод, 2006 онд 15 болтлоо буурсан байна. Дээрээс нь алт олборлодог компаниудын тоо буурсан байна. Тэгээд анх хууль санаачлагчид, Их Хурал дээр Батбаяр гишүүн, бусад нь зөвхөн зэс гэж оруулж ирсэн шүү дээ. Тэрэн дээр бол алт гэж оруулж ирээд Их Хурал дээрээ, би бол алдаа гаргасан л гэж бодож байна. Тэртэй тэргүй гэнэтийн ашгийн татварын өнгөрсөн жилийн орлогыг харахад 98 хувь нь Эрдэнэтээс 2-хон хувь нь алтны компаниудаас орж ирж байгаа юм бол энэ дээр дахиж харж үзэх, бодох болоогүй юм биш үү. Тэр Засгийн газрын өргөн бариад байгаа 500-г 650 болгох дээр зэрэг яагаад хэлэлцэж болоогүй юм бэ. Тэр нь магадгүй төсөвтөө ашиггүй гэж үзээд хойшлуулаад энэ жаахан хатуурхдаг юмаа түрүүлж хэлэлцүүлээд байх шаардлагагүй, уг нь багцаар нь хэлэлцмээр байгаа байхгүй юү аль алийг нь. Тэгээд жишээлбэл агуулгыг нь харахаар би түрүүний асуугаад байдаг борлуулж мөнгөө олоогүй байж байж татвар авна гэж байгаа нь  барилга барьж байхад барилга барьчихаад орон сууцаа зараагүй байхад татвараа төл гэж байгаатай л адилхан болчихож байгаа шүү дээ. Тэгэхээр энэ татварын логик энэ дээр ойлгогдохгүй байгаад байгаа байхгүй юү.

Тэгээд ингэж хатуурхсанаар миний бодлоор бол монголчууд өөрсдөө биш, эсвэл өндөр технологитой гуравдагч орон гэхээсээ илүү урд хөршийнхөнд л уул уурхай давамгайлах ийм боломжийг л илүүтэй нээж байгаад байгаа л даа.

Урд хөршийнхнийг сонсоод байхад бол янз бүрийн лицензүүдийг ямар ч хуулийн нөхцөлд байсан дэлхийн чиг хандлагаас шал эсрэг, тэсрэг байсан ч гэсэн үгүй хамаагүй мөнгөөр зодоод худалдаж авах ийм сонирхол маш их байна шүү дээ. Ингээд лицензүүдийг сонсоод байхад урд хөршийнхөн л худалдаж авч байна гэсэн энэ л боломжийг нь бид нар нээж өгөөд байгаа юм болов уу гэж энэнээс болгоомжлоод байна л даа. 

Миний санал бол нөгөө хоёр хуультайгаа багцаар нь уг нь хэлэлцмээр байна. Тусад нь энийг хэлэлцчихээд нөгөөдүүлийг нь намар ч юмуу, ирэх жил ч юмуу, эсвэл татаад авчих гэснээр асуудал шийдэгдэхгүй. Түрүүн Баярцогт гишүүний хэлдгээр ахиад хатуурхаад одоо ёстой тэр олборлож байгаа хэмжээгээ нуугаад төлөх биш харин нь ч сөрөг үр дагаврыг нь авчих байх гэж бодож байна.

Д.Лүндээжанцан: Дэмжсэн хоёр, эсрэг хоёр үг хэллээ.

С.Оюун: Алтаа 650 болгоод тэгээд л явчих хэрэгтэй шүү дээ одоо. Зэрэг зэрэг л явчихгүй юү дээ. Тэгээд заавал хүчээр яагаад, байгаль орчин дээр эсвэл хураагаад хураагаад явчихъя л даа, байгаль орчин дээр хураадаггүй шүү дээ.

Ц.Баярсайхан: Би саналаа хэлье. Ганхуяг дарга эзгүй учраас би Байнгын хорооны хурлыг удирдаад тэгээд өөрийнхөө саналыг хэлээгүй юм. Ер нь татварыг аль болохоор хурааж авахад амар хялбар байхаар тогтоож өгвөл зарчимдаа нийцдэг би ойлгодог юм. Тэгээд одоо амар хялбараасаа улам л хэцүү рүүгээ л явах гээд байна л даа. Өөрөөр хэлбэл олборлосонд нь тогтооно гэхээр уурхайн ам болгон дээр л татварын байцаагч нар очиж зогсох л ийм шаардлагатай болж байна шүү дээ. Яагаад вэ гэхээр борлуулсныг нь олж авч чадахаа болилоо. Одоо олборлосноос нь олж авна гээд. Тэгээд аягүй бол сүүлдээ олборлохоо байчихаад тогтоогдсон нөөцөө биржээр, янз бүрийн байдлаар борлуулаад ашиг олоод явах юм бол тэрнээс нь татвар авна гээд ингээд явах, тэгээд цаашдаа газрын дор байгаа баялгаас хэн нэгэн этгээд ямар нэгэн бизнес хийх, тэгээд лиценз эзэмшигчээс нь татвар тогтоох гээд ингээд явах тийм шугам руугаа орчихож байгаа юм биш биз дээ. 

Энэ татварыг их ойлгомжтой, аль аль талдаа харилцан ойлголцож хийх ёстой гэж ингэж л бодож байна л даа. Тийм учраас Засгийн газар энэ санал дээрээ сайн судалж үзэх хэрэгтэй байна. Бид нар олборлочихсон байж байгаа борлуулаагүй байж байгаа юмыг нь олж чадаагүй байж, яг олборлосон хэмжээнд нь гээд хийхээр олж авч чадах уу, үгүй юү гэдгээ л сайн бодох хэрэгтэй.

Одоо бол юм л бол хурааж авна, улсын болгоно, торгууль төлбөр тогтооно, төмөр нүүр харуулна гээд л ийм үг сонсогдоод байдаг болж байна шүү дээ. Бид нар чинь 1990 оноос хойш эдийн засгийг либеральчлах, хувийн хэвшлийг дэмжих чиглэл рүүгээ л уг нь бодлогоо явуулж байгаа шүү дээ. Энэ сүүлийн үед 100 хувь оролцоно, төр оролцоно нь ч гэх юм яриад байдаг. Уг нь зах зээлийн нийгэмд, энэ ардчилсан нийгэмд чинь төрийн оролцоо аль болохоор бага байж иргэдээ, иргэний, иргэдийн оролцоо, иргэний  нийгмийг л хөгжүүлэх ёстой шүү дээ. Тэгээд энэ зарчмаасаа алд алдаар л хойшоо ухраад байх шиг санагдах юм.

Тийм учраас төлбөрийг яаж ногдуулах вэ гэдгээ сайн тогтож авах хэрэгтэй. Яг энүүнтэй холбоотой нөгөө нэг хуулийн талаар л яриад байгаа шүү дээ. Босго үнэ 500 байсан, 650 болгох гэж орж ирээд 6 сар болчихоор чинь улсууд тушаахгүй байна шүү дээ. Нэг бол ийм асуудлыг УИХ дээр яаралтай хэлэлцээд шийдчихдэг байх хэрэгтэй, нэг бол 500-гаа хөдөлгөхгүй гэдгээ хатуу байр сууриа илэрхийлчих юм бол бизнесүүд энэнээс чинь тодорхой хэмжээний дохио аваад татвар, хураамжаа төлнө шүү дээ.

Одоо 650 Улсын Их Хурлаар шийдэгдэж магадгүй гээд хүлээгээд байж байгаа ийм хүлээлт байна шүү дээ. Тэгэхээр сая Нямдорж дарга хэлж байна. 650 болгох хэрэггүй гээд. Тэгээд тийм байсан бол аль хэдийн хэлээд 500-гаараа байна гээд хэлчихсэн бол асуудал нэг тийшээ цэгцрээд явчихна. Тийм учраас төрийн бодлого  тодорхой байх ёстой, татвар ногдуулалт тодорхой байх ёстой, аль нэг хүнд суртал, чирэгдэл, авилгалын эх үүсвэрийг хаасан байх ёстой. Ийм байдлаас гарч чадахгүй бол болохгүй. Одоо Монголбанкинд заавал тушаасан байх ёстой гээд хуульчилъя гээд яриад явж л байна. Гэтэл гар аргаар аль олборлож байгаа хүмүүсийн олборлосон алт хаашаа явж байна. Хилийн боомтуудаар л гарч байгаа шүү дээ. Тэр хилийн боомтуудаар алт гаргасан асуудалд нь холбогдчихсон, хуулиар ял тогтоогдсон иргэдийн эцэг, эхээс нь өргөдөл ирүүлж байгаа юм.

Манай хүүхэд хилийн боомт дээр ажил хийдэг байсан. Гэтэл нэг хүн алт гаргаад өгөөч гээд тэрийг нь нууц гаргаад баригдлаа. Гэтэл эрүүгийн хуулиар ерөөсөө ямар нэгэн тийм тэнсэн харгалзах, цөөн жилийн, анх удаа үйлдсэн байхгүй, ерөөсөө л 8 жилийн ял. Ийм зүйл ангиар ял авсан хэрэг бол хэд хэдэн удаа гарчихсан. Тэгээд нөгөө эцэг, эх нь ч ойлгодоггүй, ах дүү хамаатан нь ч ойлгодоггүй, хэрэг үйлдэгч нь өөрөө мэддэггүй ийм л заалттай юм яваад байна шүү дээ.

Тэгэхээр энэ чиглэл рүү хэлэлцэх эсэхээ шийдсэн ч гэсэн Засгийн газар Баяртсайхан сайд ер нь бодож үз ээ. Амар хялбараар авах гээд улам түвэгтэй байдалд орох юм бол цаашдаа яах вэ. Тэгээд алтнаасаа бүр татвар авч чадахаа ч болих, эсвэл бүх алтаа хаая ч гэсэн ийм санал ярьж болохгүй байхаа. Алт хөтөлбөрийн үр дүнд эдийн засагт ч хүртэл томоохон  хэмжээний үр дүн, ашиг гарсан л байгаа шүү дээ. Тэгэхээр хаа хаанаа ойлголцож шийдэхгүй бол болохгүй гэсэн ийм л саналтай байна л даа.

Уг нь нөгөө хуулиа хэлэлцээд энэ хуулиа бараг татаж авсан нь дээр болов уу даа гэж бодож байгаа.

Д.Лүндээжанцан:  Эсрэг чиглэлийн З боллоо. Раднаа гишүүн дэмжиж байна уу,  за дэмжиж үг хэлэх нь байна шүү. Раднаа гишүүн.

Ч.Раднаа: Улсууд ер нь ярьчихлаа. Тэгэхдээ 68 хувь гэдэг бол нүсэр их хүнд байдалд оруулчихсан эд биш юм байна лээ. Төлөөд эхлээд явж байсан, 600 гаруй сая төгрөг төлөөд жирийн явж байсан байхгүй юү. Гэтэл тэр айхтар тэр нөхөр ч юмуу, хэн ч юм бэ баахан зарга үүсгээд шүүх дээр аваачаад тэгээд урьд төлсөн юмнуудыг нь хүчингүй болгоод ингээд дэврүүлчихсэн юм. Тэрнээс зүгээр жирийн төлж эхлээд л явж байсан юм. 600 гаруй сая төгрөг төлчихсөн байгаа юм компаниуд чинь.

Тэгээд одоо энэ борлуулалт гэдэг юм нь гарч ирээд, борлуулалт гэдэг үгийг нь гэнэтийн ашгийн татварын гэдэг үгтэй уялдуулж байгаад одоо ингээд бүр төлөхгүй том том компаниуд яваад байх шиг байна. Олборлолт гэж болгож болох юм. Гэхдээ хугацаатай байх хэрэгтэй, олборлосноос хойш сарын дотор юмуу, З сар гэж эртээд яриад байна лээ тэр гэнэтийн ашгийн татварыг өөрчлөхдөө. З сар бол би ихдэнэ гэж бодоод байгаа юм. Олборлосон л бол цэвэршүүлээд тэгээд хоёр сар юмуу, нэг сарын дараа тушааж байхаар ингэж хиймээр байгаа юм.

Хоёрдугаарт энийг ямар хэмжээний юм олборлочихвоо гэдгийг мэдэхгүй нуугаад байх боломж уг нь байхгүй байгаа юм шүү дээ. Тэнд чинь уулын ажлын төлөвлөгөөгөө гаргаад энэ жил төчнөөн куб элс угаана, төчнөөн концентрацитай төдий алт олборлоно, цалин хөлс нь ч бодогдчихсон, ажиллах орон тоо нь ч бодогдчихсон яаж ч болохгүй баригдах эд шүү дээ. Тэгэхээр энэ Ашигт малтмалын Хэрэг эрхлэх газар гэдгийг л Сангийн яамны дотор оруулж ирмээр юм надад бодогдоод байдаг юм. Тэгэхгүй юм бол нэг нь зугатаалгаад, нэг нь авах гээд ингээд гүйгээд байдаг хоёр яам байгаад байж таарахгүй. Үйлдвэрлэлийн яам нь болохоор ингээд дэрвэж хөөгөөд байдаг цааш нь, Сангийн яам нь авах гээд араас нь гүйгээд байдаг. Нэг нь дэрвэж хөөгөөд байгаа юманд яаж тэр морь баригдах вэ дээ. Тэгээд нөгөөдөх нь араас нь гүйгээд ингээд баригдахгүй яваад байгаа юм.

Хоёулаа нэг Засгийн газрын нэг яамд л юм бол хоёулаа тэр морийг ангаалдаж хоёр талаас нь хөөж байгаад л барьж авмаар байна.

Тэр Ашигт малтмалын Хэрэг эрхлэх газрыг Сангийн яаманд оруулж ирвэл нэлээд чухал том арга хэмжээ болж баригдах болов уу гэж бодож байгаа юм.

Дээр нь 650-ыг Засгийн газраас оруулж ирсэн нь бас нэг шалтаг болсон юм. Энэ улсуудыг харж, төлөхгүй байх нэг шалтаг болсон юм. 650 болчих болов уу гэж. Одоо тэр нь хэлэлцэгдэхгүй буцлаа. Одоо энийгээ баталъя. Одоо гэнэтийн ашгийн татварыг өөрчилсөн хуулийг маш хурдан оруулж ирэх, хоног хугацаатай тэр юутай байдаг юм бэ нэлээд сайн боловсронгуй болгоод ингээд оруулаад ирэх нь зөв байхаа гэж бодож байна.

Д.Лүндээжанцан: Ингээд гурав, гурван хүн. Санал хураалт болно гишүүд орж ирээгүй. Энд ийм хоёр асуудал байгаа юм.

Тэр нэг Эдийн засгийн байнгын хорооны даргаар удирдуулсан банкийг шалгасан бас нөгөө нэг юутай холбоотой, хяналт шалгалтын ажлын юу гарчихсан байгаа. 20-нд Ганхуяг дарга ирнэ. Тэгээд Эдийн засгийн байнгын хороо, Төсвийн байнгын хороо хоёр энэ асуудлуудыг авч үзэх шаардлага байгаа. Бид чиглэлийг нь өгөөд ингэнэ.

Хоёрт нь Хяналт шалгалтын ажлын хэсэг Байгаль орчны байнгын хорооны шугамаар явчихсан байж байна. Бид бол Засгийн газрыг яриад байгаа шүү дээ. Энэ гол мөрний ус савдаг газрыг ашигт малтмал, ялангуяа энэ алт олборлох уу, үгүй юү гэдэг асуудлаар нэг байр сууриа илэрхийлж хууль оруулж ирээ гэдэг асуудал тавиад байгаа юм. Тийм учраас одоо бид гол мөрний ус савдаг газрыг байгаль экологио сүйтгэж энэ олон гол мөрнийг усгүй болгож, цөлжилтийг явуулахад заавал алт ашиглаж Монголыг, бид амьдарч чадахаа байчихсан юмуу, үгүй юү гэдэг асуудлаар бид Их Хурал байр сууриа илэрхийлэх цаг удахгүй болно гэдгийг хэлмээр байна.

Санал хураалтаа явуулъя.

Эдийн засгийн байнгын хорооны саналаар Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн саналын томъёоллоор санал хураалт явуулна шүү. Гишүүд анхааралтай оролцоод дараа нь энэ иж бүрдэл, анхдугаар хэлэлцүүлгийн явцад маш сайн олон талаас нь ярих хэрэгтэй байна хэрвээ дэмжигдвэл.

Хэлэлцье гэдэг  томъёоллоор санал хураалт явуулж байна.

Санал хураалтад 41 гишүүн оролцож, зөвшөөрсөн 25, татгалзсан 16, 61 хувийн саналаар уг санал дэмжигдэж байна.

Ингээд 13 цаг болох гэж байна. Бид та бүхэнд Монгол Улсын 2007 оны төсвийн тухай хуульд нэмэлт, өөрчлөлт оруулах тухай хуулийн эцсийн найруулгыг тараасан байгаа. Энэ эцсийн найруулгыг сонсоодохъё.

Энэ эцсийн найруулга дээр, Төсвийн хуульд их олон тоо байгаа. Бүгдийг нь тулгасан. Манай Тамгын газар, Төсвийн байнгын хороо,  ажлын алба нэлээд тулгалт хийсэн. Ямар ч байсан зөрүү гарахгүй байгаа. Манай гишүүд юм олж харав уу, үгүй юү. Энэ олон тоонууд, ялангуяа энэ тоонуудын асуудал. 

Эцсийн найруулга дээр саналтай хүн байна уу. Аминдаа дахин дахин тулгалт хийсэн.

Тэгвэл Төсвийн хуулийн эцсийн найруулгыг сонслоо.

Намрын чуулганд хэлэлцэх асуудлын дүгнэлтийг сонсоод тэгээд завсарлая.

14.30 цагаас даргын дэргэдэх зөвлөл хуралдана, Байнгын хороодын дарга нар, намын дарга нар байгаарай гэдгийг зарлаж байна. Гурван байнгын хороо үдээс хойш хуралдах байх шүү гэдгийг зарлаж байна. Эдийн засгийн хороо, Хууль зүйн хороо, нэгдсэн чуулгантай 15 цагаас. Тэрний дараагаар.

Мянганы хөгжлийн зорилтоо 15 цагаас үргэлжлээд хуралдана шүү дээ. 

Долоо. УИХ-ын 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолын төсөл /анхны хэлэлцүүлэг/

Ингээд Дондог даргыг индэрт урьж байна.

Д.Дондог: УИХ-ын дарга, эрхэм гишүүд ээ.

УИХ-ын 2007 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг анхны хэлэлцүүлэгт шилжүүлсний дагуу Төрийн байгуулалтын байнгын хороо 2007 оны 8 дугаар сарын 15-ны өдрийн хуралдаанаараа уг асуудлыг хэлэлцлээ.

Намрын ээлжит чуулганаар хэлэлцэх асуудалтай холбогдуулан УИХ-ын гишүүн Ч.Содномцэрэн Хил гаалиар их хэмжээний хордсон, нянтай хүнсний ногоо, жимсгэнэ орж байгаа, түрүүч нь мэргэжлийн хяналтын шалгалтаар тогтоогдсон, түүнчлэн нийгмийн бухимдуулсан үнийн хэт өсөлт бий болж байгаа талаар тодорхой дурдаад хүнсний чанар хэмжээ, аюулгүй байдлын асуудлыг хуульд тусгаж зохицуулах шаардлагатай гэж үзэж Хүнсний тухай хуулийн шинэчилсэн найруулгын төслийг намрын чуулганаар хэлэлцүүлэх санал гаргасан юм.

УИХ-ын гишүүн Ц.Нямдорж хүнс, хөдөө аж ахуйн бүтээгдэхүүнийг худалдаж авдаг санхүүгийн эх үүсвэрийг төсөвт суулгаж үнийн хэлбэлзэл, байгалийн эрсдэл гэх мэт шаардлагатай үед шууд бүтээгдэхүүнийг нь худалдаж аваад эргүүлээд зарчихдаг Хөдөө аж ахуйг хөгжүүлэх сан бий болгох, уг сангийн хөрөнгийг газар тариалан, мал аж ахуйн аль алинд нь зарцуулдаг байх, түүнчлэн гадаадад үйлдвэрлэсэн хүнсний ногоог Монголд оруулахад таньдаг, импортын хоригийн асуудал зэргийг иж бүрнээр нь судлан асуудлыг багцаар оруулж ирэх талаар өмнө нь Засгийн газрын хүмүүсийг байхад ярьсаар байхад хэрэгжүүлэхгүй байгаа талаар шүүмжлээд хөдөө аж ахуйн цогц бодлогыг Засгийн газраас оруулах шаардлагатай гэж үзэж байлаа.

УИХ-ын гишүүн Р.Раш өнөөдөр уул уурхайн гэж хошуураад хөдөө аж ахуй, газар дээрх юмаа орхигдуулж байгаа нь ихээхэн баялгаа алдаж байгаа, түүнчлэн хөдөөгийн малчдын сэтгэлийг эмзэглүүлж байгаа нэг асуудал нь малын хулгайн асуудал, энд хөдөө аж ахуйн комплекс маягийн асуудлуудыг дэс дараатайгаар шийдэх тал дээр төр анхаарах хэрэгтэй гэсэн саналтай байв.

Байнгын хороо дээрх гишүүдийн гаргасан саналыг харгалзан үзэж Хүнсний тухай хуулийн шинэчилсэн найруулгын төслийг нэр заан тусгалгүй, төслийн 4 дэх заалтад хамаарахаар үлдээж харин хөдөө аж ахуйн чиглэлийн бодлогын асуудлыг багц байдлаар намрын чуулганаар хэлэлцүүлэх талаар хэлэлцсэн протоколыг Засгийн газар болон холбогдох байнгын хороонд нь албан тоотоор хүргүүлэхээр тогтлоо.

Төсөлтэй холбогдуулан гишүүдээс зарчмын өөр санал гараагүй, байнгын хорооны хуралдаанд оролцсон гишүүдийн олонхи нь төслийг анхны хэлэлцүүлгээр батлах боломжтой гэж үзсэн юм. 

Иймд УИХ-ын 2007 оны намрын ээлжит чуулганаар хэлэлцэх асуудлын тухай УИХ-ын тогтоолын төслийг хэлэлцэн баталж өгөхийг та бүхнээс хүсье. Анхаарал тавьсанд баярлалаа.

Д.Лүндээжанцан: Дондог даргад баярлалаа.

Одоо Байнгын хорооны танилцуулгаас, дүгнэлтээс асуух асуулттай гишүүд байна уу. Энхтүвшин гишүүн. За алга байна.

Одоо хоёрхон санал хураалт, явагдана. Шууд явагддаг учраас, үг хэлдэггүй учраас.

1. Анхны хэлэлцүүлгээр нь батлах эсэх асуудлаар горимын санал хураалт явагдана. Тэгээд дараа нь намрын чуулганаар хэлэлцэх, нээлттэй байгаа. Содномцэрэн гишүүний тэр Хүнсний аюулгүй байдлын тухай хуулийг бид бүгдээрээ дэмжиж байгаа. Харин Засгийн газарт бичиг явуулж яаралтай өргөн барих асуудлыг л ярина.

Ингээд анхны хэлэлцүүлгээр батлах боломжтой гэсэн санал хураалт явуулъя горимын.

Санал хураалтад 41 гишүүн оролцож, зөвшөөрсөн 36, татгалзсан 5, 87.8 хувийн саналаар анхны хэлэлцүүлгээр батлахыг дэмжлээ.

Энэ санал дэмжигдсэн учраас горимын санал дэмжигдсэн. Иймд УИХ-ын 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоолыг бүхэлд нь баталъя гэсэн санал хураалт явуулъя.

Санал хураалтад 43 гишүүн оролцож, зөвшөөрсөн 30, татгалзсан 13, 69.8 хувийн саналаар УИХ-ын 2007 оны намрын чуулганаар хэлэлцэх асуудлын төлөвлөгөө батлах тухай УИХ-ын тогтоол батлагдлаа.

Та бүхэн сайхан хооллоорой. 15 цагаас нэгдсэн чуулгантай, редакциуд сонсоно, Мянганы хөгжлийн тайлан хэлэлцэнэ. Тэгээд гишүүд идэвхтэй оролцоорой. Байнгын хороод үдээс хойш хуралдах байх шүү.

Д.Идэвхтэн: Илтгэлийг сонсох байгаа. Илтгэлийг Сангийн сайд  Баяртсайхан тавина. Гишүүдийг чуулганы хуралдаанд орж ирэхийг урьж байна. Бүлэг, зөвлөлийн гишүүд чуулганы хуралдаанд орж ирээрэй. Бүлэг, зөвлөлийн ажлын албаныхан гишүүдээ оруулж ирж зар хүргээрэй. Их Хурлын гишүүдийн туслах нар гишүүддээ хэл хүргэж гишүүдийг хуралдааны танхимд оруулж ирээрэй.

Найм. Мянганы хөгжлийн зорилтын хэрэгжилтийн талаархи үндэсний илтгэл
Д.Лүндээжанцан: Баяртсайхан сайдыг индэрт урьж байна.

Н.Баяртсайхан: УИХ-ын дарга, эрхэм гишүүд ээ.

НҮБ-ын дээд хэмжээний 2000 оны чуулга уулзалтаар шинэ мянганы тунхаглал хэмээх түүхэн баримт бичгийг баталж 2015 он хүртэлх хугацаанд шийдвэрлэвэл зохих асуудлуудыг багцалсан зорилтуудыг тодорхойлсон юм.

Мянганы тунхаглал болон шинэ мянганд ядуурлыг бууруулах талаар НҮБ-аас дэвшүүлсэн зорилтыг дэмжиж Монгол Улсын Их Хурал ардчилсан засаглалыг бэхжүүлэх тухай зорилгыг нэмж тусган Монгол Улсын Мянганы хөгжлийн 2015 он хүртэлх зорилтуудыг 2005 оны 25 дугаар тогтоолоор баталсан юм. Уг тогтоолд Монгол Улсын Мянганы хөгжлийн зорилтуудын хэрэгжилтийн явцыг 2 жил тутамд УИХ-д тайлагнаж байх үүргийг өгсөн энэ үүргийн дагуу өнөөдөр бид Монгол Улсын Мянганы хөгжлийн зорилтын хэрэгжилтийн үндэсний 2 дахь илтгэлийг бэлтгэж оруулж ирлээ.

Нийт 9 зорилго, 22 зорилт, 24 шалгуур үзүүлэлт бүхий Монгол Улсын Үндэсний мянганы хөгжлийн зорилтууд нь Мянганы тунхаглалаар тодорхойлогдсон зорилго, зорилтууддаа агуулгын хувьд ижил боловч тэдгээрийг хэмжих зарчим, шалгуур үзүүлэлт, аргачлалын хувьд Монгол орны онцлогийг тусгасан ялгаатай зүйлс байгаа юм.

УИХ-ын тогтоолын хэрэгжилтийг хангах үүднээс Монгол Улсын Мянганы хөгжлийн зорилтуудын хэрэгжилтийн явцын талаархи үндэсний хоёрдахь илтгэлийг салбарын бодлого, хөтөлбөр, 2005-2006 оны үйл ажиллагааны хэрэгжилт, шалгуур үзүүлэлтүүдэд тулгуурласан бэлтгэсэн юм.

Үндэсний илтгэлийн зорилт бол Мянганы хөгжлийн зорилтуудын хэрэгжилтийг 2005, 2006 оны байдлаар хянаж үнэлэлт өгөх, хэрэгжилтийн талаархи албан ёсны мэдээлэл, статистик тоо баримтуудыг олон нийтийн хүртээл болгох, Мянганы хөгжлийн зорилтуудын хэрэгжилтийг эрчимжүүлэхэд холбогдох талуудын анхаарлыг хандуулахад чиглэж байна.

Үндэсний илтгэл 6 бүлгээс бүрдэж байгаа. Эхний бүлэгт Монгол Улсын Эдийн засаг, нийгмийн өнөөгийн байдлын талаар товч дурдсан. Хоёрдугаарт бүлэгт Мянганы хөгжлийн зорилтуудын хэрэгжилтийн өнөөгийн төлөв байдлын статистик тоо, мэдээллээр тулгуурлан харуулж цаашид шийдвэрлэх асуудлуудад анхаарал хандуулсан болно.

Дараагийн бүлгүүдэд Мянганы хөгжлийн зорилтуудын орон нутаг дахь хэрэгжилтийн талаархи ерөнхий дүгнэлт, Мянганы хөгжлийн зорилтуудыг хангахад шаардагдах санхүүгийн хэрэгцээний үнэлгээг тооцсон тухай мэдээлэл, Мянганы хөгжлийн зорилтуудын хяналт шинжилгээ, үнэлгээний тогтолцооны талаархи саналыг тусгасан.

УИХ-ын 2005 оны 25 дугаар тогтоолоор баталсан 24 шалгуур үзүүлэлтээс өнөөдрийн байдлаар үнэлж үзэхэд биелүүлсэн гэж үзэж болохоор 4 үзүүлэлт байна, энэ бол нийт зорилтын 16.6 хувь болж байгаа. Зорилтыг хангах боломжтой гэж үзэхээр З үзүүлэлт байна. Энэ бол 15.5 хувь болж байна. Хэрэгжилт удаан гэж тооцож байгаа 7 үзүүлэлт байна. Өмнө хүрсэн түвшнээс ухарсан гэж үзэх 10 үзүүлэлт байна гэсэн дүгнэлтийг хийж байгаа юм.

Үндэсний илтгэлд Мянганы хөгжлийн зорилт тус бүр дээр цаашид анхаарч үзэж шийдвэрлэх асуудлыг дэлгэрэнгүй тусгасан санал, зөвлөмжийг оруулж өглөө. Монгол Улсын Мянганы хөгжлийн зорилтуудын хэрэгжилтийг бүхэлд нь сайжруулахын тулд дараахь асуудлуудад анхаарах хэрэгтэй байна.

1. Мянганы хөгжлийн зорилтуудыг салбарын бодлого, санхүүжилтийн эх үүсвэр, төсөвтэй уялдуулах, Мянганы хөгжлийн зорилтуудын хяналт шинжилгээ, үнэлгээний тогтолцоог бий болгоход анхаарах нь зүйтэй гэж үзлээ.

2. Мянганы хөгжлийн зорилтууд, түүний шалгуур үзүүлэлтүүдийг аймаг, бүсээр тогтоон өгч мөрдүүлэх явдал чухал байгаа юм.

3. Мянганы хөгжлийн зорилтуудыг хангах үнэлгээний ажлыг үргэлжлүүлэн санхүүжилтийн стратегийг боловсронгуй болгох,төсөв, санхүүгийн бусад эх үүсвэртэй уялдуулах зэрэгт анхаарлаа хандуулж Мянганы хөгжлийн зорилтуудын хэрэгжилтийг Монгол Улсын хэмжээнд улам эрчимжүүлэх шаардлагатай байна гэсэн дүгнэлтийг хийж байна.

УИХ-ын эрхэм гишүүд ээ. Монгол Улсын Мянганы хөгжлийн зорилтуудын хэрэгжилтийн явцын тухай Үндэсний хоёрдахь тайланг хэлэлцэн зөвшөөрч өгөхийг хүсье. Баярлалаа.

Д.Лүндээжанцан: Баяртсайхан сайдад баярлалаа.

Илтгэлтэй холбогдуулан асуулт асуух гишүүд асуултаа асууя.

Авдай гишүүн асуултаа асууя. Мөнх-Оргил гишүүнээр тасалж байна.

Ч.Авдай: Би асуугаадахъя. Энэ шинэчилсэн тогтоол байна шүү дээ. Энд чинь нөгөө өмнө тавьсан зорилтуудаасаа ухарч байгаа юмуу, урагшаа давшиж байгаа юмуу, дэлхий нийтээр бас нэг тогтоосон жишгүүд байгаа шүү дээ. Тэрүүнтэйгээ аль хэр уялдаж байгаа юм бэ гэсэн асуулт байна.

Хоёрдугаарт нь Ерөнхийлөгчийн санаачилгаар манай хөгжлийн цогц бодлого гээд боловсруулаад байгаа шүү дээ. Тэрүүний тоо баримттай уялдаж байгаа юмуу гэсэн хоёр асуулт байх юм.

Д.Лүндээжанцан: Баяртсайхан сайд хариулна.

Н.Баяртсайхан: Баярлалаа. Энэ удаад Монгол Улсын Мянганы хөгжлийн зорилтын хэрэгжилтийн тухай Үндэсний хоёрдугаар илтгэлийн хамт та бүгдэд Монгол Улсын Мянганы хөгжлийн зорилтын шалгуур үзүүлэлтүүдийг шинэчлэн батлах тухай УИХ-ын тогтоолын төслийг хамт оруулж ирсэн. Энэ тогтоолын төсөл бол дөнгөж сая батлагдсан. Одоо эцсийн найруулга гээд бидэнд тараагдсан байгаа. Намрын ээлжит чуулганаар хэлэлцэх асуудлын хоёрдугаарт байж байгаа.

Монгол Улсын Мянганы хөгжлийн зорилтуудыг шинэчлэн батлах тухай УИХ-ын тогтоолын төсөл гээд. Тэгэхээр энэ бол намрын чуулганаар хэлэлцэгдэнэ. Бид энэ асуудлыг оруулж ирэхдээ нэгдүгээрт зорилтуудаа маш их тодорхой болгоё, хоёрдугаарт хэмжих шалгуур үзүүлэлтүүдийг нь тодорхой болгож өгье, ер нь энэ Мянганы хөгжлийн зорилтуудыг хэрэгжүүлэх талаар тавьж байгаа ажил үйлс, үйл ажиллагаагаа шуурхай болгох, эрчимжүүлэх энэ үүднээс УИХ-аар тогтоолыг шинэчлэн батлах нь зүйтэй гэж үзэж оруулж ирсэн юм.

Хоёрдахь асуудлын тухайд бол мэдээж Үндэсний хөгжлийн цогц бодлого гэж УИХ-д өргөн баригдсан ийм баримт бичиг байгаа. Ажлын хэсэг гараад ажиллаж байна. Энэ Үндэсний хөгжлийн цогц бодлогын баримт бичигтэй бидний өнөөдрийн оруулж ирээд байгаа Монгол Улсын Мянганы хөгжлийн зорилтын хэрэгжилтийн үндэсний хоёрдугаар илтгэл, түүнээс гадна Мянганы хөгжлийн зорилтуудын шалгуур үзүүлэлтүүдийг шинэчлэн батлах тухай УИХ-ын тогтоол бол хоорондоо нягт уялдаж холбогдсон баримт бичгүүд байгаа юм.

Д.Лүндээжанцан: Мөнх-Оргил гишүүн асуултаа асууя.

Ц.Мөнх-Оргил: НҮБ-аар манай илтгэлийг хэлэлцүүлэх гэж байгаа юм байна л даа. Тэр байгууллагаар хэлэлцүүлэхэд, аливаа улсын илтгэлийг хэлэлцүүлэхэд тухайн улсын хууль тогтоох байгууллага буюу манай улсын хувьд бол УИХ-аар заавал хэлэлцсэн байх ёстой гэсэн шаардлага тавигдаж байгаа юм болов уу, үгүй юм болов уу. Ер нь илтгэлтэй холбогдуулж ямар шаардлага байгаа вэ, УИХ ямар үүрэг, функцтэй оролцох ёстой вэ гэдэг талаар нэг тодруулга авах гэсэн юм.

Хоёрдахь асуух гэсэн асуулт Мянганы хөгжлийн зорилтуудын шинэчилсэн, шинэчлэх асуудлаар тогтоолын төсөл санаачилж оруулсан юм байна шүү дээ. Тэгээд энэ шинэчлэх болсон шаардлага, яг бодит үндэслэлийн талаар хоёр, гурван үг хэлээч, яг тухай нь юу юу өөрчлөгдөөд байнаа, би энд ганц нэг тоо хараад л байж байна л даа. Нэг их өөрчлөгдөөд байгаа юм харагдахгүй л юм. Ганц, нэгхэн   тоонууд өөрчлөгдсөн байх. Тийм үр дагавартай зүйл байх уу, үгүй юү.

Д.Лүндээжанцан: Баяртсайхан сайд.

Н.Баяртсайхан: Энэ Үндэсний илтгэл, тогтоолын төсөл дээр ажилласан ажлын хэсгийн гишүүдээс хариулаадах даа.

Д.Лүндээжанцан: Өөрсдийгөө танилцуулаад ажлын хэсэг хариулъя.

Х.Мөнхцэрэн /Сангийн яамны Эдийн засгийн нэгдсэн бодлогын газрын мэргэжилтэн/

Тэгэхээр олон улсын байгууллагаас Мянганы хөгжлийн зорилтын илтгэлийг улс орнуудын Мянганы хөгжлийн зорилтын хэрэгжилтийн байдлын тайланг 9 дүгээр сард НҮБ-ын чуулган дээр хэлэлцсэн. Тэгэхдээ тэнд заавал хууль тогтоох дээд байгууллагаас гэсэн шаардлага тавиагүй. Энэ илтгэл маань өөрөө УИХ-ын 2005 оны 25 дугаар тогтоолын дагуу үндэсний илтгэл маань боловсруулагдаж байгаа. Энэ нь хаврын чуулганд заавал танилцуулсан байх ёстой. Тэр үндсээрээ орж ирж байгаа. Тэгээд энэ илтгэлийг бид цааш нь олон улсын байгууллагадаа танилцуулна гэсэн ийм байр суурьтай байгаа.

Шалгуур үзүүлэлтийн тухайд гэвэл 2005 оны 25 дугаар тогтоолоор баталсан шалгуур үзүүлэлтүүд маань 10 зорилт нь  24 шалгуур үзүүлэлтүүдтэй байгаа, үлдсэн 12 зорилт нь ямар ч шалгуур үзүүлэлтгүй. Тийм учраас бид энэ маань хяналт, шинжилгээ, үнэлгээ хийхэд хамгийн чухал. Бид ямар түвшинд хүрч байна вэ гэдгээ тодорхойлоход их шаардлагатай учраас бүх зорилтуудыг тодорхой хэмжээгээр шалгуур үзүүлэлттэй болгосон. Ингээд 24 шалгуур үзүүлэлтийг 67 шалгуур үзүүлэлт болгох тийм санал оруулсан байгаа.

Хоёр зорилтын хүрээнд нэмж томъёолсон. Энэ маань ялангуяа жендер, жендерын асуудал дээр хэдийгээр үндэсний түвшинд жендерийн тэгш байдлыг хангана гэсэн зорилгын хүрээнд анхан шатны боловсролын хүрээнд жендерийн тэгш байдлыг хангах зорилт орсон. Шийдвэр гаргах түвшинд холбоотой шалгуур үзүүлэлт нь байгаа боловч зорилт нь байхгүй, томъёологдоогүй. Тийм учраас тэрэнтэй холбоотой зорилтыг нэмж томъёолсон байгаа.

Д.Лүндээжанцан: Мөнх-Оргил гишүүн тодруулъя.

Ц.Мөнх-Оргил: Энэ ямар шалгуур үзүүлэлтээр, ямар индексээр тооцоолдог юм бэ. Би яагаад асуугаад байгаа юм бэ гэхээр энэ цаашаа энэ асуудал хэлэлцэгдээд явах юм бол нэлээд олон асуулт гарах юм байгаа юм. Жишээ нь ингэж байгаа юм. Ардчиллын үндсэн зарчим, хэв маягийг амьдралд хэвшүүлэх, саналаа илэрхийлэх ба хариуцлагын индекс, тэгээд одоо 2005 онд 56 хувьтай, 2015 онд 75 хувьтай болох юм байна л даа. Улс төрийн тогтвортой байдлын индекс, Засгийн газрын үр нөлөөний индекс, зохицуулалтын чанарын индекс, тэгээд сүүлд нь авилгалын хяналтын индекс гэж байгаа юм. Авилгалыг үл тэвчих уур амьсгалыг нийгмийн бүх хүрээнд бий болгон хэвшүүлэх гээд ийм цоо шинэ зорилтууд оруулж ирээд байгаа юмуу. Энэ чинь анхны Их Хурлаас баталсан Мянганы хөгжлийн зорилтын 9 зорилт дотор чинь ийм юм байхгүй байсан санагдаад байх юм, байл уу.

Д.Лүндээжанцан: Оюун гишүүн тайлбарлахаар чинь манайх өөрөө өөрсдөөсөө асуудал асуусан болох нь.

Оюун гишүүн. Тэр чинь намрын чуулганаар орно биз дээ тийм үү. Уул нь Засгийн газраас л асууж байгаа юм. Та бид хоёр чинь санаачлаад нэг тогтоол батлуулсан шүү дээ тиймээ.

Илтгэлтэй холбогдуулж асуух асуулттай гишүүд асуултаа асууж дууслаа. За Баяртсайхан.

Н.Баяртсайхан: Бид УИХ-ын 2005 оны 25 дугаар тогтоолоор Монгол Улсын Мянганы хөгжлийн зорилт гэсэн энэ баримт бичгийг батлахдаа бид 9 дүгээр зорилгыг шинээр гаргаж ирж баталсан юм. Энэ бол манай Монгол орны онцлог байгаа юм. Бусад улс орнуудаас ялгарах.

Хүний эрхийг баталгаажуулах Ардчилсан засаглалыг хөгжүүлнэ гэж. Энэ зорилгын хүрээнд З зорилт тавьж байгаа. Нэгдүгээрт Хүний эрхийн түгээмэл тунхаглалыг хүндэтгэж чандлан сахих, хэвлэл, мэдээллийн эрх чөлөөг хангаж олон нийтэд мэдээллийг чөлөөтэй олж авах боломж олгоё гэж. Хоёрдугаарт ардчиллын үндсэн зарчим, хэв маягийг амьдралд хэвшүүлнэ, гуравдугаарт авилгалыг үл тэвчих уур амьсгалыг нийгмийн бүх хүрээнд бий болгож хэвшүүлнэ гэсэн ийм З зорилтыг дэвшүүлсэн байгаа юм.

Бид энэ Үндэсний хөгжлийн илтгэлийг боловсруулах явцдаа НҮБ-аас техникийн туслалцаа авч, зөвлөхүүдийг авч ажиллуулсан. Тэдгээр зөвлөхүүд юу гэж хэлсэн бэ гэхээр ийм зорилго, зорилтыг дэвшүүлж байгаа нь сайн хэрэг. Гэхдээ эдгээрийг хэмжих тодорхой үзүүлэлтүүдийг оруулж өгвөл яасан юм бэ гэсэн ийм зөвлөмж өгсөн юм. Энэ зөвлөмжийн дагуу бид эдгээр 9 дүгээр зорилго бол хэвэндээ байгаа, энэ зорилгын хүрээнд дахин зорилтуудыг тодорхой болгож өгье гэсэн үүднээс хүний хөгжлийн индекс, гэр бүлийн хүчирхийлэлд өртөгсдийг түр хамгаалах байраар үйлчлүүлэгчдийн тоо, хэвлэл, мэдээллийн хэрэгслийн эрх чөлөөний индекс гэсэн ийм шинэ үзүүлэлтүүдийг оруулж ирэх нь зүйтэй гэж тооцсон.

Хоёрдугаарт сая Мөнх-Оргил гишүүний ярьж байгаа ардчиллын үндсэн зарчим, хэв маягийг амьдралд хэвшүүлэх гэдэг дээр бас улс төрийн тогтвортой байдлын индекс, Засгийн газрын үр нөлөөний индекс гэх мэтчилэн ийм индексүүдийг НҮБ-ын хэмжээнд авч ашигладаг юм байна. Энэ үзүүлэлтүүдийг оруулж ирэх нь ямар вэ гэсэн саналыг бид тавьж байгаа юм. 

Бас тэр авилгалыг үл тэвчих уур амьсгалыг нийгмийн бүх хүрээнд бий болгон хэвшүүлэх гэсэн энэ зорилтын хүрээнд авилгалын хяналтын индексийг гэсэн энэ үзүүлэлтийг шинээр оруулж ирэх нь зүйтэй гэсэн саналыг тавьж энэ баримт бичгийг та бүгдэд тараасан байгаа.

Д.Лүндээжанцан: Ингээд асуух асуулттай гишүүд асуултаа асууж дууслаа.

Одоо уг илтгэлийн талаар Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг сонсъё. Санал, дүгнэлтийг УИХ-ын гишүүн С.Оюун танилцуулна. Оюун гишүүнийг индэрт урьж байна.

С.Оюун: Засгийн газраас 2007 оны 7 дугаар сарын 2-ны өдөр УИХ-д өргөн мэдүүлсэн Монгол Улсын Мянганы хөгжлийн зорилтын 2005-2006 оны хэрэгжилтийн талаархи Үндэсний хоёрдахь илтгэлийг Нийгмийн бодлого, боловсрол, соёл, шинжлэх ухааны байнгын хороо 8 дугаар сарын 8-ны өдрийн хуралдаанаараа сонсож хэлэлцсэн юм.

Монгол Улсын Мянганы хөгжлийн зорилтын хэрэгжилтийн талаархи энэ Үндэсний хоёрдахь илтгэлийг Байнгын хорооны хуралдаанд оролцсон гишүүд зөвшөөрөх нь зүйтэй гэж үзсэн.

Энэ илтгэлтэй холбоотойгоор Засгийн газар Монгол Улсын Мянганы хөгжлийн зорилтуудыг хангах зарим арга хэмжээний тухай гээд тогтоолын төслийг бас өргөн мэдүүлсэн юм. Тэгэхээр Их Хурлын Байнгын хорооны гишүүд юу гэж үзсэн бэ гэхээр илтгэлийг нь хүлээн зөвшөөрөөд протоколоор, өөрөөр хэлбэл сайшааж байна гэсэн үг, дагалдаж орж ирж байгаа Их Хурлын тогтоолын төслийг тусгайлан УИХ-аар хэлэлцэн шийдвэр гаргуулах шаардлагагүй гэж үзсэн юм.

УИХ-ын нэр бүхий гишүүдээс гаргасан дээрх саналын дагуу илтгэлийг протоколоор зөвшөөрөх нь зүйтэй гэсэн санал хураалт явуулахад хуралдаанд оролцсон гишүүд санал нэгтэйгээр дэмжсэн.

Монгол Улсын Мянганы хөгжлийн зорилтуудыг хангах зарим арга хэмжээний тухай УИХ-ын тогтоолын төслийг хэлэлцье гэсэн санал дэмжигдээгүй тул УИХ-ын чуулганы хуралдааны дэгийн 17.3.7-д заасныг баримтлан УИХ-ын тогтоолын төслийг хууль санаачлагчид нь буцаах тухай Их Хурлын шийдвэрийг боловсруулж та бүхэнд тараасан болно.

Монгол Улсын Мянганы хөгжлийн зорилтын 2005-2006 оны хэрэгжилтийн талаархи Үндэсний хоёрдахь илтгэлийн талаар гаргасан Нийгмийн бодлого, боловсрол, соёл, шинжлэх ухааны байнгын хорооны санал, дүгнэлт, Их Хурлын тогтоолын төслийг хэлэлцэн шийдвэрлэж өгөхийг хүсье.

Д.Лүндээжанцан: Оюун гишүүнд баярлалаа.

Одоо Байнгын хорооны санал, дүгнэлттэй холбогдуулан асуух асуулттай гишүүд асуултаа асууя. Гишүүд орж ирээрэй. Энэ чинь танилцахгүй гэсэн чинь санал хураалт гарах гээд байна уу, буцаах тухай асуудлаар. Дагаж тогтоол орж ирсэн учраас. Гишүүд санал хураалтад орж ирцгээе.

Баяртсайхан гишүүн Байнгын хорооноос асуултаа асууя.

Н.Баяртсайхан: Баярлалаа. Байнгын хорооны дүгнэлттэй холбогдуулаад Оюун гишүүнээс асуух зүйл байна л даа. Хэрвээ энэ илтгэлийг үнэхээр дэмжиж сайшааж байгаа юм бол энэ илтгэлийг дэмжих нь зүйтэй гэсэн ийм УИХ-ын тогтоол гарах шаардлагагүй байсан юмуу. Одоо ингээд бид дэмжиж байна гэж энэ индэр дээрээс ингэж хэлээд болчихож байгаа юм. Энэ чинь бас нэлээд урт хугацааны хөдөлмөр болж байж, Засгийн газраас гадаадын зөвлөхүүдийг авч ажиллуулж байж, Мянганы хөгжлийн зорилтуудын 2005-2006 оны хэрэгжилт гэсэн ийм үндэсний томоохон илтгэл ингэж оруулж ирлээ. 

Энэ илтгэлийг хэлэлцэж байгаа энэ байдал бидэнд үнэндээ таалагдахгүй байна. Энэ дотор бодлогын томоохон асуудал байгаа. Их Хурлын гишүүд энийг шүүж хэлэлцэж өөрсдийнхөө санал, бодлыг илэрхийлэх ёстой байтал бид энийг чинь протоколоор дэмжиж байна гэсэн ийм зүйл яриад сууж байгаа нь нэгдүгээрт ойлгомжгүй байна.

Хоёрдугаарт тэр Монгол Улсын Мянганы хөгжлийн зорилтуудыг хангах зарим арга хэмжээний тухай гэсэн энэ УИХ-ын тогтоолын төслийг хэрэг дээрээ бид нар хэлэлцэж эхлээгүй шүү дээ. Энэ намрын чуулганаар хэлэлцэх асуудлын эцсийн найруулга дөнгөж өнөөдөр ингээд тараагдаж байна. Энэ хэлэлцэх асуудлын хоёрдугаарт Монгол Улсын Мянганы хөгжлийн зорилтуудыг шинэчлэн батлах тухай УИХ-ын тогтоолын төсөл гээд ингээд тавьчихсан. Хэлэлцэж эхлээгүй байхад энийг чинь буцаая, буцаахдаа бүр сонин үндэслэлээр буцаана гэж байгаа байхгүй юү.

Протоколоор, эсвэл Байнгын хорооноос шийдвэр гаргах нь зүйтэй гэж. Энэ ерөөсөө юу гэсэн үг юм бэ ерөөсөө ойлгомжгүй байна.

Д.Лүндээжанцан: Оюун гишүүн хариулъя. Нийгмийн бодлогын байнгын хороог төлөөлөөд. Ганди гишүүн алга байна.

С.Оюун: Баяртсайхан сайдын тавьж байгаа зүйл дээр хариулъя. 2005 оны УИХ-ын 25 дугаар тогтоол дээр Үндэсний илтгэлийг сонсоно гэсэн үг байгаа юм байна лээ. Баяртсайхан сайдаа. Одоо өөрөөр хэлбэл хэлэлцэх эсэх, нэг, хоёрдугаар хэлэлцүүлэг гээд тийм журмаар биш сонсоно гэдэг үг байгаа юм байна лээ л дээ. Тийм учраас бид нар Байнгын хороон дээрээ сонсохоосоо өмнө Мянганы  хөгжлийн зорилтуудын дэд хороон дээр хэд хэдэн удаа авч хэлэлцсэн. Нэлээд сайн нухацтай авч хэлэлцээд Сангийн яамны ажлын хэсгийн гишүүдээс нэлээд сайн асуултуудыг асууж лавласан, хэлэлцүүлэг явагдсан, дээрээс нь Ламбаа гуайн даргалсан Үндэсний зөвлөл гээд байгаа. 

Өөрөөр хэлбэл энэ үзүүлэлтүүдийг нь хооронд нь координаци хийж нэгтгэх Ламбаа гуайн ахалсан ажлын хэсэг бас хоёр ч удаа хуралдаж нэлээд сайн хэлэлцсэн. Тэгээд бид нар юу гэж шийдсэн бэ гэхээр нэгдүгээрт тэр 25 дугаар тогтоол дээр сонсоно гэж байгаа учраас Байнгын хороон дээрээ сонсоод, Их Хурал дээрээ сонсоод, мэдээж асуух асуултууд байвал гишүүд асуугаад хариултаа авах бүрэн боломж өнөөдрийн хэлэлцүүлгээр байгаа л даа. 

Гэхдээ зайлшгүй тэр нэг, хоёр, гуравдугаар хэлэлцүүлгээр явуулахгүйгээр илтгэлээ сонсоод, хоёр тогтоолын төсөл оруулж ирсэн Засгийн газар. Нэг нь энэ илтгэлтэй холбоотойгоор авах арга хэмжээ гэж. Тэгэхээр зайлшгүй ийм тогтоол гаргах шаардлагагүй юм байна, сонслоо гэж үзээд. Тэр 25 дугаар тогтоолд оруулах нэмэлт, өөрчлөлтийн тогтоолын төсөл тусдаа байгаа. Тэрэн дээр ярих юм маш их байгаа. Тэрийг хаврын чуулганаар ярих юм бол маш их хугацаа авах учраас ажлын хэсэг байгуулж байгаа Нийгмийн бодлогын байнгын хороон дээрээ. Намар тэр хоёрдахь Засгийн газраас өргөн барьсан хоёрдахь тогтоолын төсөл буюу УИХ-ын 2005 оны 25 дугаар тогтоолд оруулах нэмэлт, өөрчлөлтийн тогтоолын төсөл дээр харин их нухацтай ярилцъя гэсэн ийм л дүгнэлтэд хүрсэн юм. Тэр бол намар хэлэлцэнэ, явдгаараа явна, 25 дугаар тогтоолын нэмэлт өөрчлөлт, энэ буцаана гэдэг чинь тусдаа хоёр тогтоол байгаа шүү дээ.

Нэг нь болохоор илтгэлийг сонссонтой холбогдуулж авах арга хэмжээ гээд энийгээ буцааж байгаа юм. Тэгээд тэрийг түрүүн Мөнх-Оргил гишүүнд тайлбарлах гээд байсан нь тэр л дээ. Хоёр тогтоолын төсөл явж байгаа. Нэг тогтоолын төсөл нь энэ илтгэлийг сонссонтой холбогдуулаад авах арга хэмжээ гэж нэг байгаа. Нөгөөдөх нь 25 дугаар тогтоолд нэмэлт, өөрчлөлт оруулах гээд индикаторуудтай нэлээд нухацтай ярилцах зүйл байгаа. Тэрийгээ бид нар намар ярилцталаа ажлын хэсэг гаргая. Эхнийхийг нь сонсоод ерөнхийдөө протоколоор сайшааж байна гэж ойлгоод тэгээд 9 дүгээр сард НҮБ-ын хурал дээр Их Хурлаараа сонссон, сайшаасан гэх маягаар явж болно.

Д.Лүндээжанцан: Содномцэрэн гишүүн асуултаа асууя.

Ч.Содномцэрэн: Тэгэхээр Байнгын хороон дээр хэлэлцээд тогтоолыг буцаах нь зүйтэй гээд шийдвэрлэчихсэн гэж ойлгож болох уу нэгдүгээрт.

Хоёрдугаарт, мартсанаас мал мэнд үү гэж бас нэг асуулт асуумаар санагдаад байх юм.

Мянганы хөгжлийн зорилтоо гаргаад тэгээд дараа нь Мянганы сорилын сангаас бас мөнгө авчих бололцоотой ч юм шиг сонсогдоод байсан л даа нэг хэсэг. Зорилтыг нь гаргачихна, Сангаас мөнгө авчихна гээд янз бүрийн яриад байсан. Одоо бид нар ч яах вэ зорилтоо гаргачихлаа, тайлангаа сонсчихлоо. Нөгөө нэг мартсанаас мал мэнд үү гэж Мянганы сорилын сан маань юу болж байгаа болоо. Энэ талаар Байнгын хороон дээр ярьж асуусан, ярилцсан зүйл бий юү, үгүй юү гэсэн ийм асуулт байх юм.

С.Оюун: Баярлалаа.

Тэгэхээр тогтоолын төслийг буцааж байгааг гишүүд их зөв ойлгоорой. Буцааж байна гэдэг чинь энэ илтгэлийг сайшаахгүй байгаа гэсэн үг. Илтгэлийг дэд хороон дээр хэлэлцээд, Байнгын хороон дээр нэлээд ярилцаад ямар ч байсан сонссон юм байна, мэдээлэл авлаа. Нэлээд их ажил орсон илтгэл бэлтгэгдчихсэн байгаа. Тэгэхээр энэ илтгэл сонслоо, сайшаалаа. Гэхдээ тогтоол тусгайлан гаргах шаардлагагүй юм байна тийм учраас буцааж байгаа гэж нэг асуудал.

Хоёрдахь асуудал тэр Мянганы  хөгжлийн зорилт, Мянганы сорилын санг асуусанд их баярлаж байна. Яагаад вэ гэвэл маш олон хүн энийг хооронд нь хольж  хутгадаг. Шал тусдаа хоёр юм байгаад байдаг тиймээ. Тэгээд Мянганы хөгжлийн зорилтууд, Мянганы сорилтын сантай уг нь ямар нэгэн байдлаар ерөөсөө холбоогүй. Мянганы хөгжлийн зорилтууд 2000 онд НҮБ-ын 200 гишүүн орнууд гарын үсэг зураад 2015 он гэхэд тодорхой зорилтуудыг тавиад тэрэндээ дэлхий нийтээр хүрье гэсэн зорилтуудыг яриад байгаа юм.

Мянганы сорилын сан бол тусдаа асуудал учраас энэ дээр Баяртсайхан сайд хариулах юм шиг байна.

Д.Лүндээжанцан: Баяртсайхан сайд, гишүүн хариулъя. Мянганы сорилтын сангийн.

С.Оюун: Хот Мянганы хөгжлийн зорилттой холбоогүй ч гэсэн.

Н.Баяртсайхан: Энэ хоёр бол үнэхээр хоорондоо холбоогүй Содномцэрэн гишүүнээ. Энэ бол хоёр өөр асуудал байгаа юм.

Нэг нь НҮБ-ын шугамаар хэрэгжиж байгаа, тэндээс дэвшүүлсэн зорилт, тэгээд Монгол Улс нэгдэж орсон.

Нөгөөх нь АНУ-ын Мянганы сорилтын корпорацийн шугамаар хэрэгжиж байгаа төсөл, хөтөлбөр гэсэн ийм хоёр тусдаа асуудал. Хэдийгээр тусдаа ч гэсэн нэгэнт сая мартсанаас мал мэнд үү гэж хэлж байгаад асуусан учраас би энд хариулах нь зүйтэй гэж үзэж байна.

Монгол Улсын Засгийн газар Мянганы сорилтын сангаас тодорхой хэмжээний буцалтгүй тусламж, дэмжлэг авахын төлөө сүүлийн 4-5 жил маш их идэвхтэй ажилласан. Одоо энэ ажиллагаа төгсгөлийнхөө шатанд орж байна. Энэ оны 7 дугаар сарын 15-22-ны өдрүүдэд Монгол Улсын Засгийн газрын ажлын хэсэг Вашингтон хотод очиж Мянганы сорилын корпораци дээр хамгийн сүүлчийн хэлэлцээрийг хийгээд ирсэн. Ингээд Мянганы сорилтын санд нийтдээ 4 төсөл Монгол Улсын Засгийн газраас тавиад байгаа. Нэгдүгээрт нь Улаанбаатар төмөр замыг сайжруулах, Улаанбаатар төмөр замын хүчин чадлыг дээшлүүлэх, шинэ вагон худалдаж авах, шинэ зүтгүүрийг худалдаж авах ийм төсөл байгаа. Нийтдээ 129 сая ам.доллартай тэнцэх хэмжээний төсөл.

Хоёрдахь төсөл бол эрүүл мэндийн салбарын хүчин чадлыг дээшлүүлэх, орчин үеийн оношилгоо, эмчилгээний төвийг барьж байгуулах, эмнэлгүүдийн техник, тоног төхөөрөмжийг сайжруулах ийм төсөл тавигдсан. 

Гуравдугаарт боловсролын салбарын техник, сургалтын чанарыг сайжруулах техник тоног төхөөрөмжийг дээшлүүлэх бас нэг ийм гуравдахь төсөл байж байгаа. Дөрөвдэх төсөл бол үл хөдлөх хөрөнгийн үнэлгээ, үнэлгээний байгууллагын хүчин чадлыг дээшлүүлэхэд чиглэсэн ийм нийтдээ 4 төсөл, нийлбэр өртгөөрөө 280 сая ам.доллартай тэнцэх хэмжээний ийм гэрээ, хэлэлцээрийг хийгээд ирсэн. Одоо энэ ажил төгсгөлийн шатандаа ороод явж байна.

Энэ намар Монгол Улсын Ерөнхийлөгч АНУ-д айлчлах үед компакт гэрээ гэж төгсгөлийнхөө баримт бичигт гарын үсэг зурах ёстой гэж бид нар тооцоолж ажиллаж байгаа.

Д.Лүндээжанцан: Нямсүрэн гишүүн асуултаа асууя.

Р.Нямсүрэн: Баярлалаа. Монгол Улсын Мянганы хөгжлийн зорилтууд гээд нэг ийм олон улсын байгууллага, НҮБ-аас л гаралтай юм байх даа нэг ийм бичиг цаас, хуулбарлагдсан бичиг баримт  яригдаад л ингээд байгаад байгаа юм. Тэгээд бас дүнгий нь ярилцаж байна л даа. 2005 оны 25 дугаар тогтоолоор батлагдсан 24 шалгуур үзүүлэлтүүдээс 10 нь өмнө нь байсан түвшингээсээ ухарсан гэж дүн гарч байгаа юм. Ингээд л энэ 41 хувь нь гэж байгаа юм.

Ингээд л 50 шахам хувь нь ухраад байдаг ийм зорилт дэвшүүлээд байх хэрэг бидэнд байна уу нэг ийм асуудал байгаа юм.

За яах вэ энэ зорилт дотор бид нарын амин чухал асуудал болсон ядуурлыг бууруулах, ажилгүйдлийг багасгах асуудал эд нар байна л даа. Шинээр боловсруулсан зорилт нь ч байж байна. Хуучнаа ч дүгнэж л байгаа юм байна. Ядуурлыг бууруулах ажил бол ерөөсөө миний ойлгож байгаагаар халамж, тэтгэврийг нэмэх биш л дээ. Ажилгүйдлийг бууруулах асуудал бол зүгээр нэг Солонгост ажиллах хүч гаргах асуудал биш, ерөөсөө дотооддоо ажлын байрыг яаж нэмэгдүүлэх юм бэ, энэ талаар энэ зорилтод юм байна уу, үгүй юү, ерөөсөө харагдахгүй юм. Зүгээр   яах вэ нэг тэгнэ, ингэнэ гэсэн хамгийн ерөнхий үгээр хийсэн тийм юмнууд байж байгаа. Энэ талаар юу боддог юм болоо.

Их л олон зорилтууд байна л даа. Сая Содномцэрэн асуучихлаа. Би бас хольж хутгаад л байгаад байгаа юм. Америкийн ч бас нэг юм байж л байна. Энэ яриад байгаа өнөөдрийн нэг юм байж байна. Ерөнхийлөгчийн одоо бас хөгжлийн цогц бодлого гээд нэг юм байж байгаа. Энэ нэг юмнуудын чинь уялдаа холбоо гэж нэг юм байна уу, байхгүй юү. Тус тусдаа яваад байдаг юмуу, ер нь яах ёстой юм бэ. Болдогсон бол ганцхан, нэгдсэн тодорхой зорилттой байвал сайн юм гэж мунхаглаж байна одоо Раш гишүүний хэлдгээр, хариулт хүсч байна.

Д.Лүндээжанцан: Оюун гишүүн.

С.Оюун: За баярлалаа. Тэгэхээр үнэхээр энэ тодорхой зорилтуудын биелэлт нь ямар байна вэ гээд энэ хоёр жил тутам УИХ, Засгийн газраас өргөн мэдүүлж танилцуулах энэ илтгэлийг харахад нэлээд хэсэг нь зорилтондоо хүрээгүй, зарим хэсэг нь хүрсэн ийм байдалтай байгаа. Тэгээд энэ илтгэлийг бид нар сонслоо, сайшаалаа гэдэг нь ажил сайн байна гэдгээрээ сайшааж байгаа юм биш. Ямар ч байсан энэ тавьсан илтгэл нь үнэн зөвөөр илтгэгджээ. Өнөөдрийн бодит байдал, индикаторууд нь, үзүүлэлтүүд нь ийм байгаа нь үнэн юм байна гэдгийг л сонсож байгаа ухаантай юм шүү дээ Их Хурал дээрээ. 

Тэрнээс энэ илтгэл ямар ч байсан бодитойгоор, үнэн зөвөөр энэ илтгэлийг нэлээд сайн ажиллаад илтгэлээ зөв зүйтэйгээр тавьсан байна гэдгийг л бид нар Байнгын хороон дээрээ сонсож байгаа юм. Тэр олон янз бүрийн зорилтууд, стратегийн хувьд гэх юм бол тэр Мянганы сорилын сан бол тусдаа. Тэрийг энэ Мянганы хөгжлийн зорилттой ерөөсөө холбох хэрэг байхгүй, тусдаа юм байгаа юм. Тэр бол зүгээр л Монголд Улсад үзүүлэх тодорхой төсөл, хөтөлбөрүүд. 

Ерөнхийлөгчийн өргөн барьсан улс орноо хөгжүүлэх хөгжлийн цогц бодлого гээд боловсруулагдаж байгаа нь зүйтэй. Тэр нь бол ёстой энэ Мянганы хөгжлийн зорилттойгоо уялдуулаад Мянганы хөгжлийн зорилтууд дээр тулгуурласан цогц бодлого гэж боловсрогдсон шүү дээ. Уг нь санаа нь бол зөв байгаа юм. Нэгэнт л улс орноо хөгжүүлэх 2021 он хүртэл гээд стратеги боловсруулж байгаа бол Их Хурлаас баталсан тэр Мянганы хөгжлийн зорилтууд, дэлхий нийтээрээ хүлээн зөвшөөрөөд тийм зорилтод хүрье гэж хичээж чармайж байгаа тэрэн дээрээ тулгуурлаад ингээд тэр цогц бодлогоо боловсруулах нь зүйтэй л дээ. Тэр нь тусдаа яригдана. Тэр бол 2021 он хүртэл, энэ Мянганы хөгжлийн зорилтууд бол 2015 он хүртэл тодорхой бодлогууд байгаа. 

Тэр цогц бодлого бол цогцоор нь 2021 он хүртэл улсаа яаж хөгжүүлэх вэ гэдэг нь энэнтэйгээ уялдаж байгаа нь зүйтэй. Тэрнээс нэг их олон юм зэрэгцээд яваад байгаа юм бол, толгой эргээд байгаа юм бол нэг их байхгүй. Зүгээр зорилтондоо хүрэхгүй байгаа нь үнэн, ядуурал дээр жишээлбэл зорилтондоо хараахан хүрээгүй. Энэ жил Статистикийн  газраас бид нарын дэд хороон дээр мэдээлж байснаар бол энэ жилээс ядуурал 32 хувь гэж буурч эхэлж байгаа юм байна лээ. Уг нь олон жил 36 хувь, 35.6 хувь гээд ядуурал ерөөсөө буурч өгөхгүй байсан шүү дээ.

Тэгээд өнгөрсөн жилээс л ДНБ-ний нэг хүнд ногдох нь 1000 болоод ядуурал 4 функтээр буурч эхэлж байна л даа. Тэгэхдээ энэ байдлаар явах юм бол 2015 онд зорилтондоо хүрэхгүй юм байна лээ.

Д.Лүндээжанцан: Нямсүрэн гишүүн тодруулъя.

Р.Нямсүрэн: Хүрсэн түвшингээсээ ухраад байдаг 41 хувь, 10 үзүүлэлт гэж хаашаа юм байна вэ. Тийм ухардаг юм хийх юм бол яах гэж зорилт тавьсан юм бэ, ухрахын тулд зорилт тавьсан юмуу.  Энийгээ хэлээдэх. Хоёрдахь асуудал, ахиад асуулт байна. Ерөөсөө ядуурал, ажилгүйдлийг бууруулахын тулд би хэлээд байна шүү дээ. Тэр халам, тэтгэвэр хэрэггүй, Солонгост явуулаад хэрэггүй ээ, дотооддоо ажлын байр хэрэгтэй байна. Энэ талаар энэ үнэхээр ийм сайхан зорилт юм бол энэ талаар тодорхой юм тавиачээ. Хуучин зорилтонд нь ч тодорхой юм алга, шинээр зорилт гээд юм хийсэн байна шүү дээ. Энэнд чинь тодорхой юм алга байна шүү дээ. Энийг бодож үзэх тийм боломж байна уу.

Д.Лүндээжанцан: Хариулъя.

С.Оюун: УИХ-ын 25 дугаар тогтоол дээр тавьсан зорилтууд бол, та бидний Их Хурлын гишүүдийн баталсан зорилтууд бол Нямсүрэн гишүүнээ буруу биш, их зөв зорилтууд гэж бодож байгаа юм. Наад зах нь ядуурлыг хоёр дахин бууруулах ч гэдэг юмуу, энэ дээр ямар ч буруу юм байхгүй. Хэрэгжиж чадаж байна уу, чадахгүй байна уу гэдэг дээр Засгийн газраас асуух ёстой байх л даа.

Нэгэнт л хүрч чадахгүй зорилтуудаа тавина гэдэг дээр хүрч чадах л зорилтууд, хүрэх л ёстой. Зүгээр яагаад хүрэхгүй байгаа вэ, яагаад ажлын байр бий болгож чадахгүй байна, яагаад ядуурал бууруулж чадахгүй байна вэ гэдэг дээр Их Хурал бид өөрсдөөсөө, тэгээд Засгийн газраасаа л асуух ёстой байх л даа.

Д.Лүндээжанцан: Ойлгомжтой. Ингээд Байнгын хорооны санал, дүгнэлтээс асуух асуулттай гишүүд асуултаа асууж дууслаа.

Мянганы хөгжлийн зорилтын хэрэгжилтийн талаарх Үндэсний илтгэлийг чуулганы нэгдсэн хуралдаанд танилцууллаа.

Байнгын хорооноос Монгол Улсын Мянганы хөгжлийн зорилтуудыг хангах зарим арга хэмжээний тухай УИХ-ын тогтоолын төслийг хууль санаачлагчид нь буцаах тухай санал гаргасан байна.

Хууль санаачлагчид нь буцаая, энэ тогтоолын төслийг буцаая гэсэн саналыг дэмжье гэсэн томъёоллоор санал хураалт явуулъя.

Энэ хангах зарим арга хэмжээний тухай тогтоолыг буцаая гэж.

Санал хураалтад 46 гишүүн оролцож, зөвшөөрсөн 24, татгалзсан 22, 52.2 хувийн саналаар буцаах санал дэмжигдэж байна. 

Иймд Монгол Улсын Мянганы хөгжлийн зорилтуудыг хангах зарим арга хэмжээний тухай УИХ-ын тогтоолын төслийг буцаах тухай УИХ-ын тогтоолыг баталъя гэсэн санал хураалт явуулъя.

Нэгэнтээ буцааж байгаа учраас тогтоолыг нь баталъя гэж. Уул нь нэг л санал хураалт байх ёстой байдаг юм. Энийг дэгийн хийж байгаа улсууд анхаарч засна шүү.

Энэ байхгүй гишүүд дандаа эсрэг ороод байна. Энэ санал хүчингүй. Дахиад хураана.

Яагаад гэвэл түрүүчийн буцаая гэсэн санал нь дэмжигдчихсэн тохиолдолд энэ чинь миний ярьдаг дэфакта, дэюри гэдэг л байхгүй юү.

Санал хураалтад 46 гишүүн оролцож, зөвшөөрсөн 29, татгалзсан 17, 63.0 хувийн саналаар уг санал дэмжигдлээ.

Гишүүдэд хэдэн редакци та бүхний гарт тарсан байгаа.

Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн эцсийн найруулга тарсан, энэн дээр саналтай гишүүд байна уу.

Хуулийн хүчин төгөлдөр болно гээд. Энэ яг хуультайгаа тийм юун дээр орсон юм байна лээ. Санал байхгүй бол Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн эцсийн найруулгыг сонслоо.

Одоо энд нэлээд хэдэн хуулиуд байгаа. Эцсийн найруулга байна.

Эрүүл мэндийн тухай хуульд нэмэлт, өөрчлөлт оруулах тухай хуулийн эцсийн найруулга байгаа.Энэ дээр саналтай гишүүн байна уу. Нөгөө олон хуулиуд байгаа. Алга байна.

Дараа нь Нэмэгдсэн өртгийн албан татварын тухай хуульд өөрчлөлт оруулах тухай хуулийн эцсийн найруулга дээр саналтай гишүүд байна уу. Алга байна.

Дараа нь Хөдөлмөрийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу. Алга байна.

Аж ахуйн нэгжийн орлогын албан татварын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу. Алга байна.

Автотээврийн тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу. Алга байна.

Биеийн тамир, спортын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу. Алга байна.

Авто замын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу. Алга байна.

Хуулийн төсөл буцаах тухай гээд Онцгой албан татварын тухай хуульд оруулсан өөрчлөлтийг буцаасан эцсийн найруулга дээр, алга байна сонслоо.

“Спортод сэргээш хэрэглэхийн эсрэг олон улсын конвенц”-ийг соёрхон батлах хуулийн эцсийн найруулга дээр саналтай гишүүн байна уу. Алга байна, сонслоо.

 
“Улаанбаатар хотын замын хөдөлгөөнийг хянах систем” төслийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийн эцсийн найруулга дээр саналтай гишүүн байна уу. Алга байна.

“Холбоо, хяналт, мэдээллийн нэгдсэн сүлжээ” төслийн зээлийн гэрээ болон Засгийн газар хоорондын тохиролцооны баримт бичгийг соёрхон батлах тухай хуулийн эцсийн найруулга дээр саналтай гишүүн байна уу. Алга байна. 

“Соёлын илэрхийллийн олон төрлийг хамгаалах болон хөхиүлэн дэмжих тухай” 2005 оны ЮНЕСКО-гийн конвенцийг соёрхон батлах тухай хуулийн эцсийн найруулга дээр санал байна уу. Алга байна, сонслоо.


Шүүх байгуулах тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу. Алга байна.

УИХ-ын 2007 оны намрын ээлжит чуулганаар хэлэлцэх асуудлын тухай УИХ-ын тогтоолын эцсийн найруулга дээр саналтай гишүүн байна уу. Алга байна. Эцсийн найруулгыг сонслоо.

Су.Батболд гишүүн.

Су.Батболд: Засгийн газраас өргөн барьсан Төрийн өндөр албан тушаалтан болон шүүх, прокурорын цалинг тогтоох тухай УИХ-ын  тогтоолын төслийг Засгийн газар татан авч байгаа намрын чуулганаар хэлэлцүүлэхээр, танд өргөн барьчихсан.

Д.Лүндээжанцан: Та бүхний гар дээр Прокурорын байгууллагын тухай хуульд нэмэлт, өөрчлөлт оруулах тухай хуулийн төсөл тарсан байгаа, эцсийн найруулга. Мөн  Прокурорын байгууллагын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн эцсийн найруулга тарсан байна. Эдгээр хуулиуд дээр, эхлээд Прокурорын байгууллагын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу. Алга байна. Эцсийн найруулга сонслоо.

Прокурорын байгууллагын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн эцсийн найруулга дээр саналтай гишүүн байна уу. Алга байна, сонслоо  /16.05-16.10 цаг/.

Эрүүгийн байцаан шийтгэх хуульд нэмэлт, өөрчлөлт оруулах тухай хуулийн эцсийн найруулга, дагаж гарах бусад хуулиудын эцсийн найруулга сая тарж байна. Ийм учраас та бүхэн өнөөдөр орой энийг бас хараад, цаг хугацаа гаргаад дараагийн, саяын баталсан хууль буцаах тухай гээд ганц, хоёр редакци үлдсэн, ердөө нэг, хоёр жижиг редакци үлдсэн. Тэрэнтэй хамт.

Хууль зүйн байнгын хорооны хуралдаан А танхимд, хэлэлцэх асуудал нь Засгийн газрын гишүүнийг огцруулах тухай асуудал байна. Аюулгүй байдал, гадаад бодлогын байнгын хорооны хуралдаан В танхимд, мөн Засгийн газрын гишүүнийг огцруулах тухай, тэгээд бусад гэсэн хүрээнд яригдах юм байна. Дараа нь Эдийн засгийн байнгын хорооны хуралдаан Г танхимд, Засгийн газрын гишүүнийг огцруулах тухай гэсэн ийм асуудлууд байгаа. Яагаад вэ гэхээр хуулийн хугацаатай ийм асуудлууд учраас одоо нэгдсэн чуулган завсарлаж байна. Шууд Байнгын хороод гарч хуралдахыг зарлаж байна.

Маргааш 11 цагаас нэгдсэн хуралдаантай болохыг зарлая. Даргын дэргэдэх зөвлөл өглөө бас хуралдах ёстой юм. 10 цагаас. 

(12.25-16.10 цаг В.Оюун)


Хуралдаан 16 цаг 10 минутад өндөрлөв.

Соронзон хальснаас хянаж буулгасан:


Хуралдааны нарийн


бичгийн дарга Ц.АЛТАН-ОД, Д.ЦЭНДСҮРЭН, В.ОЮУН
